
ΠΕΡΙ ΤΗΣ ΕΚΚΛΗΣΙΑΣΤΙΚΗΣ ΙΕΡΑΡΧΙΑΣ 

Σύµβολα θεσπεσίων ἱερέων ἑνοειδεῖ µύθῳ 
Εἰς ἑνικην ἀνέλυσας ἑνὸς φάεος µίαν αἴγλην. 
 

Τῷ συµπρεσβυτέρῳ Τιµοθέῳ ∆ιονύσιος ὁ πρεσβύτερος 
 

ΠΕΡΙ ΤΗΣ ΕΚΚΛΗΣΙΑΣΤΙΚΗΣ ΙΕΡΑΡΧΙΑΣ 
 

ΚΕΦΑΛΑΙΟΝ Α΄ 
 

Τίς ἡ τῆς ἐκκλησιαστικῆς ἱεραρχίας παράδοσις, καὶ τίς ὁ ταύτης σκοπός 
 
1. Ὅτι µὲν ἡ καθ᾽, ἡµᾶς ἱεραρχία, παίδων ἱερῶν ἱερώτατε, τῆς ἐνθέου καὶ θείας ἐστι 
καὶ θεουργικῆς ἐπιστήµης, καὶ ἐνεργειας, καὶ τελειώσεως, ἐκ τῶν ὑπερκοσµίων καὶ 
ἱερωτάτων ἡµᾶς ἀποδεῖξαι Λογίων χρὴ τοῖς τῆς ἱερᾶς µυσταγωγίας τὴν τελετὴν ἐξ 
ἱεραρχικῶν µυστηρίων καὶ παραδόσεων τετελεσµένοις. Ἀλλ' ὅρα ὅπως οὐκ 
ἐξορχήση τὰ ἅγια τῶν ἁγίων· εὐλαβηθήσῃ δέ, καὶ τὰ τοῦ κρυφίου Θεοῦ ταῖς νοεραῖς 
καὶ ἀοράτοις γνώσεσι τιµήσεις, ἀµέθεκτα µὲν αὐτὰ καὶ ἄχραντα τοῖς ἀτελέστοις 
διατηρῶν· ἱεροῖς δὲ µόνοις τῶν ἱερῶν µεθ' ἱερᾶς ἐλλάµψεως ἱεροπρεπῶς κοινωνῶν. 
Οὕτω γάρ, ὡς ἡ θεολογία τοῖς θιασώταις ἡµῖν παραδέδωκε, καὶ αὐτὸς Ἰησοῦς, ὁ 
θεαρχικώτατος νοῦς καὶ ὑπερούσιος, ἡ πάσης ἱεραρχίας, ἁγιαστείας τε καὶ 
θεουργίας ἀρχὴ καὶ οὐσία, καὶ θεαρχικωτάτη δύναµις, ταῖς τε µακαρίαις καὶ ἡµῶν 
κρείττοσιν οὐσίαις ἐµφανέστερον ἅµα καὶ νοερώτερον ἐλλάµπει, καὶ πρὸς τὸ 
οἰκεῖον αὐτὰς ἀφοµοιοῖ κατὰ δύναµιν φῶς· ἡµῶν τε τῷ πρὸς αὐτὸν ἀνατεινοµένῳ 
κοιὶ ἡµᾶς ἀνατείνοντι τῶν καλῶν ἔρωτι, συµπτύσσει τὰς πολλὰς ἑτερότητας, καὶ εἰς 
ἑνοειδῆ καὶ θείαν ἀποτελειώσας ζωήν, ἕξιν τε καὶ ἐνέργειαν, ἱεροπρεπῆ δωρεῖται τῆς 
θείας ἱερωσύνης τὴν δύναµιν· ἐξ ἧς ἐπὶ τὴν ἁγίαν ἐρχόµενοι τῆς ἱερατείας ἐνέργειαν, 
ἐγγύτεροι µὲν αὐτοὶ γινόµεθα τῶν ὑπὲρ ἡµᾶς οὐσιῶν τῇ κατὰ δύναµιν ἀφοµοιώσει 
τοῦ µονίµου τε καὶ ἀνεξαλλάκτου τῆς αὐτῶν ἱερᾶς ἱδρύσεως, καὶ ταύτῃ πρὸς τὴν 
µακαρίαν Ἰησοῦ καὶ θεαρχικὴν αὐγὴν ὀιναβλέψαντες, ὅσα τε ἰδεῖν ἐφικτὸν 
ἐποπτεύσαντες ἱερῶς, καὶ τῆς τῶν θεαµάτων γνώσεως ἐλλαµφθέντες, τὴν µυστικὴν 
ἐπιστήµην ἀφιερωµένοι καὶ ἀφιερωταί, φωτοειδεῖς καὶ θεουργικοί, τετελεσµένοι κοιὶ 
τελεσιουργοὶ γενέσθαι δυνησόµεθα. 
2. Τίς µὲν οὖν ἡ τῶν ἀγγέλων ἐστὶ καὶ ἀρχαγγέλων ἱεραρχία, και τῶν ὑπερκοσµίων 
ἀρχῶν τε, καὶ ἐξουσιῶν, καὶ δυνάµεων, κυριοτήτων τε, καὶ θείων θρόνων, ἢ τῶν 
ὁµοταγῶν τοῖς θρόνοις οὐσιῶν, ἃς ἡ θεολογία προσεχῶς καὶ ἀεὶ περὶ Θεόν τε εἶναι 
καὶ µετὰ Θεοῦ παραδίδωσι, Χερουβὶµ αὐτὰς Ἑβραίων φωνῇ καὶ Σεραφὶµ 
ὀνοµάζουσα, ταῖς τῶν διακόσµων αὐτῶν καὶ ἱεραρχιῶν ἁγίαις τάξεσι καὶ διαιρέσεσι 
περιτυγχάνων εὑρήσεις ἐν τούτοις ἡµῶν, οὐκ ἐπαξίως µέν, ὡς ἐφικτὸν δέ, καὶ ὡς ἡ 
θεολογία τῶν ἱερωτάτων Γραφῶν ὑφηγήσατο, τὴν κατ' αὐτοὺς ἱεραρχίαν 
ἀνυµνηκότων. Τοσοῦτον δὲ ὅµως εἰπεῖν ἀναγκαῖον, ὡς ἐκείνη τε, καὶ πᾶσα καὶ ἡ νῦν 
ὑµνουµένη παρ' ἡµῶν ἱεραρχία, µίαν ἔχει καὶ τὴν αὐτὴν διὰ πάσης τῆς ἱεραρχικῆς 
πραγµατείας τὴν δύναµιν, αὐτόν τε τὸν ἱεράρχην, ὡς ἡ κατ' αὐτὸν οὐσία, καὶ 
ἀναλογία, καὶ τάξις ἔχει τελεσθῆναι κατὰ τὰ θεῖα καὶ θεωθῆναι καὶ τοῖ ὑποβεβηκόσι 

µεταδοῦναι κατ᾽ ἀξίαν ἑκάστῳ τῆς ἐγγενοµένης αὐτῷ θεόθεν ιερᾶς θεώσεως· τούς τε 
ὑποβεβηκότας ἕπεσθα µεν τοῖς κρείττοσιν, ἀνατείνειν δὲ τους ἥττους ἐπὶ τα πρόσω· 
τοὺς δὲ και προϊέναι, καὶ ὡς δυνατὸν ἑτεροις ἡγεῖσθαι, καὶ διὰ ταύτης τῆς ἐνθέου 
καὶ ἱεραρχικῆς ἁρµονίας τοῦ ὄντως ὄντος καλοῦ καὶ σοφοῦ καὶ ἀγαθοῦ µετέχειν 
ἕκαστον ὅση δύναµις. Ἀλλ' αἱ µὲν ὑπὲρ, ἡµᾶς οὐσίαι καὶ, τάξεις, ὧν ἤδη µνήµην 
ἱερὰν ἐποιησάµην, ασωµατοί τέ εἰσι, και νοητὴ καὶ ὑπερκόσµιός ἐστιν ἡ κατ' αὐτὰς 
ἱεραρχία· τὴν καθ' ἡµᾶς δὲ ὁρῶµεν ἀναλόγως ἡµῖν αὐτοῖς τῆ τῶν αἰσθητῶν 
συµβόλων ποικιλίθι πληθυνοµένην, ὑφ' ὧν ἱεραρχικῶς ἐπὶ τὴν ἑνοειδῆ θέωσιν ἐν 
συµµετρίᾳ τῆ καθ᾽ ἡµᾶς ἀναγόµεθα, Θεόν τε καὶ θείαν ἀρετήν. Αἱ µέν, ὡς νόες, 
νοοῦσι κατὰ τὸ αὐταῖς θεµιτόν ἡµεῖς δὲ αἰσθηταῖς εἰκόσιν ἐπὶ τὰς θείας, ὡς δυνατόν, 
ἀναγόµεθα θεωρίας, Ἀληθῶς τε εἰπεῖν, ἓν µέν ἐστιν, οὖ πάντες οἱ θεοειδεῖς ἐφίενται, 
µετέχουσι δὲ οὐχ ἑνιαίως ταὐτοῦ τε καὶ ἑνὸς ὄντος, ἀλλ' ὡς ἑκάστῳ τὰ θεῖα ζυγὰ 
διανέµει κατ' ἀξίαν τὴν ἀποκλήρωσιν. Ἀλλὰ ταῦτα µὲν ἡµῖν ἐν τῇ «Περὶ νοητῶν τε 
καὶ αἰσθητῶν» πραγµατείᾳ διεξοδικώτερον εἴρηται· νῦν δὲ τὴν καθ' ἡµᾶς ἱεραρχίαν, 
ἀρχήν τε αὐτῆς καὶ οὐσίαν, ὡς οἷόν τε, εἰπεῖν πειράσοµαι, τὴν πασῶν ἱεραρχιῶν 
ἀρχήν τε καὶ τελείωσιν, Ἰησοῦν ἐπικαλεσάµενος. 
3. Ἔστι µὲν ἱεραρχία πᾶσα, κατὰ τὸ σεπτὸν τῆς ἡµῶν ἱερᾶς παραδόσεως, ὁ πᾶς τῶν 
ὑποκειµένων ἱερῶν Λόγος, καθολικωτάτη τῶν τῆσδε τυχὸν ἱεραρχίας, ἢ τῆσδε ἱερῶν 
συγκεφαλαίωσις. Ἡ καθ' ἡµᾶς οὗν ἱεραρχία λέγεται καὶ ἔστιν ἡ περιεκτικὴ τῶν κατ᾽ 
αὐτὴν ἁπάντων ἱερῶν πραγµατεία, καθ' ἣν ὁ θεῖος ἱεράρχης τελούµενος, ἁπάντων 
ἕξει τῶν κατ' αὐτὸν ἱερωτάτων τὴν µέθεξιν ὡς ἱεραρχίας ἐπώνυµος. Ὥς γὰρ 
ἱεραρχίαν ὁ φήσας ἁπάντων ὁµοῦ συλλήβδην ἔφη τὴν τῶν ἱερῶν διακόσµησιν, 
οὕτως ἱεράρχην ὁ λέγων δηλοῖ τὸν ἔνθεόν τε καὶ θεῖον ἄνδρα, τὸν πάσης ἱερᾶς 
ἐπιστήµονα γνώσεως, ἐν ᾧ καὶ καθαρῶς ἡ κατ' αὐτὸν ἱεραρχία πᾶσα τελεῖται καὶ 
γινώσκεται. Ταύτης ἀρχὴ τῆς ἱεραρχίας ἡ πηγὴ τῆς ζωῆς, ἡ οὐσία τῆς ἀγαθότητος, ἡ 
µία τῶν ὄντων αἰτία, Τριάς, ἐξ ἧς καὶ τὸ εἶναι καὶ τὸ εὖ εἶναι τοῖς οὖσι δι' 
ἀγαθότητα. Ταύτῃ δὲ τῆ πάντων ἐπέκεινα θεαρχικωτάτῃ µακαριότητι, τῇ τρισσῇ τῇ 
µονάδι τῇ ὄντως οὔσῃ κατὰ τὸ ἡµῖν µὲν ἀνέφικτον, αὐτῆ δὲ ἐπιστητόν, θέληµα µέν 
ἐστιν ἡ λογικὴ σωτηρία καθ' ἡµᾶς τε καὶ ὑπὲρ ἡµᾶς οὐσιῶν· ἡ δὲ οὐχ ἑτέρως 
γενέσθαι δύναται, µὴ θεουµένων τῶν σωζοµένων. Ἡ δὲ θέωσίς ἐστιν ἡ πρὸς Θεὸν ὡς 
ἐφικτὸν ἀφοµοίωσίς τε καὶ ἕνωσις. Ἁπάσῃ δὲ τοῦτο κοινὸν ἱεραρχίᾳ τὸ πέρας ἡ 
πρὸς Θεόν τε καὶ τὰ θεῖα προσεχὴς ἀγάπησις, ἐνθέως τε καὶ ἑνιαίως ἱερουργουµένη, 
καὶ πρό γε τούτου τῶν ἐναντίων ἡ παντελὴς καὶ ἀνεπίστροφος ἀποφοίτησις, ἡ 
γνῶσις τῶν ὄντων ᾗ ὄντα ἐστίν, ἡ τῆς ἱερᾶς ἀληθείας ὅρασίς τε καὶ ἐπιστήµη, ἡ τῆς 
ἑνοειδοῦς τελειώσεως ἔνθεος µέθεξις, αὐτοῦ τοῦ ἑνὸς ὡς ἐφικτὸν ἡ τῆς ἐποψίας 
ἑστίασις, τρέφουσα νοητῶς καὶ θεοῦσα πάντα τὸν εἰς αὐτὴν ἀνατεινόµενον. 
4. Λέγωµεν τοίνυν, ὡς ἡ θεαρχικὴ µακαριότης, ἡ φύσει Θεότης, ἡ ἀρχὴ τῆς θεώσεως, 
ἐξ ἦς τὸ θεοῦσθαι τοῖς θεουµένοις ἀγαθότητι θείᾳ τὴν ἱεραρχίαν ἐπὶ σωτηρίᾳ καὶ 
θεώσει πάντων τῶν λογικῶν τε καὶ νοερῶν οὐσιῶν ἐδωρήσατο. Καὶ ταῖς µὲν 
ὑπερκοσµίοις καὶ µακαρίαις λήξεσιν ἀυλότερόν τε καὶ νοερώτερον (οὐ γὰρ ἔξωθεν 
αὐτὰς ὁ Θεὸς ἐπὶ τὰ θεῖα κινεῖ, νοητῶς δέ, καὶ ἔνδοθεν ἐλλαµποµένων αὐτῶν ἐν 
αὐγῇ καθαρᾷ καὶ ἀυλῳ τὴν θειοτάτην βούλησιν), ἡµῖν δὲ τὸ ἐκείναις ἑνιαίως τε καὶ 
συνεπτυγµένως δωρηθὲν ἐκ τῶν θεοπαραδότων Λογίων, ὡς ἡµῖν ἐφικτόν, ἐν 

ποικιλίᾳ καὶ πλήθει διαιρετῶν συµβόλων δεδώρηται. Οὐσία γὰρ τῆς καθ' ἡµᾶς 
ἱεραρχίας ἐστὶ τὰ θεοπαράδοτα Λόγια. Σεπτότατα δὲ λόγια ταῦτά φαµεν, ὅσα πρὸς 
τῶν ἐνθέων ἡµῶν ἱεροτελεστῶν ἐν ἁγιογράφοις ἡµῖν καὶ θεολογικαῖς δεδώρηται 
δέλτοις· καὶ µὴν ὅσα πρὸς τῶν αὐτῶν ἱερῶν ἀνδρῶν ἀυλοτέρᾳ µυήσει καὶ γείτονί 
πως ἤδη τῆς οὐρανίας ἱεραρχίας ἐκ νοὸς εἰς νοῦν διὰ µέσου λόγου, σωµατι κοῦ µέν, 
ἀϋλοτέρου δὲ ὅµως, γραφῆς ἐκτός, οἱ καθηγεµόνες ἡµῶν ἐµυήθησαν. Οὐδὲ ταῦτα τῶν 
ἐνθέων ἱεραρχῶν εἰς τὸ τῆς ἱερουργίας κοινὸν ἀπαρακαλύπτοις νοήσεσιν, ἀλλ' ἐν 
συµβόλοις ἱεροῖς παραδεδωκότων. Ἔστι γὰρ οὐ πᾶς ἱερός, οὐδὲ πάντων, ὡς τὰ 
Λόγιά φησιν, ἡ γνῶσις. 
5. Ἀναγκαίως οὖν οἱ πρῶτοι τῆς καθ' ἡµᾶς, ἱεραρχίας καθηγεµόνες, ἐκ τῆς 
ὑπερουσίου θεαρχίας αὐτοί τε αναπλησθέντες τοῦ ἱεροῦ δώρου καὶ εἰς τὸ ἑξῆς αὐτὸ 
προαγαγεῖν ὑπὸ τῆς θεαρχικῆς ἀγαθότητος ἀπεσταλµένοι, καὶ αὐτοὶ [δὲ] ἀφθόνως 
ἐρῶντες ὡς θεῖοι τῆς τῶν µετ' αὐτοὺς ἀναγωγῆς καὶ θεώσεως, αἰσθηταῖς εἰκόσι τὰ 
ὑπερουράνια, καὶ ποικιλίᾳ καὶ πλήθει τὸ συνεπτυγµένον, καὶ ἐν ἀνθρωπίνοις τε τὰ 
θεῖα, καὶ ἐνύλοις τὰ ἄυλα, καὶ τοῖς καθ' ἡµᾶς τὰ ὑπερούσια, ταῖς ἐγγράφοις τε 
αὐτῶν καὶ ἀγράφοις µυήσεσι, κατὰ τοὺς ἱεροὺς ἡµῖν παρέδοσαν θεσµούς, οὐ τῶν 
ἀνιέρων ἕνεκα µόνον, οἷς οὐδὲ τῶν συµβόλων ἅπτεσθαι θεµιτόν, ἀλλ' ὅτι καὶ 
συµβολική τίς ἐστιν, ὅπερ ἔφην, ἀναλόγως ἡµῖν αὐτοῖς ἡ καθ' ἡµᾶς ἱεραρχία, 
δεοµένη τῶν αἰσθητῶν εἰς τὴν ἐξ αὐτῶν ἐπὶ τὰ νοητὰ θειοτέραν ἡµῶν ἀναγωγήν. 
Ἀνακεκαλυµµένοι δὲ ὅµως εἰσὶν οἱ τῶν συµβόλων λόγοι τοῖς θείοις ἱεροτελεσταῖς, 
οὓς οὐ θεµιτὸν ἐξάγειν εἰς τοὺς ἔτι τελειουµένους, εἰδότας ὡς οἱ τῶν ἱερῶν 
θεοπαραδότως νοµοθέται, ταῖς τῶν διακόσµων εὐσταθέσι καὶ ἀσυµφύρτοις τάξεσι, 
καὶ ταῖς τοῦ ἑκάστῳ κατ' ἀξίαν προσήκοντος ἀναλόγοις καὶ ἱεραῖς ἀπονεµήσεσι τὴν 
ἱεραρχίαν διετάξαντο. ∆ιὸ καὶ ταῖς σαῖς ἱεραῖς ὁµολογίαις πεισθεὶς (ἀναµνῆσαι γὰρ 
αὐτῶν εὐαγές), ὡς ἁπάσης µὲν ὑπερκειµένης ἱεραρχικῆς ἱερολογίας οὐ µεταδώσεις 
ἑτέρῳ παρὰ τοὺς ὁµοταγεῖς σοι θεοειδεῖς ἱεροτελεστάς· αὐτούς τε πείσεις 
ὁµολογῆσαι κατὰ θεσµὸν ἱεραρχικόν, καθαρῶν µὲν καθαρῶς ἐφάπτεσθαι, κοινωνεῖν 
δὲ µόνοις τῶν θεουργικῶν τοῖς θείοις καὶ τῶν τελείων τοῖς τελειωτικοῖς, ἁγίοις τε 
τῶν παναγεστάτων· ἄλλων τε ἱεραρχικῶν σοι καὶ τοὐτου µεταδέδωκα τοῦ ἐνθέου 
δώρου. 
 

ΚΕΦΑΛΑΙΟΝ Β΄ 
 

Περὶ τῶν ἐν τῷ φωτίσµατι τελουµένων Εἴρηται τοίνυν ἡµῖν ἱερῶς, ὡς οὗτός ἐστι 
τῆς καθ' ἡµᾶς ἱεραρχίας σκοπός· ἡ πρὸς Θεὸν ἡµῶν, ὡς ἐφικτόν, ἀφοµοίωσίς τε 

καὶ ἕνωσις. 
 
Ταύτης δέ, ὡς τὰ θεῖα διδάσκει Λόγια, ταῖς τῶν σεβασµιωτάτων ἐντολῶν ἀγαπήσεσι 
καὶ ἱερουργίαις µόνως τευξόµεθα. «Τηρήσει» γάρ, φησίν, «ὁ ἀγαπῶν µε τὸν λόγον 
µου, καὶ ὁ Πατήρ µου ἀγαπήσει αὐτόν, καὶ πρὸς αὐτὸν ἐλευσόµεθα, καὶ µονὴν παρ' 
αὐτῷ ποιήσοµεν». 
Τίς οὖν ἐστιν ἀρχὴ τῆς τῶν σεπτοτάτων ἐντολῶν ἱερουργίας; Ἡ πρὸς τὴν τῶν ἄλλων 
ἱερολογιῶν καὶ ἱερουργιῶν ὑποδοχὴν ἐπιτηδειότατα µορφοῦσα τὰς ψυχικὰς ἡµῶν 

ἕξεις, ἡ πρὸς τὴν τῆς ὑπερουρανίας λήξεως ἀναγωγὴν ἡµῶν ὁδοποίησις, ἡ τῆς ἱερᾶς 
καὶ θειοτάτης ἡµῶν ἀναγεννήσεως παράδοσις. Ὡς γὰρ ὁ κλεινὸς῏ ἡµῶν ἔφη 
καθηγεµών, ἡ κατὰ νοῦν µὲν ἐπὶ τὰ θεῖα πρωτίστη κίνησις ἡ ἀγάπησίς ἐστι τοῦ 
Θεοῦ· τῆς δὲ ἱερᾶς ἀγαπήσεως ἡ πρὸς τὴν ἱερουργίαν τῶν θείων ἐντολῶν 
ἀρχικωτάτη πρόοδος ἡ τοῦ εἶναι θείως ἡµᾶς ἀῤῥητοτάτη δηµιουργία. 
Εἰ γὰρ τὸ εἶναι θείως ἐστὶν ἡ θεία γέννησις, οὐ µή ποτέ τι γνοίη τῶν θεοπαραδότων, 
ούτε µὴν ἐνεργήσειεν, ὁ µηδὲ τὸ ὑπάρχειν ἐνθέως ἐσχηκώς. Ἢ οὐχὶ καὶ ἡµῖν 
(ἀνθρωπίνως φαµέν) ὑπάρξαι δεῖ πρῶτον, εἶτα ἐνεργῆσαι τὰ καθ' ἡµᾶς, ὡς τοῦ 
µηδαµῶς ὄντος οὐδὲ κίνησιν, ἀλλ' οὐδὲ ὕπαρξιν ἔχοντος^ τοῦ δέ που ὄντος, ἐκεῖνα 
µόνον ἐνεργοῦντος ἢ πάσχοντος ἐν οἶς εἶναι πέφυκεν; Ἀλλὰ τοῦτο µέν, ὡς οἶµαι, 
σαφές. Ἑξῆς δὲ τὰ θεῖα τῆς θεογενεσίας ἐποπτεύσωµεν, σύµβολα. Καί µοι µηδεὶς 
ἀτέλεστος ἐπὶ τὴν θέαν ἰέτω. Και γὰρ ουδὲ ταῖς ἡλιοτεύκτοις αὐγαῖς ἐν ἀσθενέσι 
κόραις ἀντωπεῖν ἀκίνδυνον, οὐδὲ τοῖς ὑπὲρ ἡµᾶς ἐγχειρεῖν ἀβλαβές· εἴπερ ἀληθὴς ἡ 
κατὰ νόµον ἱεραρχία, τὸν µὲν ᾽Οζίαν, ὅτι τοῖς ἱεροῖς ἐνεχείρησεν, ἀποστρεφοµένη· 
τὸν Κορὲ δέ, ὅτι τοῖς ὑπὲρ αὐτὸν ἱεροῖς· τὸν δὲ Ναδὰβ [καὶ Ἀβιούδ], ὅτι τοῖς οἰκείοις 
ἀνιέρως ἀπεχρήσα[ν]το. 
 

Μυστήριον φωτίσµατος 
 

1. Ὁ µὲν ἱεράρχης, ἑκάστοτε τῇ πρὸς Θεὸν ἀφοµοιώσει «πάντας ανθρώπους» θέλων 
«σωθῆναι, καὶ εἰς ἑπίγνωσιν ἀληθείας ἐλθεῖν», ἀνακηρύττει πᾶσι τὰ ὄντως 
εὐαγγέλια, Θεὸν ἵλεω τοῖς ἐπὶ γῆς ἐξ οἰκείας ὄντα καὶ φυσικῆς ἀγαθότητος, αὐτὸν 
ὡς ἡµᾶς [εὐτόνως] ἀφικέσθαι διὰ φιλανθρωπίαν ἀξιώσαντα, καὶ τῇ πρὸς αὐτὸν 
ἑνώσει δίκην πυρὸς ἀφοµοιῶσαι τὰ ἑνωθέντα, κατὰ τὴν αὐτῶν πρὸς θέωσιν 
ἐπιτηδειότητα. «Ὅσοι γὰρ ἔλαβον αὐτόν, ἔδωκεν αὐτοῖς ἐξουσίαν τέκνα Θεοῦ 
γενέσθαι, τοῖς πιστεύουσιν εἰς τὸ ὄνοµα αὐτοῦ, οἳ οὐκ ἐξ αἱµάτων, οὐδὲ ἐκ 
θελήµατος σαρκός, ἀλλ' ἐκ Θεοῦ ἐγεννήθησαν».  
2. Ὁ τούτων ἀγαπήσας τῶν ὄντως ὑπερκοσµίων τὴν ἱερὰν µετουσίαν, ἐλθὡν ἐπί τινα 
τῶν µεµυηµένων, πείθει µὲν αὐτόν, ἡγήσασθαι [αὐτοῦ] τῆς ἐπὶ τὸν ἱεράρχην ὁδοῦ, 
αὐτὸς δὲ ὁλικῶς ἐπακολουθήσειν ἐπαγγέλλεται τοῖς παραδοθησοµένοις, καὶ ἀξιοῖ 
τῆς τε προσαγωγῆς αὐτοῦ, καὶ συµπάσης τῆς ἐπὶ τὸ ἑξῆς ζωῆς τὴν ἐπιστασίαν 
ἀναδέξασθαι. Τὸν δέ, τῆς µὲν ἐκείνου σωτηρίας ἱερῶς ἐρῶντα, πρὸς δὲ τὸ τοῦ 
πράγµατος ὕψος ἀντιµετροῦντα τὸ ἀνθρώπινον, φρίκη µὲν ἄφνω καὶ ἀµηχανία 
περιίσταταιτ τελευτῶν δὲ ὅµως, ποιήσειν τὸ αἰτηθὲν ἀγαθοειδῶς ὡµολόγησε, καὶ 
παραλαβὼν αὐτὸν ἄγει πρὸς τὸν τῆς ἱεραρχίας ἐπώνυµον.  
3. Ὁ δὲ µετ' εὐφροσύνης, ὡς τὸ ἐπ' ὤµων πρόβατον, εἰσδεξάµενος τοῖν ἀνδροῖν, 
ἐσέφθη µὲν πρῶτα [καὶ ὑµνεῖ], διὰ νοερᾶς εὐχαριστίας καὶ σωµατοειδοῦς 
προσκυνήσεως, τὴν µίαν ἀγαθοεργέτιν ἀρχήν, ὑφ' ἧς τὰ καλούµενα καλεῖται, καὶ τὰ 
σωζόµενα σώζεται.  
4. Εἶτα πᾶσαν ἱερὰν διακόσµησιν ἐπὶ συνεργίᾳ µὲν καὶ συνεορτάσει τῆς τἀνδρὸς 
σωτηρίας εὐχαριστίᾳ δὲ τῆς θείας ἀγαθότητος εἰς τὸν ἱερὸν χῶρον συναγαγών, ἐν 
ἀρχῇ µὲν ὕµνον τινὰ τοῖς Λογίοις ἐγκείµενον ἅµα πᾶσι τοῖς τῆς Ἔκκλησίας 
πληρώµασιν ἱερολογεῖ· καὶ µετὰ τοῦτο τὴν ἱερὰν ἀσπασάµενος τράπεζαν, πρὸς τὸν 

ἄνδρα παρόντα πρόεισι, καὶ πυνθάνεται παρ' αὐτοῦ τί βουλόµενος ἥκοι.  
5. Τοῦ δὲ θεοφιλῶς αἰτιασαµένου, κατὰ τὴν τοῦ ἀναδόχου παράδοσιν, τὴν 
ἀθεότητα, τὴν ἀγνωσίαν τοῦ ὄντως καλοῦ, τὴν τῆς ἐνθέου ζωῆς ἀνενεργησίαν, 
ἀξιοῦντός τε διὰ τῆς ἱερᾶς αὐτοῦ µεσιτείας Θεοῦ καὶ τῶν θείων τυχεῖν, µαρτύρεται 
µὲν αὐτῷ τὴν ὀφειλοµένην ὁλικὴν γενέσθαι προσέλευσιν, ὡς παντελείῳ καὶ ἀµώµῳ 
ὄντι Θεῷ· καὶ τὴν ἔνθεον αὐτῷ πολιτείαν ὑφηγησάµενος, καὶ προσερωτήσας, εἰ οὕτω 
πολιτεύσαιτο, µετὰ τὴν ὁµολογίαν, ἐπιτίθησιν αὐτοῦ τῇ κεφαλῇ τὴν χεῖρα, καὶ 
σφραγισάµενος, ἀπογράψασθαι κελεύει τοῖς ἱερεῦσι τὸν ἄνδρα καὶ τὸν ἀνάδοχον.  
6. Τῶν δὲ ἀπογρᾳψαµένων, εὐχὴν ἱερὰν ποιεῖται· καὶ ταύτην ἁπάσης αὐτῷ τῆς 
Εκκλησίας συµπληρωσάσης, ὑπολύει µὲν αὐτόν, καὶ ἀπαµφιέννυσι διὰ τῶν 
λειτουργῶν. Εἶτα στήσας ἐπὶ δυσµαῖς προσέχοντα, καὶ τὰς χεῖρας ἀπωθοῦντα πρὸς 
τὴν αὐτὴν ἀπεστραµµένας χώραν, ἐµφυσῆσαι µὲν αὐτῷ τρὶς διακελεύεται τῷ 
Σατανᾷ, καὶ προσέτι τὰ τῆς ἀποταγῆς ὁµολογῆσαι καὶ τρὶς αὐτῷ τὴν ἀποταγὴν 
µαρτυρόµενος, ὁµολογήσαντα τρὶς τοῦτο, µετάγει πρὸς ἕω, καὶ πρὸς οὐρανὸν 
ἀναβλέψαντα, καὶ τὰς χεῖρας ἀνατείναντα, κελεύει συντάξασθαι τῷ Χριστῷ καὶ 
πάσαις ταῖς θεοπαραδότοις ἱερολογίαις.  
7. Τοῦ δὲ καὶ τοῦτο πεποιηκότος, µαρτύρεται πάλιν αὐτῷ τρὶς τὴν ὁµολογίαν^ καὶ 
πάλιν αὐτοῦ τρὶς ὁµολογήσαντος, ἐπευξαµενος εὐλογεῖ καὶ χειροθετεῖ. Καὶ τελείως 
ἀπαµφιεσάντων αὐτὸν τῶν λειτουργῶν, κοµίζουσι µὲν οἱ ἱερεῖς τὸ τῆς χρίσεως ἅγιον 
ἔλαιον. Ὁ δὲ τῆς χρίσεως διὰ τοῦ σφραγίσαι τρὶς ἀπαρξάµενος, τὸ λοιπὸν τοῖς 
ἱερεῦσι τὸν ἄνδρα χρῖσαι πανσώµως παραδούς, αὐτὸς ἐπὶ τὴν µητέρα τῆς υἱοθεσίας 
ἔρχεται, καὶ τὸ ταύτης ὕδωρ ταῖς ἱεραῖς ἐπικλήσεσι καθαγιάσας, καὶ τρισὶ τοῦ 
παναγεστάτου µύρου σταυροειδέσι χύσεσι τελειώσας αὐτό, καὶ ταῖς τοῦ µύρου 
πανιέροις ἐπιβολαῖς ἰσαρίθµως τὸ ἱερὸν τῆς τῶν θεολήπτων προφητῶν ἐπιπνοίας 
µελῴδηµα συνεπιφθεγξάµενος, κελεύει τὸν ἄνδρα προσκοµισθῆναι. Καί τινος ἱερέως 
ἐκ τῆς ἀπογραφῆς αὐτόν τε καὶ τὸν ἀνάδοχον ἀνακηρύξαντος, ὁ µὲν ὑπὸ τῶν ἱερέων 
ἐπὶ τοῦ ὕδατος ἄγεται, πρὸς τὴν τοῦ ἱεράρχου χεῖρα [πρὸς αὐτὸν] χειραγωγούµενος· 
ὁ δὲ ἱεράρχης ἄνωθεν ἑστηκώς, ἀναβοησάντων πάλιν ἑπὶ τοῦ ἱεράρχου κατὰ τὸ 
ὕδωρ τὸ ὄνοµα τοῦ τελουµένου τῶν ἱερέων, τρὶς µὲν αὐτὸν ὁ ἱεράρχης βαπτίζει, ταῖς 
τρισὶ τοῦ τελουµένου καταδύσεσι καὶ ἀναδύσεσι τὴν τρισσὴν τῆς θείας 
µακαριότητος ἐπιβοήσας Ὑπόστασιν· καὶ παραλαβόντες αὐτὸν οἱ ἱερεῖς, 
ἐγχειρίζουσι τῷ τῆς προσαγωγῆς ἀναδόχῳ τε καὶ ἡγεµόνι, καὶ σὺν αὐτῷ 
περιβαλόντες ἐσθῆτα τῷ τελουµένῳ κατάλληλον, ἐπὶ τὸν ἱεράρχην αὖθις ἄγουσιν. Ὁ 
δὲ τῶ θεουργικωτάτῳ µυρῳ τὸν ἄνδρα σφραγισάµενος, µέτοχον ἀποφαίνει λοιπὸν 
τῆς ἱεροτελεστικωτάτης Εὐχαριστίας.  
8. Ταῦτα δὲ τελέσας ἀπὸ τῆς ἐπὶ τὰ δεύτερα προόδου, πάλιν ἐπὶ τὴν τῶν πρώτων 
ἀνατείνεται θεωρίαν, ὡς κατὰ µηδένα καιρὸν ἢ τρόπον, ἐπ' ἀλλοτρίῳ τινὶ παρὰ τὰ 
οἰκεῖα τρεπόµενος, ἀλλ' ἀπὸ θείων εἰς θεῖα προσεχῶς καὶ ἀεὶ τῷ θεαρχικῷ Πνεύµατι 
µεταταττόµενος.  

 
Θεωρία 

 
1. Αὕτη µὲν οὖν ὡς ἐν συµβόλοις ἡ τῆς ἱερᾶς τελετὴ θεογενεσίας οὐδὲν ἀπρεπὲς ἢ 

ἀνίερον, οὐδὲ τῶν αἰσθητῶν ἔχουσα εἰκόνων, ἀλλ᾽ ἀξιοθέου θεωρίας αἰνίγµατα 
φυσικοῖς καὶ ἀνθρωποπρεπέσιν ἐσόπτροις ἐνεικονιζόµενα. Τὶ γὰρ ἂν φανείη 
διαµαρτάνουσα, καὶ τοῦ θειοτέρου λόγου τῶν τελουµένων σεσιγηµένου, πειθοῖ καὶ 
θεοῤῥηµοσύνῃ τὴν τοῦ προσιόντος εὐζωίαν ἱερῶς διαπραγµατευοµένη, καὶ τὴν 
ἁπάσης ὁµοῦ κακίας δι' ἐναρέτου καὶ θείας ζωῆς ἀποκάθαρσιν, τῇ δι' ὕδατος φυσικῇ 
καθάρσει, σωµατικώτερον αὐτῷ διαγγέλλουσα; Ταύτη δ' οὖν, εἰ καὶ µηδέν τι 
θειότερον εἶχεν ἡ τῶν τελουµένων συµβολικὴ παράδοσις, οὐκ ἀνίερος ἦν, ὡς οἶµαι, 
διδασκαλίαν µὲν εὐθέτου ζωῆς εἰσηγουµένη, τὴν παντελῆ δὲ τῆς ἐν κακίᾳ πολιτείας 
ἀποκάθαρσιν, ὁλικῶς τῷ σώµατι καθαιροµένω φυσικῶς δι' ὕδατος αἰνισσοµένη.  
2. Ἀλλ' ἔστω µὲν αὕτη τοῖς ἀτελέσιν εἰσαγωγικὴ ψυχαγωγία, τά τε ἱεραρχικὰ καὶ 
ἑνοειδῆ τῆς πληθύος, ὡς θέµις, ἀποδιαστέλλουσα, καὶ συµµετροῦσα ταῖς κατὰ µέρος 
τάξεσιν τὴν ἐναρµόνιον ἀναγωγήν ἡµεῖς δέ, ἀναβάσεσιν ἱεραῖς ἐπὶ τὰς τῶν 
τελουµένων ἀρχὰς ἀναβλέψαντες, καὶ ταύτας ἱερῶς µυηθέντες, ἐπιγνωσόµεθα, τίνων 
εἰσὶ χαρακτήρων τὰ ἐκτυπώµατα, καὶ τίνων ἀφανῶν αἱ εἰκόνες. Ἔστι γάρ, ὡς ἐν τῇ 
«Περὶ νοητῶν τε καὶ αἰσθητῶν» πραγµατείᾳ σαφῶς διηγόρευται, τὰ µὲν αἰσθητῶς 
ἱερὰ τῶν νοητῶν ἀπεικονίσµατα, καὶ ἐπ' αὐτὰ χειραγωγία καὶ ὁδός· τὰ δὲ νοητά τῶν 
κατ' αἴσθησιν ἱεραρχικῶν ἀρχὴ καὶ ἐπιστήµη.  
3. Λέγωµεν τοίνυν, ὡς ἔστιν ἡ τῆς θείας µακαριότητος ἀγαθότης ἀεὶ κατὰ ταὐτὰ καὶ 
ὡσαύτως ἔχουσα τὰς τοῦ οἰκείου φωτὸς ἀγαθοεργέτιδας ἀκτῖνας, ἐπὶ πάσας 
ἀφθόνως ἁπλοῦσα τὰς νοερὰς ὄψεις. Εἴτ' οὖν ἀποσταίη τοῦ νοητοῦ φωτὸς ἡ τῶν 
νοερῶν αὐθαίρετος αὐτεξουσιότης, κακίας ἔρωτι συµµύσασα τὰς φυσικῶς 
ἐνεσπαρµένας αὐτῇ πρὸς τὸ φωτίζεσθαι δυνάµεις, ἀπήρτηται τοῦ παρόντος αὐτῇ 
φωτὸς οὐκ ἀποστάντος, ἀλλ' ἐπιλάµποντος αὐτῇ µυωπαζούσῃ καὶ ἀποστρεφοµένῃ 
προστρέχοντος ἀγαθοειδῶς· εἴτε τοῦ µετρίως αὐτῇ δοθέντος ὁρατοῦ τοὺς ὅρους 
ὑπερπηδήσοι, καὶ πρὸς τὰς ὑπὲρ τὴν κατ' αὐτὴν ὄψιν αὐγὰς ἀυτωπῆσαι τολµηρῶς 
ἐπιχειρήσοι, τὸ µὲν φῶς ἐνεργήσει παρὰ τὰ φωτὸς οὐδέν· αὐτὴ δέ, τοῖς τελείοις 
ἀτελῶς ἐπιβάλλουσα, τῶν µὲν ἀνοικείων οὐκ ἂν ἐφίκοιτο, τοῦ µετρίου δὲ ἀκόσµως 
ὑπερφρονοῦσα δι' ἑαυτὴν ἀποτεύξεται. Πλήν, ὅπερ ἔφην, ἀγαθουργικῶς ἀεὶ ταῖς 
νοεραῖς ὄψεσι τὸ θεῖον ἥπλωται φῶς· ἔνεστί τε αὐταῖς ἀντιλαβέσθαι παρόντος 
αὐτοῦ, καὶ ἀεὶ πρὸς θεοπρεπῆ τῶν οἰκείων µετάδοσιν ὄντος ἑτοιµοτάτου. Πρὸς 
ταύτην ὁ θεῖος ἱεράρχης ἀποτυποῦται τὴν µίµησιν, τὰς φωτοειδεῖς αὐτοῦ τῆς ἐνθέου 
διδασκαλίας αὐγὰς ἀφθόνως ἐπὶ πάντας ἁπλῶν, καὶ τὸν προσιόντα φωτίσαι 
θεοµιµήτως ἑτοιµότατος ὤν, οὐ φθόνῳ οὐδὲ ἀνιέρῳ τῆς προτέρας ἀποστασίας ἢ 
ἀµετρίας µήνιδι χρώµενος, ἀλλ' ἐνθέως ἀεὶ τοῖς προσιοῦσι ταῖς αὐτοῦ φωταγωγίαις 
ἱεραρχικῶς ἐλλάµπων ἐν εὐκοσµίᾳ καὶ τάξει, καὶ ἀναλογίᾳ τῆς ἑκάστου πρὸς τὰ 
ἱερὰ συµµετρίας.  
4. Ἀλλ' ἐπείπερ εὐταξίας ἐστὶν ἀρχὴ τὸ Θεῖον ἱερᾶς, καθ' ἣν ἑαυτῶν ἐπιγνώµονες οἱ 
ἱεροὶ νόες, ὁ πρὸς τὸ οἰκεῖον τῆς φύσεως ὁρατὸν ἀνατρέχων, ἐν ἀρχῇ µέν, ὅστις ποτέ 
ἐστιν, αὐτὸς ὄψεται, καὶ τοῦτο λήψεται πρῶτον ἐκ τῆς πρὸς τὸ φῶς ἀνανεύσεως 
ἱερὸν δῶρον. Ὁ δὲ τὰ οἰκεῖα καλῶς ἀπροσπάθεσιν ὀφθαλµοῖς ἐπισκοπήσας, τῶν 
ἀλαµπῶν µὲν ἀποφοιτήσει τῆς ἀγνωσίας µυχῶν· τῆς Θεοῦ δὲ τελειωτάτης ἑνώσεως 
καὶ µεθέξεως ἀτελὴς ὤν, αὐτὸς οὐκ αὐτόθεν ἐπιθυµήσει, κατὰ βραχὺ δὲ διὰ τῶν 
αὐτοῦ πρώτων ἐπὶ τὰ ἔτι πρότερα, καὶ δι' ἐκείνων ἐπὶ τὰ πρώτιστα, καὶ τελειωθεὶς 

ἐπὶ τὴν ἀκρότητα τὴν θεαρχικὴν ἐν τάξει καὶ ἱερῶς ἀναχθήσεται. Ταύτης ἐστὶ τῆς 
εὐκόσµου καὶ ἱερᾶς τάξεως εἰκὼν ἡ τοῦ προσιόντος αἰδώς, καὶ τῶν καθ' ἑαυτὸν 
ἐπιγνωµοσύνη, τῆς ἐπὶ τον ἱεράρχην ὁδοῦ τὸν ἀνάδοχον ἔχουσα καθηγεµόνα. Τὸν δ' 
οὕτως ἀναγόµενον ἡ θεία µακαριότης εἰς τὴν ἑαυτῆς µετουσίαν εἰσδέχεται, καὶ τοῦ 
οἰκείου φωτός, ὥσπερ τινὸς αὐτῷ σηµείου µεταδίδωσιν, ἔνθεον ἀποτελοῦσα καὶ 
κοινωνὸν τῆς τῶν ἐνθέων ἀποκληρώσεως καὶ ἱερᾶς κατατάξεως· ὧν ἐστι σύµβολον 
ἱερὸν ἡ τοῦ ἱεράρχου τῷ προσιόντι δωρουµένη σφραγίς, καὶ τῶν ἱερέων ἡ 
σωτηριώδης ἀπογραφή, τοῖς σωζοµένοις αὐτὸν ἐγκαταλέγουσα, καὶ µνηµοσύνοις 
ἱεροῖς ἀνατιθεῖσα πρὸς αὐτῷ καὶ τὸν ἀνάδοχον, ὡς τῆς ζωοποιοῦ πρὸς ἀλήθειαν 
πορείας, τὸν µέν ἐραστὴν ὀιληθῆ καὶ συνοπαδὸν ἡγεµόνος ἐνθέου, τὸν δὲ ἀπλανῆ 
ταῖς θεοπαραδότοις ἡγήσεσι τοῦ ἑποµένου χειραγωγόν.  
5. Ἀλλ' οὐκ ἔνεστι τῶν ἄκρως ἐναντίων ἅµα µετέχειν, οὐδὲ τὸν κοινωνίαν τινὰ πρὸς 
τὸ ἓν ἐσχηκότα, µεριστὰς ἔχειν ζωάς, εἰ τῆς τοῦ ἑνὸς ἀντέχεται βεβαίας µεθέξεως· 
ἀλλ' ἄσχετον εἶναι καὶ ἀκατάτακτον ἐν πάσαις ταῖς τοῦ ἑνοειδοῦς διαιρέσεσιν· ὅπερ 
ἡ τῶν συµβόλων παράδοσις ἱερῶς αἰνισσοµένη, τὸν προσιόντα τὴν οἷον προτέραν 
ζωὴν ἀπεκδύσασα καὶ µέχρι τῶν κατ' ἐκείνην ἐσχάτων σχέσεων ἀπολύσασα, γυµνὸν 
καὶ ἀνυπόδετον ἵστησι πρὸς δυσµὰς ἀφορῶντα, καὶ τῇ τῶν χειρῶν ἀπώσει τὰς τῆς 
ἀλαµποῦς κακίας ἀναινόµενον κοινωνίας, καὶ τὴν ἐγγενοµένην αὐτῷ τῆς 
ἀνοµοιότητος ἕξιν ὥσπερ ἐκπνέοντα, καὶ τὰς ὁλικὰς ὁµολογήσαντα πρὸς τὸ τοῦ 
θεοειδοῦς ἐναντίον ἀποταγάς. Οὕτω παντελῶς ἄσχετον αὐτὸν καὶ ἀκοινώνητον 
γεγονότα πρὸς ἕω µετάγει, τὴν ἐν τῷ θείῳ φωτὶ στάσιν τε καὶ ἀνάνευσιν ἔσεσθαι 
καθαρῶς ἐν τῇ παντελεῖ τῆς κακίας ἀποφοιτήσει διαγγέλλουσα, καὶ τὰς ἱερὰς αὐτοῦ 
τῆς πρὸς τὸ ἓν ὁλικῆς συννεύσεως ὁµολογίας, ἑνοειδοῦς γενοµένου φιλαλήθως 
ἀποδεχοµένη. Ἀλλ' ἔστι που δῆλον, ὡς οἶµαι, τοῖς τῶν ἱεραρχικῶν ἐπιστήµοσιν, ὅτι 
ταῖς διηνεκέσιν ἐν συντονίᾳ πρὸς τὸ ἓν ἀνατάσεσι, καὶ ταῖς τῶν ἐναντίων ὁλικαῖς 
νεκρώσεσι καὶ ἀνυπαρξίαις, τὸ ἀναλλοίωτον ἴσχει τὰ νοερὰ τῆς θεοειδοῦς ἕξεως. Οὐ 
γὰρ ἀναχωρῆσαι χρὴ µόνον ἀπὸ κακίας ἁπάσης, ἀλλὰ καὶ ἀῤῥενωπῶς ἀµάλθακτον 
εἶναι, καὶ ἀφόβητον ἀεὶ πρὸς τὴν ἐπ' αὐτὴν ὀλέθριον ὕφεσιν, οὐδὲ τοῦ ἱεροῦ τῆς 
ἀληθείας ἔρωτος ἐν καταλήξει ποτὲ γενέσθαι, προσεχῶς δὲ καὶ αἰωνίως ἐπ' αὐτήν, 
ὅση δύναµις, ἀνατείνεσθαι, τὴν ἐπὶ τὰ τελεώτερα τῆς θεαρχίας ἀναγωγὴν ἱερῶς ἀεὶ 
διαπραγµατευόµενον.  
6. Ὁρᾷς δὲ τὰς τούτων ἀκριβεῖς εἰκόνας ἐν τοῖς ἱεραρχικῶς τελουµένοις. Ὁ µὲν γὰρ 
θεοειδὴς ἱεράρχης ἀπάρχεται τῆς ἱερᾶς ἀλοιφῆς, οἱ δὲ ἱερεῖς ὑπ' αὐτῷ τελοῦσι τὴν 
τῆς χρίσεως ἱερουργίαν, ἐπὶ τοὺς ἱεροὺς ἐν τύπῳ τὸν τελούµενον ἀγῶνας 
ἐκκαλούµενοι, καθ' οὓς ὑπ' ἀθλοθέτῃ χριστῷ γινόµενος, ἐπειδὴ ὡς Θεός ἐστι τῆς 
ἀθλοθεσίας δηµιουργός, ὡς σοφὸς δὲ τοὺς νόµους αὐτῆς τέθεικεν, εἰργάσατο δὲ ὡς 
καλὸς εὐπρεπῆ τοῖς νικῶσι τὰ ἔπαθλα. Καὶ τὸ ἔτι θειότερον, ἐπείπερ ὡς ἀγαθὸς ἐν 
τοῖς ἀθληταῖς ἐγεγόνει µετ᾽ αὐτῶν ἱερῶς, ὑπὲρ τῆς αὐτῶν ἐλευθερίας καὶ νίκης πρὸς 
τὸ τοῦ θανάτου καὶ τῆς φθορᾶς ἀγωνιζόµενος κράτος, τοῖς µὲν ἀγῶσιν ὡς θείοις ὁ 
τελούµενος ἐπιβήσεται χαίρων, ἐµµένει δὲ ταῖς τοῦ σοφοῦ νοµοθεσίαις, καὶ κατ' 
αὐτὰς ἀπαραβάτως ἀγωνιεῖται, πρὸς τὴν τῶν καλῶν ἐπάθλων ἐλπίδα βεβαίως ἔχων, 
ὑπ' ἀγαθῷ τῆς ἀθλοθεσίας Κυρίῳ καὶ ἡγεµόνι ταττόµενος· ἐπιβὰς δὲ τοῖς θείοις 
ἴχνεσι τοῦ ἀθλητῶν πρώτου δι' ἀγαθότητα, ταῖς θεοµιµήτοις ἀθλήσεσι τὰς πρὸς 

θέωσιν ἐναντίας αὐτῷ καταπαλαίσας ἐνεργείας τε καὶ ὑπάρξεις, συναποθνήσκει 
Χριστῷ µυστικῶς εἰπεῖν, τῇ ἁµαρτίᾳ κατὰ τὸ βάπτισµα.  
7. Καί µοι συνετῶς ἐννόει, τὰ ἱερὰ µεθ' ὅσης οἰκειότητος ἔχει τὰ σύµβολα. Καὶ γὰρ 
ἐπειδὴ θάνατός ἐστιν ἐφ' ἡµῶν οὐ τῆς οὐσίας ἀνυπαρξία κατὰ τὸ δόξαν ἑτέροις, ἀλλ' 
ἡ τῶν ἡνωµένων διάκρισις, εἰς τὸ ἡµῖν ἀφανὲς ἄγουσα τὴν ψυχὴν µέν, ὡς ἐν στερήσει 
σώµατος ἀειδῆ γιγνοµένην, τὸ σῶµα δέ, ὡς ἐν γῇ καλυπτόµενον, ἢ καθ᾽ ἑτέραν τινὰ 
τῶν σωµατοειδῶν ἀλλοιώσεων, ἐκ τῆς κατ' ἄνθρωπον ἰδέας ἀφανιζόµενον· οἰκείως ἡ 
δι' ὕδατος ὁλικὴ κάλυψις εἰς τὴν τοῦ θανάτου καὶ τοῦ τῆς ταφῆς ἀειδοῦς εἰκόνα 
παρείληπται. Τὸν οὖν ἱερῶς βαπτιζόµενον ἡ συµβολικὴ διδασκαλία µυσταγωγεῖ ταῖς 
ἐν τῷ ὕδατι τρισὶ καταδύσεσι τὸν θεαρχικὸν τῆς τριηµερονύκτου ταφῆς Ἰησοῦ τοῦ 
ζωοδότου µιµεῖσθαι θάνατον, ὡς ἐφικτὸν ἀνδράσι τὸ θεοµίµητον, ἐν ᾧ, κατὰ τὴν 
τοῦ Λογίου µυστηριώδη καὶ κρυφίαν παράδοσιν, οὐδὲν εὕρηκεν ὁ τοῦ κόσµου 
ἄρχων.  
8. Εξῆς δὲ φωτοειδεῖς ἐσθῆτας ἐπιβάλλουσι τῷ τελουµένῳ. Τῇ γαρ ἀνδρικῇ καὶ 
θεοειδεῖ τῶν ἐναντίων ἀπαθείθι, καὶ τῇ πρὸς τὸ ἓν ἐν συντονίᾳ συννεύσει τὸ 
ἄκοσµον κοσµεῖται, καὶ τὸ ἀνείδεον εἰδοποιεῖται, τῆ φωτοειδεῖ καθόλου ζωῇ 
λαµπρυνόµενον. Ἡ δὲ τοῦ µύρου τελειωτικὴ χρῖσις εὐώδη ποιεῖ τὸν τετελεσµένον· ἡ 
γὰρ ἱερὰ τῆς θεογενεσίας τελείωσις ἑνοῖ τὰ τελεσθέντα τῷ θεαρχικῷ Πνεύµατι. Τὴν 
δὲ νοητῶς εὐωδοποιὸν καὶ τελεσιουργὸν ἐπιφοίτησιν, ἀῤῥητοτάτην οὖσαν, 
ἐπιγνῶναι νοερῶς παρίηµι τοῖς ἠξιωµένοις τῆς κατὰ τὸν νοῦν τοῦ θείου Πνεύµατος 
ἱερᾶς καὶ θεουργοῦ κοινωνίας. Ἐν τέλει δὲ πάντων ὁ ἱεράρχης ἐπὶ τὴν ἱερωτάτην 
εὐχαριστίαν καλεῖ τὸν τετελεσµένον, καὶ τῆς τῶν τελεστικῶν µυστηρίων αὐτῷ 
µεταδίδωσι κοινωνίας. 
 

ΚΕΦΑΛΑΙΟΝ Γ΄ 
 

Περὶ τῶν ἐν τῇ συνάξει τελουµένων 
 
Ἀλλ' εὖγε, ὅτι ταύτης ἐµνήσθηµεν, ἣν οὐ θεµιτὸν ἐµοὶ παραδραµόντι, τῶν 
ἱεραρχικῶν τι πρὸ ταύτης ἕτερον ὑµνῆσαι· καὶ γάρ ἐστι, κατὰ τὸν κλεινὸν ἡµῶν 
καθηγεµόνα, Τελετῶν τελετή, καὶ χρὴ πρὸ τῶν ἄλλων αὐτὴν ἱερογραφικῶς 
ἐκθέµενον ἐκ τῆς ἐνθέου κατὰ τὰ Λόγια καὶ ἱεραρχικῆς ἐπιστήµης ἐπὶ τὴν ἱερὰν 
αὐτῆς ἀναχθῆναι τῷ θεαρχικῷ Πνεύµατι θεωρίαν.  
Καὶ πρῶτόν γε τοῦτο ἱερῶς ἐποπτεύσωµεν, ὅτου δὴ ἕνεκα τὸ κοινὸν καὶ ταῖς ἄλλαις 
ἱεραρχικαῖς τελεταῖς ἐκκρίτως αὐτῇ παρὰ τὰς λοιπὰς ἀνατέθειται, καὶ ἑνιαίως 
ἀνηγόρευται κοινωνία τε καὶ σύναξις, ἑκάστης ἱεροτελεστικῆς πραγµατείας καὶ τὰς 
µεριστὰς ἡµῶν ζωὰς εἰς ἑνοειδῆ θέωσιν συναγούσης, καὶ τῇ τῶν διαιρετῶν θεοειδεῖ 
συµπτύξει τὴν πρὸς τὸ ἓν κοινωνίαν καὶ ἕνωσιν δωρουµέ νης. Φαµὲν δέ, ὅτι ταῖς τῶν 
ἄλλων ἱεραρχικῶν συµβόλων µεθέξεσιν, ἡ τελείωσις ἐκ τῶν ταύτης θεαρχικῶν καὶ 
τελειωτικῶν ἐνεστι δωρεῶν. Οὐ γὰρ ἔνεστι σχεδόν τινα τελεσθῆναι τελετὴν 
ἱεραρχικήν, µὴ τῆς θειοτάτης Εὐχαριστίας ἐν κεφαλαίῳ τῶν καθ' ἕκαστα 
τελουµένων τὴν ἐπὶ τὸ ἓν τοῦ τελεσθέντος ἱερουργούσης συναγωγήν, καὶ τῇ 
θεοπαραδότῳ δωρεᾷ τῶν τελειωτικῶν µυστηρίων τελεσιουργούσης αὐτοῦ τὴν πρὸς 

Θεὸν κοινωνίαν. Εἰ τοίνυν ἑκάστη τῶν ἱεραρχικῶν τελετῶν, ἀτελὴς µὲν οὖσα, τὴν 
πρὸς τὸ ἓν ἡµῶν κοινωνίαν καὶ σύναξιν οὐ τελεσιουργήσει, καὶ τὸ εἶναι τελετὴ διὰ 
τὸ ἀτέλεστον ἀφῃρηµένη· τὸ δὲ τέλος ἁπάσῃς καὶ τὸ κεφάλαιον ἡ τῶν θεαρχικῶν 
µυστηρίων τῷ τελουµένῳ µετάδοσις, εἰκότως ἡ ἱεραρχικὴ σύνεσις ἐπωνυµίαν αὐτῇ 
κυρίαν ἐκ τῆς τῶν πραγµάτων ἀληθείας ἐφεῦρεν. Οὕτω δὴ καὶ τὴν ἱερὰν τῆς 
θεογενεσίας τελετήν, ἐπειδὴ πρώτου φωτὸς µεταδίδωσι, καὶ πασῶν ἐστιν ἀρχὴ τῶν 
θείων φωταγωγιῶν, ἐκ τοῦ τελουµένου τὴν ἀληθῆ τοῦ φωτίσµατος ἐπωνυµίαν 
ὑµνοῦµεν. Εἰ γὰρ καὶ πᾶσι κοινὸν τοῖς ἱεραρχικοῖς τὸ φωτὸς ἱεροῦ µεταδιδόναι τοῖς 
τελουµένοις, ἀλλ' αὕτη τὸ πρώτως ἰδεῖν ἐδωρήσατό µοι, καὶ διὰ τοῦ ταύτης 
ἀρχικωτάτου φωτὸς πρὸς τὴν τῶν ἄλλων ἱερῶν ἐποψίαν φωταγωγοῦµαι. Ταῦτα δὲ 
εἰπόντες, ἀνασκεψώµεθα καὶ κατίδωµεν ἱεραρχικῶς τὴν καθ' ἕκαστον ἀκριβῆ τῆς 
ἁγιωτάτης τελετῆς ἱερουργίαν καὶ θεωρίαν. 

 
Μυστήριον συνάξεως, εἴτ' οὖν κοινωνίας 

 
Ὁ µὲν ἱεράρχης, εὐχὴν ἱερὰν ἐπὶ τοῦ θείου θυσιαστηρίου τελέσας, ἐξ αὐτοῦ τοῦ 
θυµιᾷν ἀρξάµενος, ἐπὶ πᾶσαν ἔρχεται τὴν τοῦ ἱεροῦ χώρου περιοχήν· ἀναλύσας δὲ 
πάλιν ἐπὶ τὸ θεῖον θυσιαστήριον, ἀπάρχεται τῆς ἱερᾶς τῶν ψαλµῶν µελῳδίας, 
συνᾳδούσης αὐτῷ τὴν ψαλµικὴν ἱερολογίαν ἁπθισης τῆς ἐκκλησιαστικῆς 
διακοσµήσεως. Ἑξῆς δὲ διὰ τῶν λειτουργῶν ἡ τῶν ἁγιογράφων δέλτων ἀνάγνωαις 
ἀκολούθως γίνεται· καὶ µετὰ ταύτας ἔξω γίνον ται τῆς ἱερᾶς περιοχῆς οἱ 
κατηχούµενοι, καὶ πρὸς αὐτοῖς οἱ ἐνεργούµενοι καὶ οἱ ἐν µετανοίᾳ ὄντες, µένουσι δὲ 
οἱ τῆς τῶν θείων ἐποψίας καὶ κοινωνίας ἄξιοι. Τῶν λειτουργῶν δὲ οἱ µὲν ἑστᾶσι 
παρὰ τὰς τοῦ ἱεροῦ πύλας συγκεκλεισµένας, οἱ δὲ ἄλλο τι τῶν τῆς οἰκείας τάξεως 
ἐνεργοῦσιν. Οἱ δὲ τῆς λειτουργικῆς διακοσµήσεως ἔκκριτοι σὺν τοῖς ἱερεῦσιν ἐπὶ τοῦ 
θείου θυσιαστηρίου προτιθέασιι τὸν ἱερὸν ἄρτον καὶ «Τὸ τῆς εὐλογίας ποτήριον, 
προοµολογηθείσης ὑπὸ παντὸς τοῦ τῆς ἐκκλησίας πληρώµατος τῆς καθολικῆς» 
ὑµνολογίας. Πρὸς οἷς ὁ θεῖος ἱεράρχης εὐχὴν ἱερὰν τελεῖ, καὶ τὴν ἁγίαν εἰρήνην 
ἅπασι διαγγέλλει· καί, ἀσπασαµένων ἀλλήλους ἁπάντων, ἡ µυστικὴ τῶν ἱερῶν 
πτυχῶν ἀνάῤῥησις ἐπιτελεῖται. Καί, νιψαµένων τὰς χεῖρας ὕδατι τοῦ ἱεράρχου καὶ 
τῶν ἱερέων, ὁ µὲν ἱεράρχης ἐν µέσῳ τοῦ θείου θυσιαστηρίου καθίσταται, περιεστᾶσι 
δὲ µόνοι µετὰ τῶν ἱερέων οἱ τῶν λειτουργῶν ἔκκριτοι. Καὶ τὰς ἱερὰς θεουργίας ὁ 
ἱεράρχης ὑµνήσας, ἱερουργεῖ τὰ θειότατα, καὶ ὑπ' ὄψιν ἄγει τὰ ὑµνηµένα διὰ τῶν 
ἱερῶς προκειµένων συµβόλωντ καὶ τὰς δωρεὸις τῶν θεουργιῶν ὑποδείξας, εἰς 
κοινωνίαν αὐτῶν ἱερὰν αὐτός τε ἔρχεται, καὶ τοὺς ἄλλους προτρέπεται, Μετασχὼν 
δὲ καὶ µεταδοὺς τῆς θεαρχικῆς κοινωνίας, εἰς εὐχαριστίαν ἱερὰν καταλήγει, τῶν 
πολλῶν µὲν εἰς µόνα τὰ θεῖα σύµβολα παρακυψάντων, αὐτοῦ δὲ ἀεὶ τῷ θεαρχικῷ 
Πνεύµατι πρὸς τὰς ἁγίας τῶν τελουµένων ἀρχὰς ἐν µακαρίοις καὶ νοητοῖς θεάµασιν 
ἱεραρχικῶς ἐν καθαρότητι τῆς θεοειδοῦς ἕξεως ἀναγοµένου.  
 

Θεωρία 
 

1. ∆εῦρο δὴ οὖν, ὦ παῖ καλέ, µετὰ τὰς εἰκόνας ἐν τάξει καὶ ἱερῶς ἐπὶ τὴν θεοειδῆ τῶν 

ἀρχετύπων ἀλήθειαν, ἐκεῖνο τοῖς ἔτι τελειουµένοις εἰς ἐναρµόνιον αὐτῶν 
ψυχαγωγίαν εἰπών, ὡς οὐδὲ τῶν συµβόλων ἡ ποικίλη καὶ ἱερὰ σύνθεσις ἀνόητος 
αὐτοῖς ὑπάρχει, καὶ µέχρι τῶν ἐκτὸς φαινοµένη µόνον. Αἱ µὲν γὰρ ἱερώταται τῶν 
Λογίων ᾠδαὶ καὶ ἀναγνώσεις διδασκαλίαν αὐτοῖς ἐναρέτου ζωῆς ὑφηγοῦνται, καὶ 
πρό γε τούτου τὴν παντελῆ τῆς φθοροποιοῦ κακίας ἀποκάθαρσιν ἡ δὲ θειοτάτη τοῦ 
ἑνὸς καὶ ταὐτοῦ καὶ ἄρτου καὶ ποτηρίου κοινὴ καὶ εἰρηναία µετάδοσις ὁµοτροπίαν 
αὐτοῖς ἔνθεον ὡς ὁµοτρόφοις νοµοθετεῖ, καὶ τοῦ θειοτάτου δείπνου καὶ 
ἀρχισυµβόλου τῶν τελουµένων εἰς µνήµην ἱερὰν ἄγει· καθ' ὃ καὶ αὐτὸς ὁ τῶν 
συµβόλων δηµιουργὸς ἀποκληροῖ δικαιότατα τὸν οὐχ ὁσίως αὐτῷ καὶ ὁµοτρόπως 
τὰ ἱερὰ συνδειπνήσαντα, διδάσκων εὐαγῶς τε ἅµα καὶ θεοπρεπῶς, ὡς ἡ καθ' ἕξιν 
ἀληθὴς ἐπὶ τὰ θεῖα προσέλευσις, τὴν πρὸς τὸ ὅµοιον αὐτῶν κοινωνίαν τοῖς 
προσιοῦσι χαρίζεται.  
2. Ταῦτα µὲν οὖν, ὡς ἔφην, ἐπὶ τὰ τῶν ἀδύτων προπύλαια καλῶς διαγεγραµµένα 
τοῖς ἀτελέσιν ἔτι πρὸς θεωρίαν αὐτάρκη καταλιπόντες, εἰσέλθωµεν ἀπὸ τῶν 
αἰτιατῶν εἰς τά αἴτια, κατὰ τὴν ἱερὰν ἡµῶν σύναξιν, καὶ τὴν εὐπρεπῆ τῶν νοητῶν, 
Ἰησοῦ φωταγωγοῦντος, ὀψόµεθα θεωρίαν, τὸ µακάριον ἀποστίλβουσαν ἐµφανῶς 
τῶν ἀρχετύπων κάλλος. Ἀλλ' ὦ θειοτάτη καὶ ἱερὰ τελετή, τὰ περικείµενά σοι 
συµβολικῶς ἀµφιέσµατα τῶν αἰνιγµάτων ἀποκαλυψαµένη, τηλαυγῶς ἡµῖν 
ἀναδείχθητι, καὶ τὰς νοερὰς ἡµῶν ὄψεις ἑνιαίου καὶ ἀπερικαλύπτου φωτὸς 
ἀποπλήρωσον.  
3. ∆εῖ δὴ οὖν ἡµᾶς (ἐντὸς παρεῖναι τῶν πανιέρων, οἴοµαι), τὸ νοητὸν τοῦ πρώτου 
τῶν ἀγαλµάτων ἀπογυµνώσαντας, εἰς τὸ θεοειδὲς αὐτοῦ κάλλος ἐνατενίσαι, καὶ τὸν 
ἱεράρχην ἐνθέως ἰδεῖν ἀπὸ τοῦ θείου θυσιαστηρίου µέχρι τῶν ἐσχάτων τοῦ ἱεροῦ 
µετ᾽ εὐοσµίας ἰόντα, καὶ πάλιν ἐπ' αὐτῷ τελειωτικῶς ἀποκαθιστάµενον. Ἥ τε γὰρ 
ὑπὲρ πάντα θεαρχικὴ µακαριότης, εἰ καὶ ἀγαθότητι θείᾳ πρόεισιν εἰς τὴν τῶν 
µετεχόντων αὐτῆς ἱερῶν κοινωνίαν, ἀλλ᾽ οὐκ ἔξω τῆς κατ' οὐσίαν ἀκινήτου στάσεως 
καὶ ἱδρύσεως γίνεται πᾶσι δὲ τοῖς θεοειδέσιν ἀναλόγως ἐλλάµπει, περὶ ἑαυτὴν ὄντως 
οὖσα, καὶ τῆς οἰκείας ὅλως οὐ παρακινουµένη ταὐτότητος. Ὡσαύτως ἡ θεία τῆς 
συνάξεως τελετή, κἂν ἑνιαίαν καὶ ἁπλῆν ἔχουσα καὶ συνεπτυγµένην ἀρχήν, εἰς τὴν 
ἱερὰν ποικιλίαν τῶν συµβόλων φιλανθρώπως πληθύνηται, καὶ µέχρι πάσης χωρῇ τῆς 
ἱεραρχικῆς εἰκονογραφίας, ἀλλ' ἑνοειδῶς ἐκ τούτων αὖθις εἰς τὴν οἰκείαν µονάδα 
συνάγεται, καὶ ἑνοποιεῖ τοὺς ἐπ' αὐτὴν ἱερῶς ἀναγοµένους. Κατὰ τὸν αὐτὸν δὴ 
θεοειδῆ τρόπον ὁ θεῖος ἱεράρχης, εἰ καὶ τὴν ἑνιαίαν αὐτοῦ τῆς ἱεραρχίας ἐπιστήµην 
ἀγαθοειδῶς εἰς τοὺς ὑποβεβηκότας κατάγει, τοῖς τῶν ἱερῶν αἰνιγµάτων πλήθεσι 
χρώµενος· ἀλλ' αὖθις, ὡς ἀπόλυτος καὶ τοῖς ἥττοσιν ἀκατάσχετος, εἰς τὴν οἰκείαν 
ἀρχὴν ἀµειώτως ἀποκαθίσταται, καὶ τὴν εἰς τὸ ἓν ἑαυτοῦ νοερὰν ποιησάµενος 
εἴσοδον, ὁρᾷι καθαρῶς τοὺς τῶν τελουµένων ἑνοειδεῖς λόγους, τῆς ἐπὶ τὰ δεύτερα 
φιλανθρώπου προόδου τὸ πέρας τὴν εἰς τὰ πρῶτα θειοτέραν ἐπιστροφὴν 
ποιούµενος.  
4. Ἡ δὲ τῶν ψαλµῶν ἱερολογία συνουσιωµένη πᾶσι σχεδὸν τοῖς ἱεραρχικοῖς 
µυστηρίοις, οὐκ ἔµελλεν ἀπηρτῆσθαι τοῦ πάντων ἱεραρχικωτάτου. Πᾶσα µὲν γὰρ 
ἱερὰ καὶ ἁγιόγραφος δέλτος, ἢ τὴν ἐκ Θεοῦ τῶν ὄντων γεννητὴν ὕπαρξίν τε καὶ 
διακόσµησιν, ἢ τὴν νοµικὴν ἱεροιρχίαν καὶ πολιτείαν, ἢ τῶν τοῦ θείου λαοῦ 

κληροδοσιῶν διανεµήσεις καὶ κατασχέσεις, ἢ κριτῶν ἱερῶν, ἢ βασιλέων σοφῶν, ἢ 
ἱερέων ἐνθέων σύνεσιν, ἢ παλαιῶν ἀνδρῶν ἐν ποικιλίᾳ καὶ πλήθει τῶν ἀνιώντων 
ἀκατάσειστον ἐν καρτερίᾳ φιλοσοφίαν, ἢ τῶν πρακτέων σοφὰς ὑποθήκας, ἢ θείων 
ἐρώτων ᾄσµατα καὶ ἐνθέους εἰκόνας, ἢ τῶν ἐσοµένων τὰς ὑποφητικὰς 
προαναῤῥήσεις, ἢ τὰς ἀνδρικὰς Ἰησοῦ θεουργίας, ἢ τὰς τῶν αὐτοῦ µαθητῶν 
θεοπαραδότους καὶ θεοµιµήτους πολιτείας καὶ ἱερὰς διδασκαλίας, ἢ τὴν κρυφίαν 
καὶ µυστικὴν ἐποψίαν τοῦ τῶν µαθητῶν ἀγαπητοῦ καὶ θεσπεσίου, ἢ τὴν 
ὑπερκόσµιον Ἰησοῦ θεολογίαν τοῖς πρὸς θέωσιν ἐπιτηδείοις ὑφηγήσατο, καὶ ταῖς 
ἱεραῖς τῶν τελετῶν καὶ θεοειδέσιν ἀναγωγαῖς συνεῤῥίζωσεν. Ἡ δὲ τῶν θείων ᾠδῶν 
ἱερογραφία, σκοπὸν ἔχουσα τὰς θεολογίας τε καὶ θεουργίας ἁπάσας ὑµνῆσαι, καὶ 
τὰς τῶν θείων ἀνδρῶν ἱερολογίας τε καὶ ἱερουργίας αἰνέσαι, καθολικὴν ποιεῖται 
τῶν θείων ᾠδὴν καὶ ἀφήγησιν, πρὸς πάσης ἱεραρχικῆς τελετῆς ὑποδοχὴν καὶ 
µετάδοσιν ἕξιν οἰκείαν ἐµποιοῦσα τοῖς ἐνθέως αὐτὴν ἱερολογοῦσιν.  
5. Ὅταν οὖν ἡ περιεκτικὴ τῶν πανιέρων ὑµνολογία τὰς ψυχικὰς ἡµῶν ἕξεις 
ἐναρµονίως διαθῇ πρὸς τὰ µικρὸν ὕστερον ἱερουργηθησόµενα, καὶ τῇ τῶν θείων 
ᾠδῶν ὁµοφωνίᾳ τὴν πρὸς τὰ θεῖα καὶ ἑαυτοὺς καὶ ἀλλήλους ὁµοφροσύνην, ὡς µιᾷ 
καὶ ὁµολόγῳ τῶν ἱερῶν χορείᾳ, νοµοθετήση, τὰ συντετµηµένα καὶ συνεσκιασµένα 
µᾶλλον ἐν τῆ νοερᾷ τῶν ψαλµῶν ἱερολογίᾳ διὰ πλειόνων καὶ σαφεστέρων εἰκόνων 
καὶ ἀναῤῥήσεων εὐρύνεται ταῖς ἱερωτάταις τῶν ἁγιογράφων συντάξεων 
ἀναγνώσεσιν. Ἐν ταύταις ὁ βλέπων ἱερῶς ὄψεται τὴν ἑνοειδῆ καὶ µίαν ἔµπνευσιν, ὡς 
ὑφ' ἑνὸς τοῦ θεαρχικοῦ Πνεύµατος κεκινηµένην· ὅθεν εἰκότως ἐν κόσµῳ µετὰ τὴν 
ἀρχαιοτέραν παράδοσιν ἡ Καινὴ ∆ιαθήκη κηρύσσεται, τῆς ἐνθέου καὶ ἱεραρχικῆς 
τάξεως ἐκεῖνο, οἶµαι, δηλούσης, ὡς ἡ µὲν ἔφη τὰς ἐσοµένας Ἰησοῦ θεουργίας, ἡ δὲ 
ἐτέλεσε, καὶ ὡς ἐκείνη µὲν ἐν εἰκόσι τὴν ἀλήθειαν ἔγραψεν, αὕτη δὲ παροῦσαν 
ὑπέδειξεν. Τῶν γὰρ ἐκείνης προαναῤῥήσεων ἡ κατὰ ταύτην τελεσιουργία τὴν 
ἀλήθειαν ἐπιστώσατο, καὶ ἔστι τῆς θεολογίας ἡ θεουργία συγκεφαλαίωσις.  
6. Τούτων οἱ µὲν ἀπερισάλπιγκτοι καθόλου τῶν ἱερῶν τελετῶν οὐδὲ τὰς εἰκόνας 
ὁρῶσιν, ἀναιδῶς ἀπειπάµενοι τὴν σωτηριώδη τῆς θεογενεσίας µύησιν, καὶ τοῖς 
Λογίοις ὀλεθρίως ἀντιφθεγξάµενοι τό «Ὁδούς σου εἰδέναι οὐ βούλοµαι». Τοὺς δὲ 
κατηχουµένους, ἐνεργουµένους τε, καὶ τοὺς ἐν µετανοίᾳ ὄντας ὁ τῆς ἁγίας ἱεραρχίας 
θεσµὸς ἐφίησι µὲν ἐπακοῦσαι τῆς ψαλµικῆς ἱερολογίας, καὶ τῆς ἐνθέου τῶν πανιέρων 
Γραφῶν ἀναγνώσεως· εἰς δὲ τὰς ἑξῆς ἱερουρ γίας καὶ θεωρίας οὐ συγκαλεῖται 
τούτους, ἀλλὰ τοὺς τελείους τῶν τελεσιουργῶν ὀφθαλµούς. Ἔστι γὰρ ἡ θεοειδὴς 
ἱεραρχία δικαιοσύνης ἱερᾶς ἀνάπλεως, καὶ τὸ κατ' ἀξίαν ἑκάστῳ σωτηρίως 
ἀπονέµει, τὴν ἐναρµόνιον ἑκάστου τῶν θείων µέθεξιν ἐν συµµετρίᾳ καὶ ἀναλογίᾳ 
κατὰ καιρὸν ἱερῶς δωρουµένη. Ἡ µὲν οὖν ἐσχάτη τοῖς κατηχουµένοις ἀπονενέµηται 
τάξις· εἰσὶ γὰρ ἀµέθεκτοι καὶ ἀµύητοι παντὸς ἱεραρχικοῦ τελεστηρίου, µηδὲ τὴν 
κατὰ θείαν ἀπότεξιν ἔνθεον ἐσχηκότες ὕπαρξιν, ἀλλ' ἔτι πρὸς τῶν πατρικῶν Λογίων 
µαιευόµενοι, καὶ ζωοποιοῖς µορφώµασι διαπλαττόµενοι πρὸς τὴν ἐκ θεογενεσίας 
ἀρχίζωον καὶ ἀρχίφωτον καὶ µακαρίαν προσαγωγήν. Ὥσπερ οὖν, εἰ ἀτέλεστα καὶ 
ἀµόρφωτα προεκπέσοι τὰ κατὰ σάρκα βρέφη τῆς οἰκείας µαιεύσεως, ὡς 
ἀµβλωθρίδια καὶ ἐκτρώµατα, τὴν ἀγέννητον καὶ ἄζωον καὶ ἀφώτιστον ἐπὶ γῆς 
ἀπόπτωσιν ἕξει, καὶ οὐκ ἄν τις εὐφρονῶν εἴποι, πρὸς τὸ φαινόµενον ἀποσκοπῶν, 

ἐπὶ τὸ φῶς αὐτὰ προαχθῆναι, τοῦ κατὰ γαστέρα σκότους ἀπαλλαγέντα· (φαίη γὰρ 
ἂν ἡ τῶν σωµάτων ἐπιστηµονικὴ προστάτις ἰατρική, τὸ φῶς ἐνεργεῖν εἰς τὰ δεκτικὰ 
τοῦ φωτός), οὕτω καὶ τῶν ἶερῶν ἡ πάνσοφος ἐπιστήµη πρῶτα µὲν αὐτοὺς τῇ τῶν 
µορφωτικῶν καὶ ζωοποιῶν Λογίων εἰσαγωγικῇ τροφῇ µαιεύεται, τελεσφορήσασα δὲ 
τὴν πρὸς θεογενεσίαν αὐτῶν ὑπόστασιν, ἐνδίδωσι σωτηρίως αὐτοῖς ἐν τάξει τὴν 
πρὸς τὰ φωτοειδῆ καὶ τελεσιουργὰ κοινωνίαν. Νῦν δὲ ὡς ἀτελέστων ἀποδιαστέλλει 
τὰ τέλεια, τῆς τε εὐκοσµίας τῶν ἱερῶν προµηθουµένη, καὶ τῆς τῶν κατηχουµένων ἐν 
θεοειδεῖ τῶν ἱεραρχικῶν τάξει µαιεύσεως καὶ ζωῆς.  
7. Ἡ δὲ τῶν ἐνεργουµένων πληθὺς ἀνίερος µὲν καὶ αὐτή, δευτέρα δὲ πρὸς τὸ ἄνω τῆς 
τῶν κατηχουµένων ἐστὶν ἐσχατιᾶς. Οὐδὲ γὰρ ἴσον, ὡς οἶµαι, τοῦ παντελῶς ἀµυήτου 
καὶ τῶν θείων τελετῶν ἄκρως ἀκοινωνήτου τὸ µετουσίαν τινὰ τῶν ἱερωτάτων 
ἐσχηκὸς τελεστηρίων, ἔτι δὲ ταῖς ἐναντίαις ἢ θέλξεσιν ἢ ταραχαῖς ἐνησχηµένον. 
Ἀλλὰ καὶ πρὸς αὐτοὺς ἡ τῶν πανιέρων θέα καὶ κοινωνία συστέλλεται, καὶ µάλα γε 
εἰκότως. Εἰ γάρ ἐστιν ἀληθές, ὡς ὁ καθόλου θεῖος ἀνήρ, ὁ τῶν θείων ἄξιος κοινωνός, 
ὁ πρὸς τὸ τοῦ κατ' αὐτὸν θεοειδοῦς ἄκρον ἐν παντελέσι καὶ τελειωτικαῖς θεώσεσιν 
ἀνηγµένος, οὐδὲ τὰ σαρκὸς ἐνεργήσει παρὰ τὰ κατὰ φύσιν ἀναγκαιότατα, καὶ 
τοῦτο εἰ τύχοι παρέργως, ναὸς δὲ ἅµα καὶ ὀπαδὸς ἐν τῇ κατ' αὐτὸν ἀκροτάτῃ θεώσει 
τοῦ θεαρχικοῦ Πνεύµατος ἔσται, τῷ ὁµοίῳ τὸ ὅµοιον ἐνιδρύωντ οὐκ ἂν ὁ τοιοῦτός 
ποτε πρὸς τῶν ἐναντίων ἐνεργηθείη φαντασιῶν ἢ δειµάτων, γελάσεται δὲ αὐτά, καὶ 
προσιόντα καταπαλαίσει, καὶ ἐκδιώξεται, καὶ δράσει µᾶλλον ἢ πείσεται, καὶ πρὸς 
τῷ τῆς οἰκείας ἕξεως ἀπαθεῖ καὶ ἀνενδότῳ καὶ ἑτέροις ἰατρὸς ὀφθήσεται τῶν 
τοιούτων ἐνεργηµάτων. Οἶµαι δὲ ἐγὼ πρὸς τούτῳ, µᾶλλον δὲ οἶδα σαφῶς, ὡς ἡ τῶν 
ἱεραρχικῶν ἀµιγεστάτη διάκρισις πρὸ τούτων οἶδεν ἐνεργουµένους ἐναγεστάτην 
ἐνέργειαν, ὅσοι, τῆς θεοειδοῦς ἀποστάντες ζωῆς, ὁµόφρονές τε καὶ ὁµότροποι τοῖς 
ὁλεθρίοις γίγνονται δαίµοσι, τὰ µὲν ὄντως ὄντα, καὶ ἀθανάτως κτητά, καὶ αἰωνίως 
ἡδέα, δι᾽ ἐσχάτην καὶ ἑαυτοῖς ὀλέθριον ἀνοησίαν ἀποστρεφόµενοι· τὴν πρόσυλον6ο 
δὲ καὶ πολυπαθεστάτην ἀλλοίωσιν, καὶ τὰς ὀλλυµένας καὶ φθοροποιοὺς ἡδονάς, καὶ 
τὴν ἀβέβαιον ἐν τοῖς ἀλλοτρίοις οὐκ οὖσαν, ἀλλὰ δοκοῦσαν εὐπάθειαν 
ἐπιθυµοῦντες καὶ ἐνεργοῦντες. Πρῶτοι δ' οὖν οὗτοι καὶ κυριώτερον ἐκείνων ὑπὸ τῆς 
τοῦ λειτουργοῦ διακριτικῆς φωνῆς ἀφοριζέσθωσαν. Οὐ γὰρ θεµιτὸν αὐτοῖς ἑτέρου 
τινὸς ἱεροῦ µετασχεῖν, ἢ τῆς τῶν Λογίων ἐπιστρεπτικῆς ἐπὶ τὰ κρείττω διδασκαλίας. 
Εἰ γὰρ ἡ τῶν θείων ὑπερκόσµιος ἱερουργία καὶ τοὺς ἐν µετανοίᾳ, καίτοι πρὸς αὐτὴν 
ἤδη γεγονότας, ὀιποκρύπτεται, τὸ µὴ παντελῶς ἱερώτατον οὐ προσιεµένητ 
προσφωνεῖ δὲ καὶ τοῦτο πανάγνως, ὅτι «Καὶ τοῖς κατά τι πρὸς τὸ τοῦ θεοειδοῦς 
ἄκρον ἀτελῶς ἐξασθενοῦσιν ἀθέατός εἰµι καὶ ἀκοινώνητος» (ἀποσοβεῖ γὰρ ἡ κατὰ 
πᾶν ἀµιγεστάτη φωνὴ καὶ τοὺς µὴ δυναµένους συνδεθῆναι τοῖς τῶν θειοτάτων ἀξίως 
κοινωνοῖς), πολλῷ γε µᾶλλον ἡ τῶν ἐµπαθῶς ἐνεργουµένων πληθὺς ἀνίερος ἔσται 
καὶ πάσης ἀλλοτρία τῆς τῶν ἱερῶν ἐποψίας καὶ κοινωνίας.  
Ἐπεὶ δὲ τοῦ θείου γεγόνασιν ἔξω ναοῦ καὶ τῆς ὑπερκειµένης αὐτοὺς ἱερουργίας οἱ 
τῶν τελετῶν ἀµύητοι καὶ ἀτέλεστοι, καὶ πρὸς αὐτοῖς οἱ τῆς ἱερᾶς ἀποστάται ζωῆς, 
ἑποµένως τε τούτοις οἱ πρὸς τὰ τῶν ἐναντίων δείµατά τε καὶ φάσµατα δι' ἀνανδρίαν 
εὐπαθεῖς, ὡς οὐκ ἀφικόµενοι διὰ τῆς πρὸς τὰ θεῖα συντόνου καὶ ἀνενδότου 
συννεύσεως ἐπὶ τὸ τῆς θεοειδοῦς ἕξεως ἀκίνητον καὶ δραστήριον εἶτα πρὸς αὐτοῖς οἱ 

τῆς ἐναντίας µὲν ἀποστάντες ζωῆς, οὔπω δὲ καὶ τῶν φαντασιῶν αὐτῆς ἕξει καὶ ἔρωτι 
θείῳ καὶ ἀµιγεῖ καθαρθέντες, καὶ µετ' αὐτοὺς οἱ µὴ καθάπαξ ἑνοειδεῖς, καί, νοµικῶς 
εἰπεῖν, ἄµωµοι καὶ ἀλώβητοι παντελῶς, τότε οἱ πανίεροι τῶν πανιέρων ἱερουργοὶ 
καὶ φιλοθεάµονες, τὴν ἁγιωτάτην τελετὴν ἁγιοπρεπῶς ἐποπτεύοντες, ὑµνοῦσὶν 
ὑµνολογίᾳ καθολικῇ τὴν ἀγαθουργὸν καὶ ἀγαθοδότιν ἀρχήν, ὑφ' ἧς αἱ σωτηριώδεις 
ἡµῖν ἀνεδείχθησαν τελεταί, τὴν ἱερὰν τῶν τελουµένων θέωσιν ἱερουργοῦσαι. Τὸν 
ὕµνον δὲ τοῦτον οἱ µὲν ὁµολογίαν καλοῦσιν, οἱ δὲ τῆς θρησκείας τὸ σύµβολον, ἄλλοι 
δέ, ὡς οἶµαι, θειότερον ἱεραρχικὴν εὐχαριστίαν, ὡς περιεκτικὴν τῶν εἰς ἡµᾶς θεόθεν 
ἀφικοµένων ἱερῶν δώρων. ∆οκεῖ γάρ µοι τῶν ὑµνουµένων ἁπασῶν θεουργιῶν ἡ 
πραγµατεία περὶ ἡµᾶς γεγονέναι, τὴν µὲν οὐσίαν ἡµῶν καὶ ζωὴν ἀγαθοειδῶς 
ὑποστήσασα, καὶ ἀρχετύποις κάλλεσι τὸ θεοειδὲς ἡµῶν µορφώσασα, καὶ θειοτέρας 
ἕξεως καὶ ἀναγωγῆς ἐν µετουσίᾳ καταστήσασα, κατιδοῦσα δὲ τὴν ἐξ ἀπροσεξίας 
ἐγγενοµένην ἡµῖν ἐρηµίαν τῶν θείων δωρεῶν, ἐπισκευαστοῖς ἡµᾶς ἀγαθοῖς εἰς τὸ 
ἀρχαῖον ἀνακαλέσασθαι, καὶ τῇ παντελεῖ τῶν ἡµετέρων προσλήψει τὴν τελειοτάτην 
τῶν οἰκείων µετάδοσιν ἀγαθουργῆσαι, καὶ ταύτη κοινωνίαν ἡµῖν Θεοῦ καὶ τῶν 
θείων δωρήσασθαι.  
8. Οὕτω δὲ τῆς θεαρχικῆς φιλανθρωπίας ἱερῶς ὑµνηθείσης, ἐγκεκαλυµµένος µὲν ὁ 
θεῖος ἄρτος προτίθεται καὶ «τὸ τῆς εὐλογίας ποτήριον», ὁ δὲ θειότατος ἀσπασµὸς 
ἱερουργεῖται, καὶ τῶν ἁγιο γράφων πτυχῶν ἡ µυστικὴ καὶ ὑπερκόσµιος ἀνάῤῥησις. 
Οὐ γὰρ ἔνεστι πρὸς τὸ ἓν συνάγεσθαι καὶ τῆς τοῦ ἑνὸς µετέχειν εἰρηναίας ἑνώσεως 
τοὺς πρὸς ἑαυτοὺς διῃρηµένους. Εἰ γὰρ ὑπὸ τῆς τοῦ ἑνὸς θεωρίας καὶ γνώσεως 
ἐλλαµπόµενοι, πρὸς τὴν ἑνοειδῆ καὶ θείαν συναγωγὴν ἑνοποιηθῶµεν, οὐκ ἂν ἐπὶ τὰς 
µεριστὰς ἀνασχοίµεθα καταπίπτειν ἐπιθυµίας, ἐξ ὧν αἱ πρόσυλοι δηµιουργοῦνται 
καὶ ἐµπαθεῖς πρὸς τὸ κατὰ φύσιν ὁµοειδεῖς ἀπέχθειαι. Ταύτην οὖν, ὡς οἶµαι, τὴν 
ἑνοειδῆ καὶ ἀδιαίρετον ζωὴν ἡ τῆς εἰρήνης ἱερουργία νοµοθετεῖ, τῷ ὁµοίῳ τὸ ὅµοιον 
ἐνιδρύουσα, καὶ τῶν µεριστῶν ἀποδιαστέλλουσα τὰ θεῖα καὶ ἑνιαῖα θεάµατα.  
9. Τῶν δὲ ἱερῶν πτυχῶν ἡ µετὰ τὴν εἰρήνην ἀνάῤῥησις ἀνακηρύττει τοὺς ὁσίως 
βεβιωκότας, καὶ πρὸς ἐναρέτου ζωῆς τελείωσιν ἀµεταστάτως ἀφικοµένους· ἡµᾶς µὲν 
ἐπὶ τὴν δι' ὁµοιότητος αὐτῶν µακαριστὴν ἕξιν καὶ θεοειδῆ λῆξιν προτρέπουσα καὶ 
χειραγωγοῦσα, τοὺς δὲ ὡς ζῶντας ἀνακηρύττουσα, καὶ ὡς ἡ θεολογία φησίν, οὐ 
νεκρωθέντας, ἀλλ' εἰς θειοτάτην ζωὴν ἐκ θανάτου µεταφοιτήσαντας. Σκόπει δέ, ὅτι 
καὶ µνηµοσύνοις ἱεροῖς ἀνατίθενται, τῆς θείας µνήµης οὐκ ἀνθρωπικῶς ἐν τῇ τοῦ 
µνηµονικοῦ φαντασίᾳ δηλουµένης, ἀλλ' ὡς ἄν τις φαίη θεοπρεπῶς, κατὰ τὴν ἐν Θεῷ 
τῶν τετελεσµένων θεοειδῶν τιµίαν καὶ ἀµετόιστατον γνῶσιν. «Ἔγνω» γὰρ, ἔφη τὰ 
Λόγια, «τοὺς ὄντας αὐτοῦ» καί, «Τίµιος ἐναντίον Κυρίου ὁ θἀνατος τῶν ὁσίων 
αὐτοῦ» (τοῦ θανάτου τῶν ὁσίων ἀντὶ τῆς ἐν ὁσιότητι τελειώσεως εἰρηµένου). Καὶ 
τοῦτο δὲ ἱερῶς ἐννόησον, ὡς, ἐπιτεθέντων τῷ θείῳ θυσιαστηρίῳ τῶν σεβασµίων 
συµβόλων, δι' ὧν ὁ Χριστὸς σηµαίνεται καὶ µετέχεται, πάρεστιν ἀδιαστάτως ἡ τῶν 
ἁγίων ἀπογραφή, τὸ συνεζευγµένον αὐτῶν ἀδιαι ρέτως ἐµφαίνουσα τῆς πρὸς αὐτὸν 
ὑπερκοσµίου καὶ ἱερᾶς ἑνώσεως.  
10. Τούτων δέ, καθ' ὃν εἴρηται θεσµὸν, ἱερουργηθέντων, ἑστὼς ἐπίπροσθεν τῶν 
ἁγιωτάτων συµβόλων ὕδατι τὰς χεῖρας ὁ ἱεράρχης νίπτεται µετὰ τοῦ σεµνοῦ τῶν 
ἱερέων τάγµατος. Ὅτι µὲν οὖν, ὡς τὰ Λόγιά φησιν, ὁ λελουµένος οὐ δεῖταί τινος 

ἑτέρας εἰ µὴ τῆς τῶν ἄκρων, εἴτ' οὖν ἐσχάτων ἑαυτοῦ νίψεως, δι' ἧς ἀκροτάτης 
καθάρσεως, ἐν πανάγνῳ τοῦ θεοειδοῦς ἕξει, καὶ πρὸς τὰ δεύτερα προίὼν 
ἀγαθοειδῶς, ἄσχετος ἔσται καὶ ἀπόλυτος, ὡς καθάπαξ ἑνοειδής, καὶ πρὸς τὸ ἓν 
αὖθις ἑνιαίως ἐπιστρεφόµενος, ἄχραντον ποιήσεται καὶ ἀκηλίδωτον τὴν 
ἐπιστροφήν, ὡς τοῦ θεοειδοῦς ἀποσώζων τὸ πλῆρες καὶ ὁλόκληρον. Ὁ µὲν ἱερὸς 
λουτήρ, ὡς εἰρήκαµεν, ἐν τῇ κατὰ νόµον ἦν ἱεραρχίᾳ· νῦν δὲ τοῦ ἱεράρχου καὶ τῶν 
ἱερέων ἡ τῶν χειρῶν ἀποκάθαρσις αὐτὸν ὑπαινίσσεται, Τοὺς γὰρ ἑπὶ τὴν 
παναγεστάτην ἰόντας ἱερουργίαν ἀποκεκαθάρθαι δεῖ καὶ τὰς ἐσχάτας τῆς ψυχῆς 
φαντασίας, καὶ δι' ὁµοιότητος αὐτῇ κατὰ τὸ δυνατὸν προσιέναι. Φανοτἐρας γὰρ 
οὕτω τὰς θεοφανείας περιαυγασθήσονται τῶν ὑπερκοσµίων µαρµαρυγῶν εἰς τὴν 
τῶν ὁµοιοειδῶν ἐσόπτρων ἀγλαΐαν ὁλικώτερον καὶ διαυγέστερον ἐφιέντων διϊέναι 
τὴν οἰκείαν αἴγλην. Ἡ δὲ τοῦ ἱεράρχου καὶ τῶν ἱερέων ἄχρι τῶν ἄκρων εἴτ' οὐν 
ἐσχἀτων ἀπόνιψις ἐπίπροσθεν γίνεται τῶν ἁγιωτάτων συµβόλων, ὡς ἐπὶ Χριστοῦ 
τοῦ πάσας ἐφορῶντος ἡµῶν τὰς κρυφιωτάτας ἐννοίας, καὶ τῆς ἀκροτάτης 
καθάρσεως ἐν τοῖς αὐτοῦ πανεπισκόποις ἀκριβασµοῖς, καὶ ταῖς δικαιοτάταις καὶ 
ἀδεκάστοις κρίσεσιν ὁριζοµένης. Οὕτω τοῖς θείοις ὁ ἱεράρχης ἑνοῦται, καὶ τὰς ἱερὰς 
θεουργίας ὑµνήσας, ἱερουργεῖ τὰ θειότατα, καὶ ὑπ' ὄψιν ἄγει τὰ ὑµνηµένα.  
11. Τίνας µὲν οὖν εἶναι τὰς εἰς ἡµᾶς θεουργίας φαµέν, ἑξῆς ἀφηγητέον ὅση δύναµις. 
Οὐ γὰρ ἁπάσας ὑµνεῖν ἱκανὸς ἐγώ, µήτι γε σαφῶς εἰδέναι καὶ ἑτέρους µυσταγωγεῖν. 
Ὅσα δὲ πρὸς τῶν ἐνθέων ἱεραρχῶν ἀκολούθως τοῖς Λογίοις ὑµνεῖται καὶ 
ἱερουργεῖται, ταῦτα, ὡς ἡµῖν ἐφικτόν, ἐρο ῦµεν, τὴν ἱεραρχικὴν ἐπίπνοιαν ἀρωγὸν 
ἐπικαλεσάµενοι. Τὴν ἀνθρωπείαν φύσιν, ἀρχῆθεν ἀπὸ τῶν θείων ἀγαθῶν ἀνοήτως 
ἐξολισθήσασαν, ἡ πολυπαθεστάτη ζωὴ διαδέχεται, καὶ τὸ τοῦ φθοροποιοῦ θανάτου 
πέρας. Ἀκολούθως γὰρ ἡ τῆς ὄντως ἀγαθότητος ὀλέθριος ἀποστασία, καὶ τῆς ἱερᾶς 
ἐν παραδείσῳ θεσµοθεσίας ὑπερβασία, τὸν ἐξοιστρήσαντα τοῦ ζωοποιοῦ ζυγοῦ, ταῖς 
οἰκείαις ῥοπαῖς καὶ θελκτικαῖς τοῦ ἐναντίου καὶ δυσµενέσιν ἀπάταις, τοῖς ἐναντίοις 
τῶν θείων ἀγαθῶν παραδέδωκεν. Ἕνθεν ἐλεεινῶς ἀντὶ µὲν αἰωνίου τὸ θνητὸν 
ἀντηλλάξατο· τὴν δὲ οἰκείαν ἀρχὴν ἐν φθαρτικαῖς ἐσχηκυῖα γενέσεσιν ἐπὶ τὸ τῆς 
ἀρχῆς κατάλληλον εἰκότως ἤγετο πέρας. ἀλλὰ καὶ τῆς θείας καὶ ἀναγωγοῦ ζωῆς 
ἐθελουσίως ἀποπεσοῦσα, πρὸς τὴν ἐναντίαν ἐσχατιὰν ἠνέχθη, τὴν πολυπαθεστάτην 
ἀλλοίωσιν. Πλανωµένη δὲ καὶ τῆς εὐθείας ὁδοῦ τῆς ἐπὶ τὸν ὄντως ὄντα Θεὸν 
ἐκτετραµµένη, καὶ ταῖς ὀλεθρίαις καὶ κακεργέτισιν ὑποταττοµένη πληθύσιν, 
ἐλάνθανεν οὐ θεοὺς οὐδὲ φίλους, ἀλλὰ δυσµενεῖς θεραπεύουσα· τῶν δὲ ἀφειδῶς 
αὐτῆ κατὰ τὸ οἰκεῖον ἀνηλεὲς ἀποκεχρηµένων, εἰς ἀνυπαρξίας οἰκτρῶς ἐµπεπτώκει 
καὶ ἀπωλείας κίνδυνον. Ἡ δὲ τῆς θεαρχικῆς ἀγαθότητος ἀπειροτάτη φιλανθρωπία 
καὶ τὴν αὐτουργὸν ἡµῶν ἀγαθοπρεπῶς οὐκ ἀπηνήνατο πρόνοιαν, ἀλλὰ ἐν ἀληθεῖ 
µεθέξει τῶν καθ' ἡµᾶς γενόµενη πάντων ἀναµαρτήτως, καὶ πρὸς τὸ ταπεινὸν ἡµῶν 
ἑνοποιηθεῖσα, µετὰ τῆς τῶν οἰκείων ἀσυγχύτου καὶ ἀλωβήτου παντελῶς ἕξεως, τὴν 
πρὸς αὐτὴν ἡµῖν κοινωνίαν ὡς ὁµογενέσι λοιπὸν ἐδωρήσατο, καὶ τῶν οἰκείων 
ἀνέδειξε µετόχους καλῶν· τῆς µὲν ἀποστατικῆς πληθύος, ὡς ἡ κρυφία παράδοσις 
ἔχει, τὸ καθ' ἡµῶν καταλύσασα κράτος οὐ κατὰ δύναµιν, ὡς ὑπερισχύουσα, κατὰ δὲ 
τὸ µυστικῶς ἡµῖν παραδοθὲν Λόγιον, ἐν κρίσει καὶ δικαιοσύνῃ, τὰ καθ' ἡµᾶς δὲ πρὸς 
τοὐναντίον ἅπαν ἀγαθουργῶς µετασκευάσασα· τὸ µὲν γὰρ κατὰ νοῦν ἡµῶν ἀλαµπὲς 

ἐνέπλησεν ὀλβίου καὶ θειοτάτου φωτός, καὶ τοῖς θεοειδέσιν ἐκόσµησε τὸ ἀνείδεον 
κάλλεσι. τὸ δὲ τῆς ψυχῆς οἰκητήριον ἐν παντελεῖ σωτηρίᾳ τῆς ὅσον οὔπω καταπε 
σούσης ἡµῶν οὐσίας ἐναγεστάτων παθῶν καὶ φθοροποιῶν µολυσµῶν ἠλευθέρωσεν, 
ἀναγωγὴν ἡµῖν ὑπερκόσµιον ὑποδείξασα καὶ πολιτείαν ἔνθεον ἐν ταῖς πρὸς αὐτὴν 
ἡµῶν ἱεραῖς κατὰ τὸ δυνατὸν ἀφοµοιώσεσι.  
12. Τὸ θεοµίµητον δὲ πῶς ἂν ἡµῖν ἑτέρως ἐγγένοιτο, µὴ τῆς τῶν ἱερωτάτων 
θεουργιῶν µνήµης ἀνανεουµένης ἀεὶ ταῖς ἱεραρχικαῖς, ἱερολογίαις τε καὶ 
ἱερουργίαις; Τοῦτ' οὖν ποιοῦµεν, ὡς τὰ Λόγιά φησιν, εἰς τὴν αὐτῆς ἀνάµνησιν. 
Ἔνθεν ὁ θεῖος ἱεράρχης, ἐπὶ τοῦ θείου θυσιαστηρίου καταστάς, ὑµνεῖ τὰς εἰρηµένας 
ἱερὰς θεουργίας Ἰησοῦ τῆς θειοτάτης ἡµῶν προνοίας, ἃς ἐπὶ σωτηρίᾳι τοῦ γένους 
ἡµῶν εὐδοκίᾳ τοῦ παναγεστάτου Πατρὸς ἐν Πνεύµατι Ἁγίῳ κατὰ τὸ Λόγιον, 
ἐτελείωσεν. Ὑµνήσας δὲ καὶ τὴν σεβασµίαν αὐτῶν καὶ νοητὴν θεωρίαν ἐν νοεροῖς 
ὀφθαλµοῖς ἐποπτεύσας, ἐπὶ τὴν συµβολικὴν αὐτῶν ἱερουργίαν ἔρχεται, καὶ τοῦτο 
θεοπαραδότωςτ ὅθεν εὐλαβῶς τε ἅµα καὶ ἱεραρχικῶς µετὰ τοὺς ἱεροὺς τῶν 
θεουργιῶν ὕµνους ὑπὲρ τῆς ὑπὲρ αὐτὸν ἱερουργίας ἀπολογεῖται, πρότερον ἱερῶς 
πρὸς αὐτὸν ἀναβοῶν· «Σὺ εἶπας Τοῦτο ποιεῖτε εἰς τὴν ἐµὴν ἀνάµνησιν». Εἶτα τῆς 
θεοµιµήτου ταύτης ἱερουργίας ἄξιος αἰτήσας γενέσθαι, καὶ τῇ πρὸς αὐτὸν Χριστὸν 
ἀφοµοιώσει τὰ θεῖα τελέσαι, καὶ διαδοῦναι πανάγνως, καὶ τοὺς τῶν ἱερῶν 
µεθέξοντας ἱεροπρεπῶς µετασχεῖν, ἱερουργεῖ τὰ θειότατα, καὶ ὑπ' ὄψιν ἄγει τὰ 
ὑµνηµένα διὰ τῶν ἱερῶς προκειµένων συµβόλων. Τὸν γὰρ ἐγκεκαλυµµένον καὶ 
ἀδιαίρετον ἄρτον ἀνακαλύψας, καὶ εἰς πολλὰ διελών, καὶ τὸ ἑνιαῖον τοῦ ποτηρίου 
πᾶσι καταµερίσας, συµβολικῶς τὴν ἑνότητα πληθύνει, καὶ διανέµει, παναγεστάτην 
ἐν τούτοις ἱερουργίαν τελῶν. Τὸ γὰρ ἓν καὶ ἁπλοῦν καὶ κρύφιον Ἰησοῦ τοῦ 
θεαρχικωτάτου Λόγου τῆ καθ' ἡµᾶς ἐνανθρωπήσει πρὸς τὸ σύνθετόν τε καὶ ὁρατὸν 
ἀναλλοιώτως ἀγαθότητι καὶ φιλανθρωπίᾳ προελήλυθε, καὶ τὴν πρὸς αὐτὸν ἡµῶν 
ἑνοποιὸν κοινωνίαν ἀγαθουργῶς διεπραγµατεύσατο, τὰ καθ' ἡµᾶς ταπεινὰ τοῖς 
θειοτάτοις αὐτοῦ κατ' ἄκρον ἑνώσας, εἴπερ καὶ ἡµεῖς ὡς µέλη σώµατι 
συναρµολογηθῶµεν αὐτῷ κατὰ τὸ ταὐτὸν τῆς ἀλωβήτου καὶ θείας ζωῆς, καὶ µὴ τοῖς 
φθοροποιοῖς πάθεσι κατανεκρωθέντες, ἀνάρµοστοι καὶ ἀκόλλητοι καὶ ἀσύζωοι 
γενώµεθα πρὸς τὰ θεῖα µέλη καὶ ὑγιέστατα. Χρὴ γὰρ ἡµᾶς, εἰ τῆς πρὸς αὐτὸν 
ἐφιέµεθα κοινωνίας, εἰς τὴν θειοτάτην αὐτοῦ κατὰ σάρκα ζωὴν ἀποσκοπεῦσαι, καὶ 
τῇ πρὸς αὐτὴν ἀφοµοιώσει τῆς ἱερᾶς ἀναµαρτησίας εἰς τὴν θεοειδῆ καὶ ἀλώβητον 
ἕξιν ἀναδραµεῖν. Οὕτω γὰρ ἐναρµονίως ἡµῖν τὴν πρὸς τὸ ὅµοιον κοινωνίαν 
δωρήσεται.  
13. Ταῦτα τοῖς ἱερῶς δρωµένοις ὁ ἱεράρχης ἐµφαίνει, τὰ µὲν ἐγκεκαλυµµένα δῶρα 
πρὸς τὸ ἐµφανὲς ἄγων, τὸ δὲ ἑνιαῖον αὐτῶν εἰς πολλὰ διαιρῶν, καὶ τῇ τῶν 
διανεµοµένων πρὸς τὰ ἐν οἷς γίνεται κατ' ἄκρον ἑνώσει, κοινωνοὺς αὐτῶν ἀποτελῶν 
τοὺς µετέχοντας. ∆ιαγράφει γὰρ ἐν τούτοις οιἰσθητῶς, ὑπ' ὄψιν ἄγων Ἰησοῦν τὸν 
Χριστόν, τὴν νοητὴν ἡµῶν ὡς ἐν εἰκόσι ζωήν, ἐκ τοῦ κατὰ τὸ θεῖον κρυφίου, τῇ 
παντελεῖ καὶ ἀσυγχύτῳ καθ' ἡµᾶς ἐνανθρωπήσει φιλανθρώπως ἐξ ἡµῶν 
εἰδοποιούµενον, καὶ πρὸς τὸ µεριστὸν ἡµῶν ἀναλλοιώτως ἐκ τοῦ κατὰ φύσιν ἑνὸς 
προἵόντα, καὶ διὰ τῆς ἀγαθουργοῦ ταύτης φιλανθρωπίας εἰς µετουσίαν ἑαυτοῦ καὶ 
τῶν οἰκείων ἀγαθῶν καλοῦντα τὸ ἀνθρώπειον φῦλον, εἴπερ ἑνωθῶµεν αὐτοῦ τῇ 

θειοτάτῃ ζωῆ, τῇ πρὸς αὐτὴν ἡµῶν κατὰ δύναµιν ἀφοµοιώσει, καὶ ταύτῃ πρὸς 
ἀλήθειαν κοινωνοὶ Θεοῦ καὶ τῶν θείων ἀποτελεσθησόµεθα.  
14. Μετασχὼν δὲ καὶ µεταδοὺς τῆς θεαρχικῆς κοινωνίας, εἰς εὐχαριστίαν ἱερὰν 
καταλήγει µετὰ παντὸς τοῦ τῆς Ἐκκλησίας ἱεροῦ πληρώµατος. Ἡ µετοχὴ γὰρ τῆς 
µεταδόσεως ἡγεῖται, καὶ τῆς µυστικῆς διανεµήσεως ἡ τῶν µυστηρίων µετάληψις. 
Αὕτη γὰρ ἡ καθολικὴ τῶν θείων εὐκοσµία καὶ τάξις, πρῶτον ἐν µετουσίᾳ γενέσθαι 
καὶ ἀποπληρώσει τὸν ἱερὸν καθηγεµόνα, τῶν δι' αὐτοῦ θεόθεν ἑτέροις 
δωρηθησοµένων, οὕτω τε καὶ ἄλλοις µεταδοῦναι. ∆ιὸ καὶ ταῖς ἐνθέοις διδασκαλίαις 
οἱ τολµηρῶς ἀποκεχρηµένοι πρὸ τῆς κατ' αὐτὰς πολιτείας καὶ ἕξεως ἀνίεροι καὶ 
ἔκφλτοι πάντῃ τῆς ἱερᾶς εἰσι θεσµοθεσίας. Ὡς γὰρ ἐπὶ τῶν ἡλιακῶν µαρµαρυγῶν αἱ 
λεπτότεραι καὶ διειδέστεραι τῶν οὐσιῶν, πρῶται τῆς εἰσρεούσης αἴγλης 
ἀποπληρούµεναι, τὸ κατὰ πᾶν ἑαυτῶν ὑπερχεόµενον φῶς εἰς τὰ µετ' αὐτὰς 
ἡλιοειδῶς µετοχετεύουσιν οὕτω καὶ θείου παντὸς οὐ τολµητέον ἑτέροις ἡγήσασθαι 
τὸν µὴ κατὰ πᾶσαν ἕξιν αὐτοῦ γεγονότα θεοειδέστατον, καὶ πρὸς τῆς θείας 
ἐπιπνοίας καὶ κρίσεως ἁρµοστὴν ἀναδεδειγµένον.  
15. Ἐν τούτοις ἡ πᾶσα τῶν ἱερῶν διακόσµησις, ἱεραρχικῶς συναχθεῖσα, καὶ τοῖς 
θειοτάτοις κοινωνήσασα, µετ' εὐχαριστίας ἱερᾶς καταλήγει, τὰς τῶν θεουργιῶν 
ἀναλόγως ἐπιγνοῦσα καὶ ὑµνήσασα χάριτας. Ὥστε οἱ τῶν θείων ὀιµέτοχοι καὶ 
ἀγνῶτες οὐκ ἂν εἰς εὐχαριστίοιν ἀφίκοιντο, καίτοι κατ' οἰκείαν φύσιν ἀξίων οὐσῶν 
εὐχαριστεῖσθαι τῶν θειοτάτων δωρεῶν. Ἀλλά, ὅπερ ἔφην, οὐδὲ προσβλέψαι ποτὲ 
τοῖς θείοις δώροις ἐκ τῆς ἐπὶ τὰ χείρω νεύσεως ἐθελήσαντες, ἀχάριστοι πρὸς τὰς 
ἀπείρους τῶν θεουργιῶν διαµεµενήκασι χάριτας. «Γεύσασθε» δέ, φησὶ τὰ Λόγια, 
«καὶ ἴδετε». Τῇ γὰρ ἱερᾷ τῶν θείων µυήσει τὰς µεγαλοδώρους αὐτῶν οἱ µυούµενοι 
χάριτας ἐπιγνώσονται, καὶ θειότατον αὐτῶν ὕψος καὶ µέγεθος ἐν µεθέξει πανιέρως 
ἐποπτεύοντες, τὰς ὑπερουρανίας εὐχαρίστως ὑµνήσουσι τῆς θεαρχίας ἀγαθουργίας. 
 

ΚΕΦΑΛΑΙΟΝ ∆΄ 
 

Περὶ τῶν ἐν τῷ µύρῳ τελουµένων, καὶ τῶν ἐν αὐτῷ τελειουµένων 
 
Τοσαῦτα τῆς ἁγιωτάτης συνάξεώς ἐστι, καὶ οὕτω καλὰ τὰ νοητὰ θεάµατα τὴν πρὸς 
τὸ ἓν ἡµῶν, ὡς πολλάκις εἰρήκαµεν, ἱεραρχικῶς ἱερουργοῦντα κοινωνίαν καὶ 
σύναξιν. Ἀλλ' ἔστι ταύτης ὁµοταγὴς ἑτέρα τελεσιουργία· µύρου τελετὴν αὐτὴν οἱ 
καθηγεµόνες ἡµῶν ὀνοµάζουσι. Τὰ µέρη τοίνυν αὐτῆς ἐν τάξει κατὰ τὰς ἱερὰς 
εἰκόνας ἐπισκοπήσαντες, οὕτω πρὸς τὸ ἓν αὐτῆς διὰ τῶν µερῶν ἱεραρχικαῖς θεωρίαις 
ἀναχθησόµεθα, 
 

Μυστήριον τελετῆς µύρου 
 
Κατὰ τὸν αὐτὸν τῆς συνάξεως τρόπον, αἱ τῶν ἀτελειώτων ἀπολύονται τάξεις, 
προηγησαµένων δηλαδὴ τῆς τε ἱεραρχικῆς ἐπὶ πᾶν τὸ ἱερὸν εὐόσµου περιαγωγῆς, 
καὶ τῆς ψαλµικῆς ἱερολογίας, καὶ τῆς τῶν θειοτάτων Λογίων ἀναγνώσεως. Εἶτα τὸ 
µύρον ὁ ἱεράρχης λαβὼν ἐπιτίθησι τῷ θείῳ θυσιαστηρίῳ, περικεκαλυµµένον ὑπὸ 

δυοκαίδεκα πτέρυξιν ἱεραῖς, ἀναβοώντων πάντων ἁγιωτάτη φωνῆ τὸ ἱερὸν τῆς τῶν 
θεολήπτων προφητῶν ἐπιπνοίας µελῴδηµα· καὶ τὴν ἐπ' αὐτῷ τελουµένην εὐχὴν 
ἀποπληρώσας, ἐν ταῖς ἁγιωτάταις τῶν ἀφιερουµένων τελεταῖς αὐτῷ χρῆται πρὸς 
πᾶσαν σχεδὸν ἱεραρχικὴν τελεσιουργίαν. 
 

Θεωρία 
 
1. Ἡ µὲν εἰσαγωγικὴ τῆς τελειωτικῆς ταύτης ἱερουργίας ᾀναγωγὴ διὰ τῶν κατὰ τὸ 
θεῖον µύρον ἱερῶς δρωµένων ἐκεῖνο, οἶµαι, δηλοῖ· τὸ περικεκαλύφθαι τῶν θείων 
ἀνδρῶν τὸ κατὰ νοῦν ἱερὸν καὶ εὐῶδες· ἥτις ἐνθέως ἐγκελεύεται τοῖς ἱεροῖς ἀνδράσι, 
µὴ φαινοµένας ἔχειν ἐπὶ δόξῃ κενῇ τὰς κατ' ἀρετὴν τοῦ κρυφίου Θεοῦ καλὰς καὶ 
εὐώδεις ἀφοµοιώσεις. Ἄχραντοι γάρ εἰσιν αἱ τοῦ Θεοῦ κρύφιαι καὶ ὑπὲρ νοῦν 
εὐώδεις εὐπρέπειαι, καὶ νοητῶς ἐµφαίνονται µόνοις τοῖς νοεροῖς, ὁµοειδεῖς ἔχειν 
ἐθέλουσαι τὰς κατ' ἀρετὴν ἐν ψυχαῖς ἀπαραφθάρτους εἰκόνας. Τὸ γὰρ τῆς θεοειδοῦς 
ἀρετῆς ἀπαράγραπτον εὖ µεµιµηµένον τὸ ἄγαλµα, πρὸς ἐκεῖνο τὸ νοητὸν καὶ εὐῶδες 
ἀφορῶν κάλλος, οὕτως ἑαυτὸ τυποῖ καὶ διαπλάττει πρὸς τὸ κάλλιστον µίµηµα. Καὶ 
καθάπερ ἐπὶ τῶν αἰσθητῶν εἰκόνων, εἰ πρὸς τὸ ἀρχέτυπον εἶδος ὁ γραφεὺς ἀκλινῶς 
εἰσορᾷ, πρὸς µηδὲν ἄλλο τῶν ὁρατῶν ἀνθελκόµενος ἢ κατά τι µεριζόµενος, αὐτὸν 
ἐκεῖνον, ὅστις ἐστί, τὸν γραφόµενον, εἰ θέµις εἰπεῖν, διπλασιάσει, καὶ δείξει τὸ 
ἀληθὲς ἐν τῷ ὁµοιώµατι, καὶ τὸ ἀρχέτυπον ἐν τῇ εἰκόνι, καὶ ἑκάτερον ἐν ἑκατέρῳ 
παρὰ τὸ τῆς οὐσίας διάφορον· οὕτω τοῖς φιλοκάλοις ἐν νῷ γραφεῦσιν ἡ πρὸς τὸ 
εὐῶδες καὶ κρύφιον κάλλος ἀτενὴς καὶ ἀπαρέγκλιτος θεωρία τὸ ἀπλανὲς δωρήσεται 
καὶ θεοειδέστατον ἴνδαλµα. Εἰκότως οὖν πρὸς τὴν ὑπερουσίως εὐώδη καὶ νοητὴν 
εὐπρέπειαν οἱ θεῖοι γραφεῖς τὸ νοερὸν ἑαυτῶν ἀµεταστρέπτως εἰδοποιοῦντες, 
οὐδεµίαν δρῶσι τῶν ἐν αὐτοῖς θεοµιµήτων ἀρετῶν «Εἰς τὸ θεαθῆναι», κατὰ τὸ 
Λόγιον, «τοῖς ἀνθρώποις», ἀλλ' ἱερῶς ἐποπτεύουσιν, ὡς ἐν εἰκόνι, τῷ θείῳ µύρῳ τὰ 
τῆς Ἐκκλησίας ἱερώτατα περικεκαλυµµένα. ∆ιὸ καὶ αὐτοί, τὸ κατ' ἀρετὴν ἱερὸν καὶ 
θεοειδέστατον εἴσω τοῦ θεοµιµήτου καὶ θεογράπτου νοὸς ἱερῶς περικαλύπτοντες, 
πρὸς µόνην ἀποβλέπουσι τὴν ἀρχέτυπον νόησιν. Οὐδὲ γὰρ ἀθέατοι µόνον εἰσὶ τοῖς 
ἀνοµοίοις, ἀλλ' οὐδ' αὐτοὶ πρὸς τὴν ἐκείνων καθέλκονται θέαν. Ὅθεν ἑαυτοῖς 
ἀκολούθως, οὐδὲ τῶν δοκούντων εἰκῆ καλῶν καὶ δικαίων, ἀλλὰ τῶν ὄντως ὄντων 
ἐρῶσιν οὐδὲ πρὸς δόξαν ὁρῶσι τὴν ὑπὸ πλήθους ἀλόγως µακαριζοµένην, ἀλλὰ τὸ 
καλὸν ἢ χεῖρον ἐφ' ἑαυτοῦ θεοµιµήτως κρίνοντες, ἀγάλµατα θεῖα τῆς θεαρχικωτάτης 
εἰσὶν εὐωδίας, ἥτις ἐφ' ἑαυτῆς τὸ ἀληθῶς εὐῶδες ἔχουσα πρὸς τὸ τοῖς πολλοῖς 
ἀνοµοίως δοκοῦν οὐκ ἐπιστρέφεται, ταῖς ἀληθέσιν αὐτῆς εἰκόσιν ἐντυποῦσα τὸ 
ἀνυπόκριτον.  
2. Φέρε δὴ λοιπόν, ἐπειδὴ τὴν ἐκτὸς εὐπρέπειαν ἐθεασάµεθα τῆς ὅλης καλῆς 
ἱερουργίας, εἰς τὸ θειότερον αὐτῆς ἀποβλέψωµεν κάλλος, αὐτὴν ἐφ' ἑαυτῆς 
ἀποκαλυψαµένην τὰ παραπετάσµατα, θεώµενοι τὴν µακαρίαν ἀποστίλβουσαν 
ἐµφανῶς αἴγλην, καὶ τῆς ἀπερικαλύπτου τοῖς νοεροῖς ἀποπληροῦσαν ἡµᾶς εὐωδίας. 
Οὐδὲ γὰρ ἡ φαινοµένη τοῦ µύρου τελετουργία τοῖς περὶ τὸν ἱεράρχην ἐστὶν 
ἀκοινώνητος ἢ ἀθέατος, ἀλλὰ τοὐναντίον ἄχρις αὐτῶν διήκουσα, καὶ ἱστῶσα τὴν 
ὑπὲρ τοὺς πολλοὺς θεωρίαν, ὑπ' αὐτῶν ἱερῶς περικαλύπτεται, καὶ τῆς πληθύος 

ἱεραρχικῶς ἀποδιαστέλλεται. Τοῖς γὰρ ἐνθέοις ἀνδράσιν ἡ τῶν πανιέρων ἀκτίς, ὡς 
συγγενέσι τοῦ νοητοῦ φωτός, καθαρῶς καὶ ἀµέσως ἐλλάµπουσα, καὶ τὰς νοερὰς 
αὐτῶν ἀντιλήψεις ἀπερικαλύπτως εὐωδιάζουσα, πρὸς τὸ ὑφειµένον οὐκέτι ὁµοίως 
πρόεισιν, ἀλλ' ὑπ' αὐτῶν, ὡς κρυφίων τοῦ νοητοῦ θεωρῶν, ἀνεκποµπεύτως εἰς τὸ 
τοῖς ἀνοµοίοις ἄχραντον, ὑπὸ πτερωτοῖς αἰνίγµασι συγκαλύπτεται· δι' ὧν ἱερῶν 
αἰνιγµάτων αἱ τῶν ὑποβεβηκότων εὔκοσµοι τάξεις ἀνάγονται πρὸς τὴν κατ' αὐτὰς 
ἱερὰν ἀναλογίαν.  
3. Ἕστι δὴ οὖν, ὅπερ ἔφην, ἡ νῦν ὑµνοµένη παρ' ἡµῶν ἱερὰ τελετουργία τῆς 
τελειωτικῆς τῶν ἱεραρχικῶν τάξεως καὶ δυνάµεως. ∆ιὸ καὶ ταύτην οἱ θεῖοι 
καθηγεµόνες ἡµῶν, ὡς ὁµοταγῆ καὶ ταὐτουργὸν τῷ τῆς συνάξεως ἱερῷ τελεστηρίῳ 
ταῖς αὐταῖς εἰκόσιν ὡς τὰ πολλὰ καὶ µυστικαῖς διακοσµήσεσι καὶ ἱερολογίαις 
διετάξαντο. Καὶ τὸν µὲν ἱεράρχην ὡσαύτως ὄψει τὴν ἀπὸ τοῦ θειοτέρου τόπου 
καλὴν εὐωδίαν εἰς τὰ ἑξῆς ἱερὰ προφέροντα, καὶ τῇ πρὸς τὸ ταὐτὸν ἀναλύσει 
διδάσκοντα, τῶν θείων τὴν µετουσίαν ἐν ἅπασι µὲν γίνεσθαι κατ' ἀξίαν τοῖς ἱεροῖς, 
ἀµείωτον δὲ εἶναι καὶ ἀκίνητον πάντῃ καὶ εἴσω τῆς κατὰ θείαν ἵδρυσιν ἰδιότητος 
ἀπαραλλάκτως ἑστηκυῖαν. Ἐπίσης δὲ πάλιν αἱ τῶν Λογίων ᾠδαὶ καὶ ἀναγνώσεις, 
τοὺς µὲν ἀτελέστους µαιεύονται πρὸς ζωηφόρον υἱοθεσίαν, ἐπιστροφὴν δὲ ἱερὰν 
ποιοῦνται τῶν ἐναγῶς ἐνεργουµένων, ἀφαιροῦσι δὲ τὴν ἐναντίαν πτοίαν καὶ θέλξιν 
ἐκ τῶν ἀνάνδρως ἐνεργουµένων, τὸ τῆς θεοειδοῦς ἕξεως καὶ δυνάµεως ἀκρότατον 
ἀναλόγως αὐτοῖς ὑποδεικνῦσαι· καθ' ἣν ἐκδειµατώσουσι µᾶλλον αὐτοὶ τὰς ἐναντίας 
δυνάµεις, καὶ τῆς ἑτέρων ἰατρείας προστήσονται, τὸ θεοµιµήτως ἀκίνητον µὲν ἐκ τῶν 
οἰκείων καλῶν, πρὸς δὲ τὰς ἐναντίας πτοίας δραστήριον οὐκ ἔχοντες µόνον, ἀλλὰ 
καὶ δωρούµενοιτοῖς δὲ εἰς νοῦν ἱερὸν ἐκ τῶν χειρόνων µεταφοιτήσασιν ἕξιν ἱερὰν 
ἐντίθενται πρὸς τὸ µὴ αὖθις ὑπὸ κακίας ἁλῶναι τοὺς δὲ πρὸς τὸ εἶναι πανάγνους 
ἐνδεεῖς τελέως ἀποκαθαίρουσιν· τοὺς δὲ ἱεροὺς ἄγουσιν ἐπὶ τὰς θείας εἰκόνας καὶ 
ἐποψίας αὐτῶν καὶ κοινωνίας· ἑστιῶσι δὲ τοὺς πανιέρους, ἐν µακαρίοις καὶ νοητοῖς 
θεάµασιν ἀποπληροῦσαι τὸ ἑνοειδὲς αὐτῶν τοῦ ἑνός, καὶ ἑνοποιοῦσαι.  
4. Τί δέ; Οὐχὶ καὶ τὰς µὴ πάντη καθᾳράς, ὧν ἤδη µνήµην ἐποιησάµεθα, τάξεις, 
ἀµιγῶς ἀπολύει, κατὰ τον αὐτὸν τῆς συνάξεως τρόπον, ἡ παροῦσα νῦν ἱερὰ 
τελετουργία, µόνοις ἐν εἰκόσιν ὁρωµένη τοῖς ἱεροῖς, καὶ πρὸς µόνων ἀµέσως τῶν 
πανιέρων ἱεραρχικαῖς ἀναγωγαῖς ἐποπτευοµένη καὶ ἱερουργουµένη; Ταῦτα µὲν οὖν 
ἤδη πολλάκις ἡµῖν εἰρηµένα περιττόν ἐστιν, ὡς οἶµαι, τοῖς αὐτοῖς ἐπανακυκλεῖν 
λόγοις, καὶ µὴ πρὸς τὰ ἑξῆς µεταβῆναι τὸν ἱεράρχην ἐνθέως ὁρῶντας ὑπὸ 
δυοκαίδεκα πτέρυξι περικεκαλυµµένον ἔχοντα τὸ θεῖον µύρον, καὶ τὴν 
παναγεστάτην ἐπ' αὐτῷ τελείωσιν ἱερουργοῦντα. Λέγωµεν τοίνυν, ὡς ἡ τοῦ µύρου 
σύνθεσις συναγωγή τίς ἐστιν εὐπνόων ὑλῶν ἐν ἑαυτῆ πλουσίως ἔχουσα ποιότητας 
εὐόσµους, ἧς οἱ µετασχόντες εὐωδιάζονται, κατὰ τὴν ἀναλογίαν τοῦ ποσοῦ τῆς 
ἐγγενοµένης αὐτοῖς τοῦ εὐώδους µεθέξεως. Πεπείσµεθα δὲ εἶναι τὸν θεαρχικώτατον 
Ἰησοῦν ὑπερουσίως εὐώδη, νοηταῖς διαδόσεσι τὸ νοερὸν ἡµῶν ἀποπληροῦντα θείας 
ἡδονῆς. Εἰ γὰρ ἡ τῶν αἰσθητῶν εὐωδῶν ἀντίληψις εὐπαθεῖν ποιεῖ καὶ τρέφει σὺν 
ἡδονῆ πολλῇ τὸ τῶν ὀσφραντῶν ἡµῶν διακριτικόν, εἴπερ ἀβλαβές τε εἴη καὶ πρὸς τὸ 
εὐῶδες ἐν συµµετρίᾳ κατάλληλον, ἀναλόγως ἄν τις φαίη καὶ τὰς νοερὰς ἡµῶν 
δυνάµεις πρὸς τὴν ἐπὶ τὸ χεῖρον ὕφεσιν ἀπαραφθάρτως διακειµένας, ἐν τῆ τοῦ ἐν 

ἡµῖν κριτικοῦ φυσικῇ ῥώσει, κατὰ τὰ θεουργικὰ µέτρα καὶ τὴν κατάλληλον τοῦ 
νοὸς πρὸς τὸ θεῖον ἐπιστροφήν, ἐν ἀντιλήψει τῆς θεαρχικῆς εὐωδίας γίνεσθαι, καὶ 
εὐπαθείας ἱερᾶς πληροῦσθαι καὶ θειοτάτης τροφῆς. Οὐκοῦν ἡ τοῦ µύρου συµβολικὴ 
σύνθεσις, ὡς ἐν µορφώσει τῶν ἀµορφώτων, αὐτὸν ἡµῖν ὑπογρόιφει τὸν Ἰησοῦν 
πηγαῖον ὄντα τῶν θείων εὐωδῶν ἀντιλήψεων ὄλβον, ἀναλογίαις θεαρχικαῖς εἰς τὰ 
θεοειδέστατα τῶν νοερῶν ἀναδιδόντα τοὺς θειοτάτους ἀτµούς, ἐφ' οἷς οἱ νόες 
εὐπαθῶς ἡδόµενοι, καὶ τῶν ἱερῶν ἀντιλήψεων ἀποπληρούµενοι, τροφῇ νοητῇ 
χρῶνται, τῇ πρὸς τὸ νοερὸν αὐτῶν εἰσδύσει τῶν κατὰ θείαν µέθεξιν εὐωδῶν 
διαδόσεων.  
5. Ἕστι δέ, ὡς οἶµαι, δῆλον, ὅτι ταῖς ὑπὲρ ἡµᾶς οὐσίαις, ὡς θειοτέραις, η τῆς πηγαίας 
εὐωδίας ἀνάδοσις ἐγγυτέρα πώς ἐστι, καὶ µᾶλλον ἑαυτὴν ἐκφαίνει καὶ διαδίδωσιν 
εἰς τὸ διειδέστατον αὐτῶν, καὶ εὐεκτικὸν τῆς κατὰ νοῦν ἀντιληπτικῆς δυνάµεως 
ἀφθόνως ὑπερβλύζουσα, καὶ πολυπλασίως εἰσδυοµένη· πρὸς δὲ τὰ τῶν νοερῶν 
ὑφειµένα, καὶ µὴ ὡσαύτως δεκτικά, τὴν ὑπερτάτην ἀχράντως ἀποκρύψασα θέαν καὶ 
µέθεξιν, ἀναλόγοις τῶν µετεχόντων ἀτµοῖς ἐν συµµετρίᾳ θεαρχικῇ διαδίδοται. Τῶν 
ὑπὲρ ἡµᾶς οὖν ἁγίων οὐσιῶν ἡ τόσον ὑπερκειµένη τῶν Σεραφὶµ τάξις, ἐν τῇ τῶν 
πτερῶν δυοκαιδεκἀδι σηµαίνεται, περὶ τὸν Ἰησοῦν ἑστῶσα καὶ ἱδρυµένη, τοῖς 
µακαριωτάτοις αὐτοῦ θεάµασιν, ὡς θεµιτόν, ἐπιβάλλουσα, καὶ τῆς νοητῆς διαδόσεως 
ἱερῶς ἐν πανόιγνοις ὑποδοχαῖς ἀποπληρουµένη, καὶ τὴν πολυύµνητον, αἰσθητῶς 
εἰπεῖν, ἀσιγήτοις στόµασιν ἀνακράζουσα θεολογίαν. Ἡ γὰρ ἱερὰ τῶν ὑπερκοσµίων 
νοῶν γνῶσις ἀκάµατός τέ ἐστι, καὶ ἀκατάληκτον ἔχει τὸν θεῖον ἔρωτα, κακίας τε 
ἅµα πάσης ὑπέρκειται καὶ λήθης ὅθεν, ὡς οἶµαι, τὸ τῆς ἀσιγήτου κραυγῆς 
ὑπαινίσσεται τὴν αἰώνιον αὐτῶν καὶ ἀµετάστατον ἐν συντονίᾳ πάση καὶ εὐχαριστίᾳ 
τῶν θείων ἐπιστήµην καὶ νόησιν.  
6. Τὰς µὲν οὖν ἀσωµάτους τῶν Σεραφὶµ ἱδιότητας ἐν τοῖς Λογίοις αἰσθηταῖς εἰκόσι 
τῶν νοητῶν ἐκφαντορικαῖς ἱερῶς ἀναγεγραµµένας, ἐν τοῖς διακόσµοις τῶν 
ὑπερουρανίων ἱεραρχιῶν, ὡς οἶµαι, καλῶς ἐθεασάµεθα, κοιὶ τοῖς σοῖς νοεροῖς 
ὀφθαλµοῖς ὑπεδεἱξαµεν. Ὅµως ἐπειδὴ [καὶ νῦν] οἱ τὸν ἱεράρχην ἱερῶς περιεστῶτες, 
αὐτὴν ἡµῖν ἐκείνην ἀποτυποῦσι τὴν ὑπερτάτην διακόσµη, σιν, ἐν ἐπιτοµῇ καὶ νῦν 
ἀϋλοτάταις ὄψεσι τὴν θεοειδεστάτην αὐτῶν ἀγλαἴαν ὀψόµεθα.  
7. Τὸ µὲν οὖν ἀπειροπρόσωπον αὐτῶν καὶ πολύπουν ἐκφαντορικον ἐστιν, ὡς οἶµαι, 
τῆς πολυθεάµονος αὐτῶν εἰς τὰς θειοτάτας ἐλλάµψεις ἰδιότητος, καὶ τῆς ἀεικινήτου 
καὶ πολυπόρου τῶν θείων ἀγαθῶν νοήσεως τὴν δὲ τῶν πτερῶν, ὡς τὰ Λόγιά φησιν, 
ἑξαπλῆν θέσιν, οὐκ ἀριθµὸν ἱερὸν ἐµφαίνειν οἴοµαι, κατὰ τὸ δόξαν ἑτέροις, ἀλλ' ὅτι 
τῆς περὶ Θεὸν ὑπερτάτης οὐσίας καὶ τάξεως ἀναγωγικὰ καὶ ἀπόλυτα παντελῶς ἐστι 
καὶ ὑπερκόσµια, τὰ πρῶτα, καὶ µέσα, καὶ τελευταῖα τῶν νοερῶν αὐτῆς καὶ θεοειδῶν 
δυνάµεων. Ὅθεν ἡ τῶν Λογίων ἱερωτάτη σοφία, τὴν τῶν πτερῶν διάπλασιν 
ἱερογραφοῦσα, περὶ τὰ πρόσωπα, καὶ τὰ µέσα, καὶ τοὺς πόδας αὐτῶν ἐντίθησι τὰ 
πτερά, τὸ καθόλου πτερωτὸν αὐτῶν αἰνισσοµένη καὶ παντοδαπὸν τῆς ἐπὶ τὸ ὄντως 
ὂν ἀναγωγικῆς δυνάµεως.  
8. Εἰ δὲ τὰ πρόσωπα καὶ τοὺς πόδας καλύπτουσι, καὶ µόνοις πέτονται µέσοις 
πτεροῖς, ἐννόησον ἱερῶς, ὅτι τοσοῦτον ἐξῃρηµένη τῶν ὑπερτάτων οὐσιῶν ἡ τάξις 
εὐλαβής ἐστι περὶ τὰ τῶν νοήσεων αὐτῆς ὑψηλότερα καὶ βαθύτερα, καὶ µέσοις 

πτεροῖς ἐν συµµετρίᾳ πρὸς θεοπτίαν ἀνάγεται, τοῖς θείοις ζυγοῖς ὑποτιθεῖσα τὴν 
οἰκείαν ζωήν, καὶ πρὸς αὐτῶν ἱερῶς εὐθετουµένη πρὸς τὴν ἑαυτῆς ἐπιγνωµοσύνην.  
9. Τὸ δὲ τοῖς Λογίοις εἰρηµένον, ὡς «Ἐκέκραγον ἕτερος πρὸς τὸν ἕτερον», ἐκεῖνο 
οἶµαι δηλοῦν, ὅτι τῶν θεοπτικῶν αὐτῶν νοήσεων ἀλλήλοις ἀφθόνως µεταδιδόασι. 
Καὶ τοῦτο δὲ ἱερᾶς ἀξιώσωµεν µνήµης, ὡς ἡ τῶν Λογίων Ἑβραία φωνὴ κατ' 
ἐµφατικὴν ἐπωνυµίαν καλεῖ τὰς ἁγιωτάτας τῶν Σεραφὶµ οὐσίας, ἐκ τοῦ κατὰ θείαν 
καὶ ἀεικίνητον ζωὴν διαπύρου καὶ ὑπερζέοντος.  
10. Εἴπερ οὖν, ὡς οἱ τὰ Ἑβραίων ἀφερµηνεύσαντές φασιν, οἱ θειότατοι σεραφὶµ 
«ἐµπρησταὶ» καὶ «θερµαίνοντες» ὑπὸ τῆς θεολογίας ὠνοµάσθησαν, ἐκφαντορικῷ τῆς 
οὐσιώδους αὐτῶν ἕξεως ὀνόµατι, τοῦ θείου µύρου κατὰ συµβολικὴν εἰκονογραφίαν 
ἀνακινητικὰς ἔχουσι δυνάµεις εἰς ἔκφανσιν αὐτὸ καὶ δραστικωτέρων ἀτµῶν 
διάδοσιν ἐκκαλουµένας. Ἡ γὰρ ὑπὲρ νοῦν εὐώδης οὐσία πρὸς τῶν διαπύρων καὶ 
καθαρωτάτων νοῶν εἰς ἔκφανσιν ἀνακινεῖσθαι φιλεῖ, καὶ τὰς θειοτάτας αὐτῆς 
ἐπιπνοίας ἐν πανολβίαις διαδόσεσιν δωρεῖται τοῖς οὕτως αὐτὴν ὑπερκοσµίως 
ἐκκαλουµένοις. Οὐκοῦν ἡ θειοτάτη τῶν ὑπερουρανίων οὐσιῶν τάξις οὐκ ἠγνόηκε 
τὸν θεαρχικώτατον Ἰησοῦν εἰς τὸ ἁγιάζεσθαι κατεληλυθότα^ νοεῖ δὲ αὐτὸν ἱερῶς ἐν 
τοῖς καθ' ἡµᾶς ἑαυτὸν ὑφέντα διὰ θείαν καὶ ἄῤῥητον ἀγοιθότητα, καὶ πρὸς τοῦ 
Πατρός ἑαυτοῦ τε καὶ τοῦ Πνεύµατος, ἀνθρωποπρεπῶς ἁγιαζόµενον ὁρῶσα, τὴν 
οἰκείαν οἶδεν ἀρχήν, ἐν οἷς ἂν θεαρχικῶς δρᾷ, τὸ κατ' οὐσίαν ἀναλλοίωτον 
ἔχουσαν, Ὅθεν ἡ τῶν ἱερῶν συµβόλων παράδοσις ἁγιαζοµένῳ τῷ θείῳ µύρῳ τοὺς 
Σεραφὶµ περιίστησιν, ἀπαράλλακτον εἰδυῖα καὶ διαγράφουσα τὸν Χριστόν, ἐν τῇ 
καθ' ἡµᾶς ὁλικῇ πρὸς ἀλήθειαν ἐνανθρωπήσει. Καὶ προσέτι τὸ θειότερον, ὅτι τῷ 
θείῳ µύρῳ χρῆται πρὸς παντὸς ἱεροῦ τελεσιουργίαν, ἐναργῶς ὑποδεικνύσα, κατὰ τὸ 
Λόγιον, ἁγιάζοντα τὸν ἁγιαζόµενον, ᾡς ἀεὶ ταὐτὸν ὄντα ἑαυτῷ κατὰ πᾶσαν τὴν 
θεαρχικὴν ἀγαθουργίαν. ∆ιὸ καὶ τῆς ἱερᾶς θεογενεσίας ἡ τελεσιουργὸς δωρεὰ καὶ 
χάρις ἐν ταῖς τοῦ µύρου τελεῖται θειοτάταις τελειώσεσιν. Ὅθεν, ὡς οἶµαι, καὶ τῷ 
καθαρτικῷ βαπτιστηρίῳ τὸ µύρον ἐν σταυροειδέσι βολαῖς ἐπιχέων ὁ ἱεράρχης, ὑπ' 
ὄψιν ἄγει τοῖς θεωρητικοῖς ὀφθαλµοῖς, ἄχρις ἂν καὶ αὐτοῦ τοῦ θανάτου διὰ 
σταυροῦ τὸν Ἰησοῦν ὑπὲρ τῆς ἡµῶν θεογενεσίας καταδυόµενον αὐτῇ τῇ θείᾳ καὶ 
ἀκρατήτῳ καθόδῳ τοὺς εἰς τὸν θάνατον αὐτοῦ κατὰ τὸ κρύφιον Λόγιον 
βαπτιζοµένους, ἐκ τῆς τοῦ φθοροποιοῦ θανάτου παλαιᾶς καταπόσεως ἀγαθοπρεπῶς 
ἀνασπῶντα καὶ ἀνακαινίζοντα πρὸς ἔνθεον καὶ αἰώνιον ὕπαρξιν.  
11. Ἀλλὰ µὴν καὶ αὐτῷ τῷ τελεσθέντι τὴν ἱερωτάτην τῆς θεο γενεσίας τελετὴν τὴν 
τοῦ θεαρχικοῦ Πνεύµατος ἐπιφοίτησιν, ἡ τοῦ µύρου δωρεῖται τελειωτικὴ χρῖσις, 
ὑποτυπούσης, ὡς οἶµαι, τῆς ἱερᾶς τῶν συµβόλων εἰκονογραφίας, ὑπ' αὐτοῦ τοῦ δι' 
ἡµᾶς ἀνθρωποπρεπῶς τῷ θεαρχικῷ Πνεύµατι καθαγιασθέντος, ἀναλλοιώτῳ τῆς 
οὐσιώδους θεότητος ἕξει, τὸ θειότατον Πνεῦµα χορηγούµενον.  
12. Καὶ τοῦτο δὲ ἱεραρχικῶς ἐννόησον, ὅτι καὶ τοῦ θείου θυσιαστηρίου τὴν ἱερὰν 
τελείωσιν ἡ τῶν ἁγιωτάτων τελετῶν θεσµοθεσία, ταῖς τοῦ ἱερωτάτου µύρου 
τελετουργεῖ παναγέσιν ἐπιχύσε σιν. Ἔστι δὲ ὑπερουράνιος καὶ ὑπερούσιος ἡ 
θεουργία, πάσης τῆς θεουργικῆς ἡµῶν ἁγιαστείας ἀρχὴ καὶ οὐσία καὶ τελεσιουργὸς 
δύναµις. Εἰ γάρ ἐστι τὸ θειότατον ἡµῶν θυσιαστήριον Ἰησοῦς, ἡ θεαρχικὴ τῶν θείων 
νοῶν ἀφιέρωσις, ἐν ᾧ κατὰ τὸ Λόγιον, ἀφιερούµενοι, καὶ µυστικῶς ὁλοκαυτούµενοι, 

τὴν προσαγωγὴν ἔχοµεν, ὑπερκοσµίοις ὀφθαλµοῖς ἐποπτεύσωµεν αὐτὸ τὸ θειότατον 
θυσιαστήριον, ἐν ᾧ τὰ τελούµενα τελεῖται, καὶ ἁγιάζεται, πρὸς αὐτοῦ τοῦ θειοτάτου 
µύρου τελούµενον. Ἁγιάζει γὰρ ὑπὲρ ἡµῶν ἑαυτὸν ὁ παναγιώτατος Ἰησοῦς, καὶ 
πάσης ἡµᾶς ἁγιαστείας ἀποπληροῖ, τῶν ἐπ' αὐτῷ τελουµένων οἰκονοµικῶς εἰς ἡµᾶς, 
ὡς θεογεννήτους, λοιπὸν ἀγαθουργικῶς διαβαινόντων. Ὅθεν, ὡς οἶµαι, κατὰ νοῦν 
ἱεραρχικὸν θεοπαραδότως οἱ θεῖοι τῆς καθ᾽ ἡµᾶς ἱεραρχίας καθηγεµόνες τὴν 
πάνσεµνον ταύτην ἱερουργίαν µύρου τελετὴν ἐκ τοῦ τελουµένου πραγµατικῶς 
ὀνοµάζουσιν, ὡς ἄν τις φαίη Θεοῦ τελετήν, ἑκατέρῳ νῷ τὴν θείαν αὐτῆς 
τελετουργίαν ὑµνοῦντες. Ἔστι γὰρ αὐτοῦ τελετὴ καὶ τὸ δι' ἡµᾶς ἀνθρωποπρεπῶς 
ἁγιάζεσθαι, καὶ τὸ θεουργικῶς ἅπαντα τελεῖν καὶ ἁγιάζειν τὰ τελούµενα. Τὸ δὲ 
ἱερὸν τῆς τῶν θεολήπτων προφητῶν ἐπιπνοίας µελῴδηµα, φασὶν οἱ τὰ Ἑβραίων 
εἰδότες, τὸ αἶνος Θεοῦ δηλοῦν, ἢ τὸ «Αἰνεῖτε τὸν Κύριον». Ἁπάσης οὖν ἱερᾶς 
θεοφανείας καὶ θεουργίας ἐν τῇ ποικίλῃ συνθέσει τῶν ἱεραρχικῶν συµβόλων 
ἱερογραφουµένης, οὐκ ἀνάρµοστόν ἐστι µεµνῆσθαι τῆς θεοκινήτου τῶν προφητῶν 
ὑµνολογίας. ∆ιδάσκει γὰρ εὐαγῶς τε ἅµα καὶ ἱεροπρεπῶς, αἴνων ἱερῶν ἀξίας εἶναι 
τὰς θεαρχικὰς ἀγαθουργίας. 
 

ΚΕΦΑΛΑΙΟΝ Ε΄ 
 

Περὶ τῶν ἱερατικῶν [τάξεων, δυνάµεών τε αὐτῶν καὶ ἐνεργειῶν] τελειώσεων 
 
1. Αὕτη µὲν ἡ θειοτάτη τοῦ µύρου τελετουργία. Καιρὸς δ' ἂν εἴη µετὰ τὰς θείας 
ἱερουργίας αὐτὰς ἐκθέσθαι τὰς ἱερατικὰς τάξεις τε καὶ ἀποκληρώσεις, δυνάµεις τε 
αὐτῶν καὶ ἐνεργείας καὶ τελειώσεις, καὶ τὴν ὑπ' αὐτὰς τριάδα τῶν ὑπερβεβηκυιῶν 
τάξεων, ὅπως ἂν ἀποδειχθείη τῆς καθ' ἡµᾶς ἱεραρχίας ἡ διακόσµησις, τὸ µὲν 
ἄτακτον καὶ ἀκόσµητον καὶ συµπεφορηµένον, ἀµιγῶς ἀποδιαστέλλουσα καὶ 
ἀποκληροῦσα, τὸ κόσµιον δὲ καὶ τεταγµένον καὶ εὐσταθές, ἐν ταῖς κατ' αὐτὴν 
ἀναφαίνουσα τῶν ἱερῶν τάξεων ἀναλογίαις. Καὶ τὴν µὲν ἁπάσης ἱεραρχίας 
τριαδικὴν διαίρεσιν ἐν ταῖς ἤδη παρ' ἡµῶν ὑµνηµέναις ἱεραρχίαις, ὡς οἶµαι, καλῶς 
ἐξεθέµεθα, φήσαντες ὡς ἡ καθ' ἡµᾶς ἱερὰ παρόιδοσις ἔχει πᾶσαν ἱεραρχικὴν 
πραγµατείαν εἰς τὰς ὁσιωτάτας τελετὰς διαιρεῖσθαι, καὶ τοὺς ἐνθέους αὐτῶν 
ἐπιστήµονας καὶ µύστας, καὶ τοὺς ὑπ' αὐτῶν ἱερῶς τελουµένους.  
2. Οὐκοῦν ἡ µὲν ἁγιωτάτη τῶν ὑπερουρανίων οὐσιῶν ἱεραρχία τελετὴν µὲν ἔχει τὴν 
κατὰ δύναµιν οἰκείαν Θεοῦ καὶ τῶν θείων ἀϋλοτάτην νόησιν, καὶ τὴν τοῦ θεοειδοῦς 
ὁλόκληρον καὶ ὡς ἐφικτόν, θεοµίµητον ἕξιν· φωταγωγοὺς δὲ καὶ πρὸς τὴν ἱερὰν 
ταύτην τελείωσιν ἡγεµόνας, τὰς περὶ Θεὸν πρωτίστας οὐσίας. Αὗται γὰρ εἰς τὰς 
ὑποβεβηκυίας ἱερὰς τάξεις ἀγαθοειδῶς καὶ ἀναλόγως διαπορθµεύουσι τὰς 
δωρουµένας αὐταῖς ἀεὶ θεουργικὰς γνώσεις ὑπὸ τῆς αὐτοτελοῦς καὶ σοφοποιοῦ τῶν 
θείων νοῶν θεαρχίας. Αἱ δὲ τῶν πρώτων οὐσιῶν ὑφειµέναι διακοσµήσεις, ὡς δι' 
ἐκείνων ἱερῶς ἀναγόµεναι πρὸς τὴν θεουργὸν τῆς θεαρχίας ἔλλαµψιν, αἱ τελούµεναι 
τάξεις εἰσί τε καὶ ἀληθῶς ὀνοµάζονται.  
Μετ' ἐκείνην δὲ τὴν οὐρανίαν καὶ ὑπερκόσµιον ἱεραρχίαν, εἰς τὰ καθ' ἡµᾶς 
ἀγαθουργικῶς ἡ θεαρχία τὰς ἱερωτάτας αὐτῆς δωρεὰς προφέρουσα, νηπίοις µὲν 

οὖσι, κατὰ τὸ Λόγιον, ἐδωρήσατο τὴν κατὰ νόµον ἱεραρχίαν, ἀµυδραῖς τῶν ἀληθῶν 
εἰκόσι, καὶ ποῤῥωτάτοις τῶν ἀρχετύπων ἀπεικονίσµασι, καὶ δυσθεωρήτοις 
αἰνίγµασι, καὶ τύποις οὐκ εὐδιάκριτον ἔχουσι τὴν ἐγκεκαλυµµένην αὐτοῖς θεωρίαν 
ἀνάλογον φῶς, ὡς ἀσθενέσιν ὄψεσιν ἀβλαβῶς ἐπιλάµψασα. Ταύτη δὲ τῇ κατὰ νόµον 
ἱεραρχίθι, τελετὴ µὲν ἡ πρὸς τὴν πνευµατικὴν λατρείαν ἀναγωγή· χειραγωγοὶ δὲ 
πρὸς ταύτην οἱ τὴν ἁγίαν ἐκείνην σκηνὴν ὑπὸ Μωϋσέως ἱερῶς µυηθέντες, τοῦ 
πρώτου τῶν κατὰ νόµον ἱεραρχῶν µύστου καὶ ἡγεµόνος, πρὸς ἣν ἱερὰν σκηνὴν 
εἰσαγωγικῶς ἱερογραφῶν τὴν κατὰ νόµον ἱεραρχίαν, εἰκόνα τύπου δειχθέντος αὐτῷ 
κατὰ τὸ Σιναῖον ὄρος ἐκάλει πάντα τὰ κατὰ τὸν νόµον ἱερουργούµενα, Τελούµενοι 
δὲ οἱ πρὸς τῶν νοµικῶν συµβόλων ἀναλόγως ἐπιτελεωτέραν µύησιν ἀναγόµενοι.  
Τὴν τελειοτέραν δὲ µύησιν ἡ θεολογία τὴν καθ' ἡµᾶς ἱεραρχίαν φησίν, ἀποπλήρωσιν 
αὐτὴν ἐκείνης ἀποκαλοῦσα καὶ ἱερὰν λῆξιν. Ἔστι δὲ καὶ οὐρανία καὶ νοµικὴ 
κοινωνικῶς τῇ µεσότητι τῶν ἄκρων ἀντιλαµβανοµένη, τῇ µὲν κοινωνοῦσα ταῖς 
νοεραῖς θεωρίαις, τῇ δὲ ὅτι καὶ συµβόλοις αἰσθητοῖς ποικίλλεται, καὶ δι' αὐτῶν 
ἱερῶς ἐπὶ τὸ Θεῖον ἀνάγεται. Τὸ τρισσὸν δὲ ὡσαύτως ἔχει τῆς ἱεραρχικῆς διαιρέσεως, 
εἰς τὰς ἁγιωτάτας τῶν τελετῶν ἱερουργίας διαιρουµένη, καὶ τοὺς θεοειδεῖς τῶν ἱερῶν 
ὑπηρέτας, καὶ τοὺς ὑπ' αὐτῶν ἀναλόγως ἐπὶ τὰ ἱερὰ προσαγοµένους. Ἑκάστη δὲ τῶν 
τριῶν τῆς καθ' ἡµᾶς ἱεραρχίας διαιρέσεως ἀκολούθως τῇ τε νοµικῇ καὶ τῇ θειοτέρᾳ 
τῶν καθ' ἡµᾶς ἱεραρχίθι, πρώτη καὶ µέση καὶ τελευταία τάττεται δυνάµει, τῆς τε 
ἱεροπρεποῦς ἀναλογίας προµυθουµένη, καὶ τῆς ἁπάντων εὐκόσµου καὶ κατὰ τάξιν 
ἐναρµονίου καὶ συνδετικῆς κοινωνίας.  
3. Ἡ µὲν οὖν ἁγιωτάτη τῶν τελετῶν ἱερουργία πρώτην µὲν ἔχει θεοειδῆ δύναµιν τὴν 
ἱερὰν τῶν ἀτελέστων κάθαρσιν, µέσην δέ, τὴν τῶν καθαρθέντων φωτιστικὴν µύησιν· 
ἐσχάτην δέ, καὶ τῶν προτέρων συγκεφαλαιωτικήν, τὴν τῶν µυηθέντων ἐν ἐπιστήµῃ 
τῶν οἰκείων µυήσεων τελείωσιν. Ἡ δὲ τῶν ἱερουργῶν διακόσµησις ἐν µὲν τῇ δυνάµει 
τῇ πρώτῃ διὰ τῶν τελετῶν ἀποκαθαίρει τοὺς ἀτελέστους ἐν τῆ µέσῃ δέ, φωταγωγεῖ 
τοὺς καθαρθέντας· ἐν ἐσχάτῃ δὲ καὶ ἀκροτάτῃ τῶν ἱερουργῶν δυνάµεων ἀποτελειοῖ 
τοὺς τῷ θείῳ φωτὶ κεκοινωνηκότας ἐν ταῖς τῶν θεωρηθεισῶν ἐλλάµψεων 
ἐπιστηµονικαῖς τελειώσεσιν. Ἡ δὲ τῶν τελουµένων δύναµις ἡ πρώτη µὲν ἔστιν ἡ 
καθαιροµένη· µέση δὲ µετὰ τὴν κάθαρσιν ἡ φωτιζοµένη, καί τινων ἱερῶν θεωρητική· 
τελευταία δὲ καὶ θειοτέρα τῶν ἄλλων ἡ τῶν ἱερῶν φωτισµῶν, ὧν ἐγεγόνει θεωρός, 
ἐλλαµποµένη τὴν τελειωτικὴν ἐπιστήµην.  
Τῆς µὲν οὖν ἁγίας τῶν τελετῶν ἱερουργίας ἡ τρισσὴ δύναµις ὕµνηται, τῆς µὲν ἱερᾶς 
θεογενεσίας ἐκ τῶν Λογίων ἀποδειχθείσης καθάρσεως καὶ φωτιστικῆς ἐλλάµψεως· 
τῆς συνάξεως δὲ καὶ τῆς τοῦ µύρου τελετῆς, τελειωτικῆς τῶν θεουργιῶν γνώσεως καὶ 
ἐπιστήµης, δι' ἧς ἱερῶς ἡ πρὸς τὴν θεαρχίαν ἑνοποιὸς ἀναγωγὴ καὶ µακαριωτάτη 
κοινωνία τελεσιουργεῖται. Νῦν δὲ τὴν ἱερατικὴν διακόσµησιν ἑξῆς ἀφηγητέον, εἰς 
καθαρτικὴν καὶ φωτιστικὴν καὶ τελειωτικὴν εὐταξίαν διαιρουµένην.  
4. Θεσµὸς µὲν οὖτός ἐστι τῆς θεαρχίας ὁ πανίερος, τὸ διὰ τῶν πρώτων τα δεύτερα 
πρὸς τὸ θειότατον οιὐτῆς ἀνάγεσθαι φέγγος. ῍Η οὐχὶ καὶ τὰς αἰσθητὰς τῶν 
στοιχείων οὐσίας ὁρῶµεν εἰς τὰ µᾶλλον αὐταῖς συγγενέστερα πρῶτον ἰούσας, καὶ δι' 
ἐκείνων ἐφ᾽ ἕτερα τὴν οἰκείαν διίείσας ἐνέργειαν; Εἰκότως οὖν ἡ πάσης ἀοράτου καὶ 
ὁρατῆς εὐκοσµίας ἀρχὴ καὶ ἵδρυσις, εἰς τοὺς θεοειδεστέρους πρώτους ἐνδίδωσι τὰς 

θεουργικὰς ἀκτῖνας ἰέναι, καὶ δι' ἐκείνων, ὡς διειδεστέρων νοῶν, καὶ πρὸς µετοχὴν 
φωτὸς καὶ µετάδοσιν οἰκείως ἐχόντων, εἰς τοὺς ὑφειµένους ἀναλόγως αὐτοῖς 
ἐλλόιµπει, καὶ ἐπιφαίνεται. Τούτων οὖν ἐστι τῶν πρώτων θεοπτικῶν τὸ τοῖς 
δευτἐροις ἀφθόνως ἐν συµµετρίᾳ τῇ κατ' αὐτοὺς ὑποδεῖξαι τὰ πρὸς αὐτῶν ἱερῶς 
ἐποπτευθέντα θεῖα θεάµατα, καὶ τὸ µυῆσαι τὰ ἱεραρχικὰ τῶν µετ' ἐπιστήµης 
τελειωτικῆς τὰ θεῖα τῆς κατ' αὐτοὺς ἱεραρχίας ἅπαντα καλῶς µυηθέντων, καὶ τὴν 
τελεσιουργὸν τοῦ µυῆσαι δύναµιν προσειληφότων· καὶ τὸ µεταδοῦναι κατ' ἀξίαν τὰ 
ἱερὰ τῶν ἐπιστηµονικῶς καὶ ὁλοκλήρως µετασχόντων τῆς ἱερατικῆς τελειώσεως.  
5. Οὐκοῦν ἡ θεία τῶν ἱεραρχῶν τάξις πρώτη µέν ἐστι τῶν θεοπτικῶν τάξεων, 
ἀκροτἀτη δὲ καὶ ἐσχόιτη πάλιν ἡ αὐτή, καὶ γὰρ εἰς αὐτὴν ἀποτελεῖται καὶ 
ἀποπληροῦται πᾶσα τῆς καθ' ἡµᾶς ἱεραρχίας ἡ διακόσµησις. Ὡς γὰρ ἅπασαν 
ἱεραρχίαν ὁρῶµεν εἰς τὸν Ἰησοῦν ἀποπεραιουµένην, οὕτως ἑκάστην εἰς τὸν οἰκεῖον 
ἔνθεον ἱεράρχην. Ἡ δὲ τῆς ἱεραρχικῆς τάξεως δύναµις ἐν πάσαις χωρεῖ ταῖς ἱεραῖς 
ὁλότησι, καὶ διὰ πασῶν τῶν ἱερῶν τάξεων ἐνεργεῖ τὰ τῆς οἰκείας ἱεραρχίας 
µυστήρια ἐκκρίτως δὲ αὐτῇ παρὰ τὰς λοιπὰς τάξεις εἰς αὐτουργίαν ὁ θεῖος θεσµὸς 
ἀπονενέµηκε τὰς θειοτέρας ἱερουργίας· αὗται δέ εἰσιν αἱ τελεσιουργοὶ τῆς θεαρχικῆς 
δυνάµεως εἰκόνες, ἀποτελοῦσαι πάντα τὰ θειότατα σύµβολα καὶ πάσας τὰς ἱερὰς 
διακοσµήσεις. Εἰ γὰρ καὶ πρὸς τῶν ἱερέων τελοῦνταί τινα τῶν σεβασµίων συµβόλων, 
ἀλλ' οὔ ποτε τὴν ἱερὰν θεογενεσίαν ὁ ἱερεὺς ἐνεργήσει τοῦ θειοτάτου µύρου χωρίς, 
οὐδὲ τὰ τῆς θείας κοινωνίας τελέσει µυστήρια, µὴ τῷ θειοτάτῳ θυσιαστηρίῳ τῶν 
κοινωνικῶν ἐπιτεθέντων συµβόλων. Ἀλλ' οὐδὲ αὐτὸς ἱερεὺς ἔσται, µὴ πρὸς τῶν 
ἱεραρχικῶν τελειώσεων εἰς τοῦτο κεκληρωµένος. Ὅθεν ἡ θεία θεσµοθεσία τὴν τῶν 
ἱεραρχικῶν τάξεων ἁγιαστείαν, καὶ τὴν τοῦ θείου µύρου τελείωσιν, καὶ τὴν ἱερὰν 
τοῦ θυσιαστηρίου τελετουργίαν ταῖς τῶν ἐνθέων ἱεραρχῶν τελεσιουργοῖς δυνάµεσιν 
ἑνιαίως ἀπεκλήρωσεν.  
6. Ἔστιν οὖν ἡ ἱεραρχικὴ τάξις, ἡ τῆς τελειωτικῆς δυνάµεως ἀναπεπλησµένη, τὰ 
τελεσιουργὰ τῆς ἱεραρχίας ἐκκρίτως τελετουρ γοῦσα, καὶ τὰς ἐπιστήµας τῶν ἱερῶν 
ἐκφαντορικῶς µυοῦσα, καὶ ἐκδιδάσκουσα τὰς ἀναλόγους αὐτῶν καὶ ἱερὰς ἕξεις τε 
καὶ δυνάµεις.  
Ἡ δὲ τῶν ἱερέων φωταγωγικὴ τάξις ἐπὶ τὰς θείας τῶν τελετῶν ἐποψίας χειραγωγεῖ 
τοὺς τελουµένους ὑπὸ τῆ τῶν ἐνθέων ἱεραρχῶν τάξει, καὶ µετ' αὐτῆς ἱερουργοῦσα 
τὰς οἰκείας ἱερουργίας, ἐν οἷς µὲν αὐτὴ δρᾷ τὰς θεουργίας ὑποδεικνύουσα διὰ τῶν 
ἱερωτάτων συµβόλων καὶ θεωρητικοὺς τοὺς προσιόντας ἀποτελοῦσα, καὶ τῶν ὁσίων 
τελετῶν κοινωνούς, εἰς τὸν ἱεράρχην δὲ ἀναπέµπουσα τοὺς τῆς ἐπιστήµης τῆν 
θεωρηθεισῶν ἱερουργιῶν ἐφιεµένους.  
Ἡ δὲ τῶν λειτουργῶν τάξις, ἡ καθαρτικὴ καὶ τῶν ἀνοµοίων διακριτική, πρὸ τῆς ἑπὶ 
τὰς τῶν ἱερέων ἱερουργίας προσαγωγῆς, ἀποκαθαίρει τοὺς προσιόντας, ἀµιγεῖς 
αὐτοὺς ἀποτελοῦσα τῶν ἐναντίων, καὶ πρὸς ἱερουργικὴν ἐποψίαν καὶ κοινωνίαν 
ἐπιτηδείους. Ὅθεν ἐπὶ τῆς ἱερᾶς θεογενεσίας οἱ λειτουργοὶ τὸν προσιόντα τῆς 
παλαιᾶς ἀπογυµνοῦσιν ἐσθῆτος, ἔτι µὴν καὶ ὑπολύουσι, καὶ πρὸς δυσµὰς εἰς 
ἀποταγὴν ἱστῶσι, καὶ αὖθις πρὸς ἕω µετάγουσι ίτῆς καθαρτικῆς γάρ εἰσι τάξεως καὶ 
δυνάµεως] ἀποβάλλειν ὁλικῶς ἐγκελευόµενοι τοῖς προσιοῦσι τὰς τῆς προτέρας ζωῆς 
ἀµφιέσεις, καὶ τὸ τοῦ προτέρου βίου σκοτεινὸν ὑποδεικνύντες, καἵ ἐκδιδάσκοντες 

αὐτούς, ἀποταξαµένους τοῖς ἀλαµπέσιν, ἐπὶ τὰ φωτιστικὰ µεταταχθῆναι. Καθαρτικὴ 
τοίνυν ἐστὶν ἡ λειτουργικὴ διακόσµησις, ἐπὶ τὰς φανὰς τῶν ἱερέων ἱερουργίας 
ἀνάγουσα τοὺς κεκαθαρ µένους, καὶ τοὺς ἀτελέστους ἀποκαθαίρουσα καὶ 
µαιευοµένη ταῖς καθαρτικαῖς τῶν Λογίων ἐλλάµψεσι καὶ διδασκαλίαις, καὶ προσέτι 
τοὺς ἀνιέρους τῶν ἱερέων ἀµιγῶς ἀποδιαστέλλουσα· διὸ καὶ ταῖς ἱεραῖς αὐτὴν 
ἐφίστησι πύλαις ἡ ἱεραρχικὴ θεσµοθεσία, τὴν πρὸς τὰ ἱερὰ τῶν προσιόντων εἴσοδον 
ἐν ταῖς παντελέσι καθάρσεσιν αἰνισσοµένη, καὶ τὴν ἐπὶ τὰς ἱερὰς αὐτῶν ἐποψίας καὶ 
κοινωνίας προσαγωγὴν ταῖς καθαρτικαῖς δυνάµεσιν ἐγχειρίζουσα, καὶ διὰ τούτων 
αὐτοὺς ἀκηλιδώτους εἰσδεχοµένη.  
7. ∆έδεικται τοίνυν ἡ µὲν τῶν ἱεραρχῶν τάξις τελειωτικὴ καὶ τελεσιουργός· ἡ δὲ τῶν 
ἱερέων φωτιστικὴ καὶ φωταγωγός· ἡ δὲ τῶν λειτουργῶν καθαρτικὴ καὶ διακριτική, 
δηλαδὴ τῆς ἱεραρχικῆς τάξεως, οὐ τελεσιουργεῖν µόνον, ἀλλὰ καὶ φωτίζειν ἅµα καὶ 
καθαίρειν ἐπισταµένης, καὶ τῆς τῶν ἱερέων δυνάµεως ἐχούσης ἐν ἑαυτῇ µετὰ τῆς 
φωτιστικῆς καὶ τὴν καθαρτικὴν ἐπιστήµην. Αἱ µὲν γὰρ ἥττους ἐπὶ τὰ κρείττω 
µεταπηδᾶν ἀδυνατοῦσι, πρὸς τὸ µηδὲ θεµιτὸν αὐταῖς εἶναι πρὸς τοιαύτην ἐγχειρεῖν 
ἀλαζονείαν· αἱ δὲ θειότεραι δυνάµεις µετὰ τῶν οἰκείων καὶ τὰς ὑφει µένας τῆς αὐτῶν 
τελειότητος ἱερὰς ἐπιστήµας γινώσκουσιν. Ὅµως ἐπειδὴ θείων εἰσὶν ἐνεργειῶν 
εἰκόνες αἱ ἱερατικαὶ διακοσµήσεις τῆς εὐκόσµου καὶ ἀσυγχύτου τῶν θείων ἐνεργειῶν 
τάξεως, ἐν ἑαυταῖς δεικνῦσαι τὰς τεταγµένας ἐλλάµψεις, εἰς τὰς πρώτας καὶ µέσας 
καὶ τελευταίας ἱερὰς ἐνεργείας καὶ τάξεις, ἐν διακρίσεσιν ἱεραρχικαῖς ἐτάχθησαν, 
ἐµφαίνουσαι, καθάπερ ἔφην, ἐν ἑαυταῖς τῶν θείων ἐνεργειῶν τὸ τεταγµένον καὶ 
ἀσύµφυρτον. Ἔπειδὴ γὰρ ἡ θεαρχία τοὺς ἐν οἷς ἂν ἐγγένηται νόας ἀποκαθαίρει 
πρῶτον, εἶτα φωτίζει, καὶ φωτισθέντας ἀποτελειοῖ πρὸς θεοειδῆ τελεσιουργίαν, 
εἰκότως ἡ ἱεραρχικὴ τῶν θείων εἰκόνων εἰς διακεκριµένας ἑαυτὴν διαιρεῖ τάξεις τε 
καὶ δυνάµεις, ἐναργῶς ὑποδεικνῦσα τὰς θεαρχικὰς ἐνεργείας ἐν παναγεστάταις καὶ 
ἀµιγέσι τάξεσιν εὐσταθῶς καὶ ἀσυγχύτως ἑστηκυίας.  
Ἀλλ' ἐπειδὴ τὰς ἱερατικὰς τάξεις τε καὶ ἀποπληρώσεις, δυνάµεις τε αὐτῶν καὶ 
ἐνεργείας ειρήκαµεν, ὡς ἡµῖν ἐφικτόν, καὶ τὰς ἱερωτάτας αὐτῶν, ὡς οἷοί τέ ἐσµεν, 
ἐποπτεύσωµεν τελειώσεις. 
 

Μυστήριον ἱερατικῶν τελειώσεων 
 
Ὁ µὲν ἱεράρχης, ἐπὶ τὴν ἱεραρχικὴν τελείωσιν προσαγόµενος, αµφω τὼ πόδε κλίνας 
ἐπίπροσθεν τοῦ θυσιαστηρίου, ἐπὶ κεφαλῆς ἔχει τὰ θεοπαράδοτα Λόγια, καὶ τὴν 
ἱεραρχικὴν χεῖρα, καὶ τούτῳ τῷ τρόπῳ πρὸς τοῦ τελοῦντος αὐτὸν ἱεράρχου ταῖς 
παναγεστάταις ἐπικλήσεσιν ἀποτελειοῦται. Ὁ δὲ ἱερεύς, ἄµφω τὼ πόδε κλίνας 
ἐπίπροσθεν τοῦ θείου θυσιαστηρίου, ἐπὶ κεφαλῆς ἔχει τὴν ἱεραρχικὴν δεξιάν, καὶ 
τούτῳ τῷ τρόπῳ πρὸς τοῦ τελοῦντος αὐτὸν ἱεράρχου ταῖς ἱεροποιοῖς ἐπικλήσεσιν 
ἁγιάζεται. Ὁ δὲ λειτουργός, ἕνα τοῖν ποδοῖν κλίνας ἐπίπροσθεν τοῦ θείου 
θυσιαστηρίου, ἐπὶ κεφαλῆς ἔχει τὴν τοῦ τελοῦντος αὐτὸν ἱεράρχου δεξιάν, 
τελειούµενος ὑπ' αὐτοῦ ταῖς τῶν λειτουργῶν τελεστικαῖς ἐπικλήσεσιν. Ἑκάστῳ δὲ 
αὐτῶν ἡ σταυροειδὴς ἐνσηµαίνεται πρὸς τοῦ τελοῦντος ἱεράρχου σφραγίς, καὶ καθ' 
ἕκαστον ἀνάῤῥησις ἱερὰ γίγνεται, καὶ τελειωτικὸς ἀσπασµός, ἀσπαζοµένου παντὸς 

ἱερατικοῦ παρόντος ἀνδρός, καὶ τοῦ τελέσαντος ἱεράρχου τὸν πρός τι τῶν 
εἰρηµένων ἱερατικῶν ταγµάτων ἀποτελεσθέντα. 
 

Θεωρία 
 
1. Κοινὰ µὲν ἔστι τοῖς ἱεράρχαις τε καὶ ἱερεῦσι καὶ λειτουργοῖς ἐν ταῖς ἱερατικαῖς 
αὐτῶν τελειώσεσιν ἡ πρὸς τὸ θεῖον θυσιαστήριον προσαγωγή, καὶ ὑπόπτωσις, ἡ τῆς 
ἱεραρχικῆς χειρὸς ἐπίθεσις, ἡ σταυροειδὴς σφραγίς, ἡ ἀνάῤῥησις, ὁ τελειωτικὸς 
ἀσπασµός· ἐξαι ρετὰ δὲ καὶ ἔκκριτα τοῖς ἱεράρχαις µὲν ἡ τῶν Λογίων ἐπὶ κεφαλῆς 
ἐπίθεσις, οὐκ ἐχόντων τοῦτο τῶν ὑφειµένων ταγµάτων· τοῖς δὲ ἱερεῦσιν, ἡ ἀµφοῖν 
τοῖν ποδοῖν κλίσις, οὐκ ἐχούσης τοῦτο τῆς τῶν λειτουργῶν τελειώσεως· οἱ γὰρ 
λειτουργοί, καθὼς εἴρηται, τὸν ἕνα κλίνουσιν τοῖν ποδοῖν µόνον.  
2. Ἡ µὲν οὖν ἐπὶ τὸ θεῖον θυσιαστήριον προσαγωγὴ καὶ ὑπόπτωσις αἰνίσσεται πᾶσι 
τοῖς ἱερατικῶς τελουµένοις, ὑποτιθέναι καθόλου τῷ τελετάρχῃ Θεῷ τὴν οἰκείαν 
ζωήν, καὶ τὴν ἑαυτῶν νοερὰν ὀλότητα, πάναγνον αὐτῷ καὶ καθιερωµένην 
προσαγαγεῖν, καὶ ὁµοει δῆ, καί, ὡς δυνατόν, ἀξίαν οὖσαν τοῦ θεαρχικοῦ καὶ 
παναγεστάτου καὶ ἱεροῦ θυσιαστηρίου τοῦ καθιεροῦντος ἱερατικῶς τοὺς θεοειδεῖς 
νόας.  
3. Ἡ δὲ τῆς ἱεραρχικῆς χειρὸς ἐπίθεσις ὁµοῦ µὲν ἐµφαίνει τὴν τελεταρχικὴν σκέπην, 
ὑφ' ἧς ὡς παῖδες ἱεροὶ περιέπονται πατρικῶς, αὐτοῖς µὲν ἕξιν καὶ δύναµιν ἱερατικὴν 
δωρουµένης, τὰς ἐναντίας δὲ αὐτῶν δυνάµεις ἀποῤῥαπιζούσης· διδάσκει δὲ ἅµα καὶ 
πάσας τελεῖν τὰς ἱερατικὰς ἐνεργείας, ὡς ὑπὸ Θεῷ πράττοντας τοὺς τελεσθέντας, καὶ 
τῶν οἰκείων ἐνεργειῶν αὐτὸν ἔχοντας ἐν παντὶ καθηγεµόνα.  
4. Η σταυροειδὴς δὲ σφραγὶς τὴν ἁπασῶν ὁµοῦ τῶν σαρκικῶν ὀρέξεων 
ἀνενεργησίαν, και τἡν θεοµίµητον ζωήν, ἀφορῶσαν ἀκλινῶς εἰς τὴν ἀνδρικὴν Ἰησοῦ 
θειοτάτην ζωήν, ἄχρι σταυροῦ καὶ θανάτου µετὰ θεαρχικῆς ἀναµαρτησίας 
ἐληλυθότος, καὶ τοὺς οὕτω ζῶντας, ὡς ὁµοιοειδεῖς ἐνσηµαίνοντος τῆ σταυροειδεῖ τῆς 
οἰκείας ἀναµαρτησίας εἰκόνι.  
5. Τὴν ἱερὰν δὲ τῶν τελειώσεων καὶ τῶν τελουµένων ἀνάῤῥησιν ὁ ἱεράρχης ἀναβοᾷ, 
τοῦ µυστηρίου δηλοῦντος, ὡς ὁ φιλόθεος ἱεροτελεστὴς ἐκφαντορικός ἐστι τῆς 
θεαρχικῆς ἐκλογῆς, οὐκ αὐτὸς ἰδίᾳ χάριτι τοὺς τελουµένους ἐπὶ τὴν ἱερατικὴν ἄγων 
τελείωσιν, ἀλλ' ὑπὸ Θεοῦ κινούµενος εἰς πόισας τὰς ἱεραρχικὰς ἁγιαστείας. Οὕτω 
Μωσῆς ὁ νοµικὰς ἱεροτελεστής, οὐδὲ ἀδελφὸν ὄντα τὸν Ἀαρὼν εἰς ἱερατικὴν 
τελείωσιν ἄγει, καὶ φιλόθεον αὐτὸν εἶναι καὶ ἱερατικὸν οἰόµενος, ἄχρις οὗ θεόθεν εἰς 
τοῦτο κινηθείς, ὑπὸ τελετάρχῃ Θεῷ τὴν ἱερατικὴν τελείωσιν ἱεραρχικῶς 
ἐτελεσιούργησεν. Ἀλλὰ καὶ ὁ θεαρχικὸς ἡµῶν καὶ πρῶτος ἱεροτελεστὴς (ἐγεγόνει 
γὰρ καὶ τοῦτο δι' ἡµᾶς ὁ φιλανθρωπότατος Ἰησοῦς) «οὐχ ἑαυτὸν ἐδόξασεν», ὡς τὰ 
Λόγιά φησιν, «ἀλλ' ὁ λαλήσας πρὸς αὐτόν· Σὺ ἱερεὺς εἰς τὸν αἰῶνα κατὰ τὴν τάξιν 
Μελχισεδέκ». ∆ιὸ καὶ αὐτὸς ἐπὶ τὴν ἱερατικὴν τελείωσιν ἄγων τοὺς µαθητάς, καίπερ 
ὑπάρχων ὡς Θεὸς τελετάρχης, ὅµως ἐπὶ τὸν παναγέστατον αὐτοῦ Πατέρα, καὶ τὸ 
θεαρχικὸν Πνεῦµα, τὴν τελεταρχικὴν ἀνατίθησιν ἱεραρχικῶς τελεσιουργίαν, 
παραγγέλλων τοῖς µαθηταῖς, ὡς τὰ Λόγιά φησιν, «ἀπὸ ῾Ιεροσολύµων µὴ χωρίζεσθαι, 
ἀλλὰ περιµέ νειν τὴν ἐπαγγελίαν τοῦ Πατρός, ἣν ἠκούσατέ µου, ὅτι ὑµεῖς 

βαπτισθήσεσθε ἐν Πνεύµατι Ἁγίῳ». Καὶ µὴν καὶ αὐτὸς ὁ τῶν µαθητῶν κορυφαῖος, 
µετὰ τῆς ὁµοταγοῦς αὐτῷ καὶ ἱεραρχικῆς δεκάδος, εἰς τὴν τοῦ δυοκαιδεκάτου τῶν 
µαθητῶν ἐληλυθὼς ἱερατικὴν τελείωσιν, ἐπὶ τῇ θεαρχίᾳ τὴν ἐκλογὴν εὐλαβῶς 
καταλέλοιπεν, «Ἀνάδειξον», φήσας, «ὃν ἐξελέξω», καὶ τὸν ὑπὸ τοῦ θείου κλήρου 
θειωδῶς ἀνα δεδειγµένον εἰς τὸν τῆς ἁγίας δυοκαιδεκάδος ἱεραρχικὸν ἀριθµὸν 
εἰσεδέξατο. Περὶ δὲ τοῦ θείου κλήρου τοῦ τῷ Ματθίθι θειωδῶς ἐπιπεσόντος ἕτεροι 
µὲν ἄλλα εἰρήκασιν οὐκ εὐαγῶς, ὡς οἶµαι, τὴν ἐµὴν δὲ καὶ αὐτὸς ἔννοιαν ἐρῶ. ∆οκεῖ 
γάρ µοι τὰ Λόγια κλῆρον ὀνοµάσαι θεαρχικόν τι δῶρον, ὑποδηλοῦν ἐκείνῳ τῷ 
ἱεραρχικῷ χορῷ τὸν ὑπὸ τῆς θείας ἐκλογῆς ἀναδεδειγµένον· πλήν γε ὅτι τὸν θεῖον 
ἱεράρχην οὐκ αὐτοκινήτως χρὴ τὰς ἱερατικὰς ποιεῖσθαι τελεσιουργίας, ἀλλ' ὑπὸ Θεῷ 
κινοῦντι ταύτας ἱεραρχικῶς καὶ οὐρανίως τελεσιοργεῖν.  
6. Ὁ δὲ πρὸς τῷ τέλει τῆς ἱερατικῆς τελειώσεως ἀσπασµὸς ἱερὰν ἔµφασιν ἔχει. 
Πάντες γὰρ ὅσοι πάρεισι τῶν ἱερατικῶν ὄντες τάξεὐον, ἀλλὰ καὶ αὐτὸς ὁ τελέσας 
ἱεράρχης, ἀσπάζονται τὸν τετελεσµένον. Ὅταν γὰρ ἱερατικαῖς ἕξεσι καὶ δυνάµεσι, 
καὶ θείᾳ κλήσει, καὶ ἁγιαστείᾳ, πρὸς ἱερατικὴν τελεσιουργίαν ἀφίκηται νοῦς ἱερός, 
ἐραστός ἐστι ταῖς ὁµοταγέσι καὶ ἱερωτάταις τάξεσιν, εἰς τὸ θεοειδέστατον ἀνηγµένος 
κάλλος, ἐρῶν τῶν ὁµοειδῶν νοῶν, καὶ πρὸς αὐτῶν ἱερῶς ἀντερώµενος. Ἔνθεν ὁ 
πρὸς ἀλλήλους ἱερατικὸς ἀσπασµὸς ἱερουργεῖται, τὴν τῶν ὁµοειδῶν νοῶν ἱερὰν 
κοινωνίαν ὑποδηλῶν, καὶ τὴν ἐπ' ἀλλήλοις ἐραστὴν εὐφροσύνην, ὡς ὁλοκλήρως 
ἀποσώζουσαν ἱερατικῇ µορφώσει τὸ θεοειδέστατον κάλλος.  
7. Ταῦτα µὲν οὖν, ὡς ἔφην, ἐστὶ τὰ κοινὰ τῆς ὅλης ἱερατικῆς τελειώσεως. Ὁ δὲ 
ἱεράρχης ἔκκριτον ἔχει τὴν τῶν Λογίων ἐπὶ κεφαλῆς ἱερωτάτην ἐπίθεσιν. Ἐπειδὴ γὰρ 
ἡ τελειωτικὴ τῆς πάσης ἱερατείας δύναµις καὶ ἐπιστήµη τοῖς ἐνθέοις ἱεράρχαις ὑπὸ 
τῆς θεαρχικῆς δωρεῖται καὶ τελεταρχικῆς ἀγαθότητος, εἰκότως ἐπὶ τῶν ἱεραρχικῶν 
κεφαλῶν ἐπιτίθεται τὰ θεοπαράδοτα Λόγια, τὰ περιεκ τικῶς καὶ ἐπιστηµονικῶς 
ἐκφαντορικὰ πάσης θεολογίας, θεουργίας, θεοφανείας, ἱερολογίας, ἱερουργίας, ἑνὶ 
λόγῳ πάντων τῶν θείων καὶ ἱερῶν ἔργων τε καὶ λόγων τῶν ὑπὸ τῆς ἀγαθουργοῦ 
θεαρχίας τῇ καθ' ἡµᾶς ἱεραρχίᾳ δεδωρηµένων, ὡς τοῦ θεοειδοῦς ἱεράρχου, πάσης µὲν 
ἱεραρχικῆς δυνάµεως ὁλοκλήρως µεθέξοντος, πασῶν δὲ τῶν ἱεραρχικῶν ἶερολογιῶν 
τε καὶ ἱερουργιῶν τὴν ἀληθῆ καὶ θεοπαράδοτον ἐπιστήµην, οὐκ ἐλλαµφθησοµένου 
µόνον, ἀλλὰ καὶ ἑτέροις ἀναλογίαις ἱεραρχικαῖς µεταδώσοντος, καὶ 
τελεσιουργήσοντος ἐν θειοτάταις γνώσεσι, καὶ ἀκροτάταις ἀναγωγαῖς, ἱεραρ χικῶς 
ἅπαντα τὰ τῆς ὅλης ἱεραρχίας τελεστικώτατα. Τοῖς δὲ ἱερεῦσι τοῖν δυοῖν ποδοῖν ἡ 
κλίσις, ἔκκριτόν ἐστι παρὰ τὴν λειτουργικὴν διακόσµησιν, ὡς τὸν ἕνα κλινούσης 
ἐκείνης, καὶ τούτῳ τῷ ἱεραρχικῷ σχήµατι τελειουµένης.  
8. Η µὲν οὖν κλίσις ἐµφαίνει τὴν ὑποκειµένην προσαγωγὴν τοῦ προσάγοντος, 
ὑποτιθέντος Θεῷ τὸ ἱερῶς προσαγόµενον, Ἐπειδὴ δέ, ὡς πολλάκις εἰρήκαµεν, αἱ 
τρεῖς τῶν ἱεροτελεστῶν διακοσµήσεις διὰ τῶν τριῶν ἁγιωτάτων τελετῶν καὶ 
δυνάµεων ἐφεστᾶσι ταῖς τρισὶ τῶν τελουµένων τάξεσι, καὶ τὴν ὑπὸ τὰ θεῖα ζυγὰ 
σωστικὴν αὐτῶν ἱερουργοῦσι προσαγωγήν, εἰκότως ἡ λειτουργικὴ τάξις, ὡς µόνον 
καθαρτική, τὴν µίαν ἱερουργεῖ τῶν καθαιροµἐνων προσαγωγὴν ὑπὸ τὸ θεῖον αὐτὴν 
ὑποτιθεῖσα θυσιαστήριον, ὡς ἐν αὐτῷ τῶν καθαιροµένων νοῶν ὑπερκοσµίως 
ἱερουµένων. Οἱ δὲ ἱερεῖς ἄµφω τὼ πόδε κλίνουσιν, ὡς τῶν ὑπ' αὐτῶν ἱερῶς 

προσαγοµένων οὐ µόνον κεκοιθαρµένων, ἀλλὰ καὶ ταῖς φανοτάταις αὐτῶν 
ἱερουργίαις ἀναγωγικῶς ἀποκεκαθαρµἐνης ζωῆς, εἰς θεωρητικἡν ἕξιν καὶ δύναµιν 
ἱερουργικῶς ἀποτελεσθέντων. Ὁ δὲ ἱεράρχης, ἄµφω τὼ πόδε κλίνων, ἐπὶ κεφαλῆς 
ἔχει τὰ θεοπαράδοτα Λόγια, τοὺς ὑπὸ τῆς λειτουργικῆς δυνάµεως ἐκκεκαθαρµένους, 
καὶ πρὸς τῆς ἱερουργοῦ πεφωτισµένους πρὸς τὴν τῶν ἐποπτευθέντων ὑπ' αὐτῶν 
ἱερῶν ἀναλόγως αὐτοῖς ἐπιστήµην ἱεραρχικῶς ἄγων, καὶ δι' αὐτῆς ἀποτελειῶν τοὺς 
προσαγοµένους, εἰς τὴν κατ' αὐτοὺς ὁλόκληρον ἀφιέρωσιν. 
 

ΚΕΦΑΛΑΙΟΝ ς΄ 
 

Περὶ τῶν τελουµένων τάξεων 
 
1. Αὗται µὲν αἱ ἱερατικαὶ τάξεις τε καὶ ἀποκληρώσεις, δυνάµεις τε αὐτῶν καὶ 
ἐνέργειαι καὶ τελειώσεις. Τὴν δὲ ὑπ' αὐτὰς τριάδα τῶν τελουµένων τάξεων ἑξῆς 
ἀφηγητέον. Λέγοµεν τοίνυν, ὅτι καθαιρόµεναι µέν εἰσι τάξεις αἱ τῶν ἱερουργιῶν καὶ 
τελετουργιῶν ἀποδιαστελλόµεναι πληθύες, ὧν ἤδη µνήµην ἐποιησάµεθα, τῆς µὲν ὡς 
ἔτι πρὸς τῶν λειτουργῶν τοῖς µαιευτικοῖς Λογίοις πρὸς ζωτικὴν ἀπότεξιν 
µορφουµένης τε καὶ διαπλαττοµένης· τῆς δὲ ὡς ἔτι πρὸς τὴν ἱερὰν ἧς ἀπέστη ζωῆς 
ἀνακικλησκοµένης τῇ τῶν ἀγαθῶν Λογίων ἐπιστρεπτικῆ διδασκαλίᾳ· τῆς δὲ ὡς ἔτι 
πρὸς τῶν ἐναντίων πτοιῶν ἀνάνδρως ἐκδειµατουµένης, καὶ πρὸς τῶν δυναµοποιῶν 
Λογίων ἐπιῤῥωννυµένηςτ τῆς δὲ ὡς ἔτι πρὸς τὰς ἱερὰς ἐνεργείας ἐκ τῶν χειρόνων 
µεταγοµένης· τῆς δὲ ὡς µεταχθείσης µὲν οὔπω δὲ τὸ πανάγνως ἀνεπίστροφον ἐν 
θειοτέραις ἕξεσι καὶ ἀσαλεύτοις ἐσχηκυίας. Αὗται γάρ εἰσιν αἱ καθαιρόµεναι τάξεις 
ὑπὸ τῆς λειτουργικῆς µαιεύσεως καὶ καθαρτικῆς δυνάµεως. Ταύτας οἱ λειτουργοὶ 
ταῖς ἱεραῖς αὐτῶν δυνάµεσι τελεσιουργοῦσι πρὸς τὸ τελέως ἐκκαθαρθείσας αὐτὰς εἰς 
τὴν φωτιστικὴν τῶν φανοτάτων ἱερουργιῶν θεωρίαν τε καὶ κοινωνίαν µεταχθῆναι.  
2. Μέση δὲ τάξις ἐστὶν ἡ θεωρητικὴ καί τινων ἱερῶν ἀναλόγως ἐν καθαρότητι πάσῃ 
κοινωνός, ἡ τοῖς ἱερεῦσιν εἰς τὸ φωτίζειν αὐτὴν ἀπονεµηθεῖσα. Καὶ γάρ ἐστιν, ὡς 
οἶµαι, δῆλον, ὡς ἡ καθαρθεῖσα πάσης ἀνιέρου κηλίδος, καὶ πάναγνον ἐσχηκυῖα τὴν 
τοῦ οἰκείου νοὸς ἀκίνητον ἵδρυσιν, ἐπὶ τὴν θεωρητικὴν ἕξιν καὶ δύναµιν 
ἱερουργικῶς µετάγεται, καὶ κοινωνεῖ τοῖς κατ' αὐτὴν θειοτάτοις συµβόλοις, ἐν ταῖς 
θεωρίαις αὐτῶν καὶ κοινωνίαις, ἁπάσης ἱερᾶς εὐφροσύνης ἀποπληρουµένη, καὶ πρὸς 
τὸν θεῖον τῆς ἐπιστήµης αὐτῶν ἔρωτα ταῖς ἀναγωγικαῖς αὐτῶν δυνάµεσιν ἀναλόγως 
ἀναπτερουµένη. Ταύτην ἐγώ φηµι τὴν τοῦ ἱεροῦ λαοῦ τάξιν, ὡς διὰ πάσης 
ἐληλυθυῖαν καθάρσεως, καὶ τῆς ἱερᾶς τῶν φανοτάτων τελετῶν ἐποψίας καὶ 
κοινωνίας, ὡς θεµιτόν, ἠξιωµένην.  
3. Ἡ δὲ τῶν τελουµένων ἁπασῶν ὑψηλοτέρα τάξις ἡ τῶν µοναχῶν ἐστιν ἱερὰ 
διακόσµησις, πᾶσαν µὲν ἀποκεκαθαρµένην κάθαρσιν, ὁλικῇ δυνάµει καὶ παντελεῖ 
τῶν οἰκείων ἐνεργειῶν ἁγνότητι, πάσης δέ, ὅσης θεµιτὸν αὐτῇ θεωρεῖν ἱερουργίας, 
ἐν νοερᾷ θεωρίᾳ καὶ κοινωνίθι γεγενηµένη, καὶ ταῖς τῶν ἱεραρχῶν τελειωτικαῖς 
δυνάµεσιν ἐγχειριζοµένη, καὶ ταῖς ἐνθέοις αὐτῶν ἐλλάµψεσι καὶ ἱεραρχικαῖς 
παραδόσεσιν ἐκδιδασκοµένη τὰς ἐποπτευθείσας τῶν κατ' αὐτὴν ἱερῶν τελετῶν 
ἱερουργίας, καὶ πρὸς τῆς ἱερᾶς αὐτῶν ἐπιστήµης ἀναλόγως εἰς τελειοτάτην 



  

 

29 

ΠΕΡΙ ΤΗΣ ΕΚΚΛΗΣΙΑΣΤΙΚΗΣ ΙΕΡΑΡΧΙΑΣ 

ἀναγοµἐνη τελείωσιν. Ἔνθεν οἱ θεῖοι καθγηεµόνες ἡµῶν ἐπωνυµιῶν αὐτοὺς ἱερῶν 
ἠξίωσαν, οἱ µὲν θεραπευτἀς, οἱ δὲ µοναχοὺς ὀνοµάζοντες, ἐκ τῆς τοῦ Θεοῦ καθαρᾶς 
ὑπηρεσίας καὶ θεραπείας, καὶ τῆς ἀµερίστου καὶ ἑνιαίας ζωῆς, ὡς ἑνοποιούσης 
αὐτοὺς ἐν ταῖς τῶν διαιρετῶν ἱεραῖς συµπτύξεσιν, εἰς θεοειδῆ µονάδα καὶ φιλόθεον 
τελείωσιν. ∆ιὸ καὶ τελεστικὴν αὐτοῖς ἐδωρήσατο χάριν ἡ ἱερὰ θεσµοθεσία, καί τινος 
αὐτοὺς ἠξίωσεν ἀφιερωτικῆς ἐπικλήσεως, οὐχ ἱεραρχικῆς (ἐκείνη γὰρ ἐπὶ µόναις 
γίνεται ταῖς ἱερατικαῖς τάξεσιν), ἀλλ' ἱερουργικῆς ὑπὸ τῶν ὁσίων ἱερέων τῇ 
ἱεραρχικῇ τελετουργίᾳ δευτέρως ἱερουργουµένης. 
 

Μυστήριον µοναχικῆς τελειώσεως 
 
Ὁ µὲν ἱερεὺς ἕστηκεν ἐπίπροσθεν τοῦ θείου θυσιαστηρίου, τὴν µοναχικὴν ἐπίκλησιν 
ἱερολογῶν. Ὁ δὲ τελούµενος ὀπίσω τοῦ ἱερέως ἕστηκεν, οὐκ ἄµφω τὼ πόδε κλίνων, 
οὐχ ἕνα τοῖν ποδοῖν, οὐκ ἐπὶ κεφαλῆς ἔχων τὰ θεοπαράδοτα Λόγια, µόνον δὲ τῷ 
ἱερεῖ παρεστὼς ἱερολογοῦντι τὴν ἐπ' αὐτῷ µυστικὴν ἐπίκλησιν. Τελέσας δὲ αὐτὴν ὁ 
ἱερεύς, ἐπὶ τὸν τελούµενον ἐλθών, ἐπερωτᾷ πρῶτον αὐτόν, εἰ πάσαις ἀποτάσσεται 
ταῖς διαιρεταῖς οὐ µόνον ζωαῖς, ἀλλὰ καὶ φαντασίαις. Εἶτα τὴν τελειοτάτην αὐτῷ 
ζωὴν ὑφηγεῖται, µαρτυρούµενος, ὅτι χρὴ τῆς µέσης αὐτὸν ὑπερανεστηκέναι. Ταῦτα 
δὲ πάντα τοῦ τελουµένου προσεχῶς ὁµολογήσαντος, τῷ σταυροειδεῖ τύπῳ 
σφραγισάµενος αὐτὸν ὁ ἱερεύς, ἀποκείρει, τὴν τρισσὴν τῆς θείας µακαριότητος 
ἐπιβοήσας ὑπόστασιν, καὶ τὴν ἐσθῆτα πᾶσαν ἀπαµφιέσας, ἑτέραν ἀµφιέννυσι, καὶ 
µετὰ τῶν ἄλλων ἱερῶν ἀνδρῶν, ὅσοι πάρεισιν, ἀσπασάµενος, αὐτὸν κοινωνὸν 
ἀποτελεῖ τῶν θεαρχικῶν µυστηρίων. 
 

Θεωρία 
 
1. Τὸ µηδένα τοῖν ποδοῖν κλίνειν, µηδ' ἐπὶ κεφαλῆς ἔχειν τὰ θεοπαράδοτα Λόγια, 
παρεστάναι δὲ τῷ ἱερεῖ τὴν ἐπίκλησιν ἱερολογοῦντι, δηλοῖ τὴν µοναχικὴν τάξιν οὐκ 
εἶναι προσαγωγικὴν ἑτέρων, ἀλλ' ἐφ' ἑαυτῆς ἑστῶσαν ἐν µοναδικῆ καὶ ἱερᾷ στάσει, 
ταῖς ἱερατικαῖς ἑποµένην τάξεσι, καὶ πρὸς αὐτῶν, ὡς ὀπαδόν, ἐπὶ τὴν θείαν τῶν κατ' 
αὐτὴν ἱερῶν ἐπιστήµην εὐπειθῶς ἀναγοµένην.  
2. Ἡ δὲ τῶν µεριστῶν οὐ µόνον ζωῶν, ἀλλὰ µὴν καὶ φαντασιῶν ἀποταγή, τὴν 
τελειοτάτην ἐµφαίνει τῶν µοναχῶν φιλοσοφίαν, ἐν ἐπιστήµῃ τῶν ἑνοποιῶν ἐντολῶν 
ἐνεργουµένη. Ἔστι γάρ, ὡς ἔφην, οὐ τῆς µέσης τῶν τελουµένων τάξεως, ἀλλὰ τῆς 
πασῶν ὑψηλοτέρας, ∆ιὸ καὶ πολλὰ τῶν πρὸς τῆς µέσης τάξεως ἀκατακρίτως 
ἐνεργουµένων ἀπείρηται τρόπῳ παντὶ τοῖς ἑνιαίοις µοναχοῖς, ὡς πρὸς τὸ ἓν αὐτῶν 
ὀφειλόντων ἑνοποιεῖσθαι, καὶ πρὸς ἱερὰν µονάδα συνάγεσθαι, καὶ πρὸς τὴν 
ἱερατικήν, ὡς θεµιτόν, ἀποµορφοῦσθαι ζωήν, ὡς τὸ συγγενὲς αὐτῆς ἔχουσαν ἐν 
πολλοῖς, καὶ µᾶλλον αὐτῇ παρὰ τὰς λοιπὰς τῶν τελουµένων τάξεις πλησιάζουσαν.  
3. Ἡ δὲ τοῦ σταυροειδοῦς τύπου σφραγίς, ὡς ἤδη παρ' ἡµῶν εἴρηται, δηλοῖ τὴν 
πασῶν ὁµοῦ τῶν σαρκικῶν ορέξεων ἀνενεργησίαν. Ἡ δὲ τῶν τριχῶν ἀπόκαρσις 
ἐµφαίνει τὴν καθαρὰν καὶ ἀσχηµάτιστον ζωὴν οὐκ ἐπιπλάστοις σχήµασι τὸ κατὰ 
νοῦν δυσειδὲς ἐπιθετικῶς καλλωπίζουσαν, ἀλλ' αὐτὴν ἐφ' ἑαυτῆς οὐκ ἀνθρωπικοῖς 

κάλλεσιν, ἀλλ' ἑνιαίοις καὶ µοναχοῖς εἰς τὸ θεοειδέστατον ἀναγοµένην.  
4. Ἡ δὲ τῆς προτέρας ἐσθῆτος ἀποβολή, καὶ τῆς ἑτέρας λῆψις, τὴν ἀπὸ µέσης ἱερᾶς 
ζωῆς ἐπὶ τὴν τελειοτέραν µετάταξιν ἐµφαίνει, καθάπερ ἐπὶ τῆς ἱερᾶς θεογενεσίας ἡ 
τῆς ἐσθῆτος ἄµειψις ἐδήλου τὴν ἀπὸ καθαιροµένης ζωῆς εἰς θεωρητικὴν καὶ 
φωτιστικὴν ἕξιν ἀναγωγήν. Εἰ δὲ καὶ νῦν ὁ ἱερεύς τε καὶ πάντες ὅσοι πάρεισιν ἱεροί 
τὸν τε τελεσµένον ἀσπάζονται, τὴν ἱερὰν τῶν θεοειδῶν ἐννόησον κοινωνίαν, 
ἀγαπητικῶς ἐν εὐφροσύνῃ θείθι συνηδοµένων ἀλλήλοις.  
5. Ἐν τέλει δὲ πάντων ὁ ἱερεὺς ἐπὶ τὴν θεαρχικὴν κοινωνίαν καλεῖ τὸν τετελεσµένον, 
ἐµφαίνων ἱερῶς, ὡς ὁ τελεσθείς, εἴπερ ἀλθηῶς ἐπὶ τὴν µοναχικὴν ἀφίκετο καὶ 
ἑνιαίαν ἀναγωγήν, οὐ θεωρητικὸς µόνον ἔσται τῶν κατ' αὐτὸν ἱερῶν, οὐδὲ κατὰ 
µέσην τάξιν ἐπὶ τὴν κοινωνίαν ἥξει τῶν ἱερωτάτων συµβόλων, ἀλλὰ µετὰ θείας τῶν 
ὑπ' αὐτοῦ µετεχοµένων ἱερῶν γνώσεως ἑτέρῳ τρόπῳ παρὰ τὸν ἱερὸν λαὸν ἐπὶ τὴν 
µετάληψιν ἥξει τῆς θεαρχικῆς κοινωνίας. ∆ιὸ καὶ ταῖς ἱερατικαῖς τάξεσιν ἐν ταῖς 
ἱεροτελεστικαῖς αὐτῶν ἁγιαστείαις ἐν τέλει τῶν ἱερωτάτων αὐτῶν ἀφιερώσεων ἡ τῆς 
ἁγιωτάτης εὐχαριστίας κοινωνία µεταδίδοται πρὸς τοῦ τελέσαντος αὐτὰς ἱεράρχου 
οὐ µόνον ὅτι τῶν θεαρχικῶν µυστηρίων ἡ µετάληψις ἑκάστης ἱεραρχικῆς µεθέξεώς 
ἐστι τὸ κεφάλαιον, ἀλλ' ὅτι καὶ αὐτῆς τῆς κοινωνικῆς καὶ θειοτάτης δωρεᾶς 
ἀναλόγως αὐταῖς καθ' ἑκάστην αἱ ἱεραὶ πᾶσαι τόιξεις µετέχουσι πρὸς τὴν οἰκείαν 
αὐτῶν τῆς θεώσεως ἀναγωγὴν καὶ τελείωσιν. Συνῆκται τοίνυν ἡµῖν, ὡς αἱ µὲν ἅγιαι 
τελεταὶ κάθαρσίς εἰσι καὶ φωτισµὸς καὶ τελείωσις· οἱ δὲ λειτουργοὶ καθαρτικὴ τάξις, 
οἱ δὲ ἱερεῖς φωτιστική· τελεστικὴ δὲ οἱ θεοειδεῖς ἱεράρχαι. Καθαιροµένη δὲ τάξις ἡ 
τῆς ἱερᾶς ἐποψίας καὶ κοινωνίας ἀµέτοχος, ὡς ἔτι καθαιροµένη. Θεωρητικὴ δὲ τάξις 
ὁ ἱερὸς λαός. Τετελεσµένη δὲ τάξις ἡ τῶν ἑνιαίων µοναχῶν. Οὕτω γὰρ ἡ καθ' ἡµᾶς 
ἱεραρχία, ταῖς θεοπαραδότοις τάξεσιν ἱερῶς εὐθετουµένη, ταῖς οὐρανίαις ἱεραρχίαις 
ὁµοειδής ἐστι, τοὺς θεοµιµήτους αὐτῆς ὡς ἐν ἀνδράσιν ἀποσώζουσα κοιὶ θεοειδεῖς 
χαρακτῆρας.  
6. Ἀλλ' ἐρεῖς, ὅτι ταῖς οὐρανίαις ἱεραρχίαις ἐλλείπουσι πάντως αἱ καθαιρόµεναι 
τάξεις. Οὐ γὰρ θεµιτόν, οὐδὲ ἀληθὲς εἰπεῖν, ὡς ἔστι τις οὐρανία διακόσµησις ἐναγής. 
Ἔγὼ δέ, ὅτι µὲν ἀλώβητοι παντελῶς εἰσι, καὶ τὸ πάναγνον ὑπερκοσµίως ἔχουσιν, 
ὁµολογήσαιµι πάντως, εἰ µὴ παντελῶς ἀποπέσοιµι τοῦ ἱερωτάτου νοός. Εἰ γάρ τις 
αὐτῶν ὑπὸ κακίας ἑάλω, τῆς µὲν οὐρανίας καὶ ἀµιγοῦς ἀποπεπτώκει τῶν θείων 
νοῶν ἁρµονίας, εἰς τὴν ἀλαµπῆ δὲ τῶν ἀποστατικῶν πληθύων ἐφέρετο πτῶσιν. Ἀλλ' 
ἔστιν εἰπεῖν ἱερῶς ἐπὶ τῆς οὐρανίας ἱεραρχίας, ὅτι κάθαρσίς ἐστι ταῖς ὑφειµέναις 
οὐσίαις ἡ παρὰ Θεοῦ τῶν τέως ἀγνοουµένων ἔλλαµψις, ἐπὶ τελειοτέραν αὐτὰς 
ἐπιστήµην ἄγουσα τῶν θεαρχικῶν γνώσεων καὶ τῆς ἀγνοίας, ὦν οὔπω τὴν ἐπιστήµην 
εἶχον, ἀποκαθαίρουσα διὰ τῶν πρώτων καὶ θειοτέρων οὐσιῶν ἀναγοµένας εἰς τὰς 
ὑπερτέρας τῶν θεοπτιῶν καὶ φανοτέρας µαρµαρυγάς. Οὕτω καὶ φωτιζόµεναι τάξεις 
εἰσὶ καὶ τελούµεναι, καὶ καθαρτικαί, και φωτιστικαί, καὶ τελεστικαὶ κατὰ τὴν 
οὐρανίαν ἱεραρχίαν, ὡς τῶν ὑπερτάτων καὶ θειοτέρων οὐσιῶν, τὰς ὑφειµένας ἱερὰς 
καὶ οὐρανίας διακοσµήσεις ἀγνοίας µὲν ἀπάσης ἀποκαθαιρουσῶν ἐν τάξεσι καὶ 
ἀναλογίαις τῶν οὐρανίων ἱεραρχιῶν, πληρουσῶν δὲ αὐτὰς τῶν θειοτάτων 
ἐλλάµψεων καὶ τελειουσῶν ἐν τῇ παναγεστάτῃ τῶν θεαρχικῶν νοήσεων ἐπιστήµῃ. 
Καὶ γὰρ ἤδη πρὸς ἡµῶν εἴρηται, καὶ τοῖς λογίοις θειωδῶς διηγόρευται τὸ µὴ ταὐτὰς 

εἶναι πάσας τὰς οὐρανίας διακοσµήσεις ἐν πάσαις ταῖς ἱεραῖς τῶν θεοπτικῶν 
ἐλλάµψεων ἐπιστήµαις, ἀλλ' ἐκ Θεοῦ µὲν ἀµέσως τὰς πρώτας, δι' ἐκείνων δὲ πάλιν ἐκ 
Θεοῦ τὰς ὑφειµένας ἀναλόγως αὐταῖς ἐλλάµπεσθαι τὰς φανοτάτας τῆς θεαρχικῆς 
ἀκτῖνος αὐγάς. 
 

ΚΕΦΑΛΑΙΟΝ Ζ΄ 
 

Περὶ τῶν ἐπὶ τοῖς κεκοιµηµένοις τελουµένων 
 
1. Τούτων δὲ διωρισµένων, ἀναγκαῖον εἰπεῖν, ὡς οἶµαι, καὶ τὰ πρὸς ἡµῶν ἱερῶς ἐπὶ 
τῶν κεκοιµηµένων τελούµενα. Καὶ γὰρ οὐδὲ τοῦτο κοινόν ἐστι τοῖς ἱεροῖς τε καὶ 
ἀνιέροις, ἀλλ' ὥσπερ ἀλλοῖον εἶδός ἐστι τῆς ἑκατέρων ζωῆς, οὕτω καὶ πρὸς θάνατον 
ἰόντες, οἱ µὲν ἱερὰν ἐσχηκότες ζωήν, εἰς τὰς ἀληθεῖς ἐπαγγελίας τῆς θεαρχίας 
ἀποσκοποῦντες, ὡς τὴν ἀλήθειαν αὐτῶν ἐν τῇ καθ' αὑτὴν ἀναστάσει τεθεαµένοι, 
µετὰ βεβαίας καὶ ἀληθοῦς τῆς ἐλπίδος ἐν εὐφροσύνῃ θείᾳ πρὸς τὸ τοῦ θανάτου 
πέρας ἴασιν, ὡς ἐπὶ τέλος ἱερῶν ἀγώνων, ἐν παντελεῖ καὶ ἀτελευτήτῳ ζωῇ καὶ 
σωτηρίᾳ, τὰ κατ' αὐτοὺς ἔσεσθαι πάντως εἰδότες διὰ τῆς ἐσοµένης αὐτῶν ὁλικῆς 
ἀναστάσεως. Αἱ µὲν γὰρ ἱεραὶ ψυχαὶ πρὸς τὴν ἐπὶ τὰ χείρω κατὰ τὸν τῇδε βίον 
δυνάµεναι καταπίπτειν τροπήν ἐν τῇ παλιγγενεσίᾳ τὴν ἐπὶ τὸ ἄτρεπτον ἕξουσι 
θεοειδεστάτην µετάταξιν. Τὰ δὲ καθαρὰ τῶν ἱερῶν ψυχῶν, ὁµόζυγα καὶ ὁµοπόρευτα 
σώµατα συναπογραφέντα καὶ συναθλήσοιντα κατὰ τοὺς θείους αὐτῶν ἱδρῶτας, ἐν 
τῇ τῶν ψυχῶν ἀτρέπτῳ κατὰ τὴν θείαν ζωὴν ἱδρύσει συναπολήψεται τὴν οἰκείαν 
ἀνάστασιν. Ἑνωθέντα γὰρ αἷς ἥνωντο κατὰ τὸν τῇδε βίον ἱεραῖς ψυχαῖς, ὡς µέλη 
Χριστοῦ γεγονότα, τὴν θεοειδῆ καὶ ἄφθαρτον ἀθάνατόν τε καὶ µακαρίαν 
ἀπολήψεται λῆξιν. Ἐν τούτοις µὲν οὖν ἡ τῶν ἱερῶν ἐστι κοίµησις ἐν εὐφρθσύνῃ καὶ 
ἀσαλεύτοις ἐλπίσιν εἰς τὸ τῶν θείων ἀγώνων ἀφικνουµένη πέρας.  
2. Τῶν δὲ ἀνιέρων οἱ µὲν εἰς ἀνυπαρξίαν ἀλόγως οἴονται χωρεῖν, οἱ δὲ τὴν 
σωµατικὴν εἰσάπαξ ἀποῤῥήγνυσθαι τῶν οἰκείων ψυχῶν συζυγίαν ὡς ἀνάρµοστον 
αὐταῖς, ἐν θεοειδεῖ ζωῇ καὶ µακαρίαις λήξεσιν οὐκ ἐννοήσαντες, οὐδὲ ἱκανῶς ἐν 
ἐπιστήµῃ θείᾳ µυηθέντες, ἀρχθεῖσαν ἤδη τὴν καθ' ἡµᾶς ἐν Χριστῷ θεοειδεστάτην 
ζωήν. Ἄλλοι δὲ σωµάτων ἄλλων ἀπονέµουσι ταῖς ψυχαῖς συζυγίας, ἀδι κοῦντες τὸ 
ἐπ' αὐτοῖς, ὡς οἶµαι, τὰ συµπονήσαντα ταῖς θείαις ψυχαῖς, καὶ τῶν ἱερῶν 
ἀντιδόσεων οὐκ εὐαγῶς ἀποστεροῦντες τὰ πρὸς τὸ πέρας ἐλθόντα τῶν θειοτάτων 
δρόµων. Ἄλλοι δέ, οὐκ οἶδ' ὅπως ἐπὶ προσύλους ἐννοίας ἀποκλιθέντες, εἰρήκασιν 
ὁµοειδῆ τοῦ τῇδε βίου τὴν τοῖς ὁσίοις ἐπηγγελµένην ἁγιωτάτην καὶ µακαριωτάτην 
λῆξιν, καὶ τροφὰς οἰκείας ἀλλοιωτῷ βίῳ τοῖς ἰσαγγέλοις ἀθεµίτως ἀπέῤῥιψαν. Ἀλλ' 
οὐκ ἀποπεσεῖτοιί τίς ποτε τῶν ἱερωτάτων ἀνδρῶν εἰς τὰς τοιάσδε πλανήσεις· ἀλλ' 
ὅλους αὐτοὺς ἀπολήψεσθαι τὴν Χριστοειδῆ λῆξιν εἰδότες, ὅταν ἐπὶ τὸ πέρας ἔλθωσι 
τοῦ τῇδε βίου, τὴν εἰς ἀφθαρσίαν αὐτῶν ὁδόν, ὡς ἐγγυτέραν ἤδη γεγενηµένην, 
ἐµφανέστερον ὁρῶσι, καὶ τὰς δωρεὰς τῆς θεαρχίας ὑµνοῦσι, καὶ θείας ἡδονῆς 
ἀποπληροῦνται, τὴν ἐπὶ τὰ χείρω τροπὴν οὐκέτι δεδοικότες, ἀλλ᾽ εὖ εἰδότες, ὅτι τὰ 
κτηθέντα καλὰ βεβαίως καὶ αἰωνίως ἕξουσιν. Οἱ δὲ µολυσµῶν ἀνάπλεοι καὶ ἀνιέρων 
κηλίδων, εἴπερ ἱερᾶς τινος τετυχήκασι µυήσεως, αὐτοὶ δὲ ταύτην ἐκ τοῦ οἰκείου νοὸς 

ὀλεθρίως ἀποῤῥαπίσαντες, ἐπὶ τὰς φθοροποιοὺς ηὐτοµόλησαν ἐπιθυµίας, ὅταν ἐπὶ 
τὸ τέλος ἔρχωνται τῆς ἐνθάδε ζωῆς, οὐκ ἔτι ὁµοίως αὐτοῖς εὐκαταφρόνητος φανεῖται 
τῶν Λογίων ἡ θεία θεσµοθεσία, τὰς ὀλλυµένας δὲ τῶν οἰκείων παθῶν ἡδονὰς ἑτέροις 
ὀφθαλµοῖς ἐπισκοπήσαντες, καὶ τὴν ἱερὰν ζωήν, ἧς ἀνοήτως ἐκπεπτώκασι, 
µακαρίσαντες, ἐλεεινῶς καὶ ἀβουλήτως ἀποσχίζονται τοῦ τῇδε βίου, πρὸς µηδεµίαν 
ἱερὰν ἐλπίδα χειραγωγούµενοι διὰ τὴν χειρίστην ζωήν.  
3. Τούτων δὲ οὐδενὸς γινοµένου κατὰ τὰς κοιµήσεις τῶν ἱερῶν ἀνδρῶν, αὐτὸς µὲν ὁ 
πρὸς τὸ πέρας ἐρχόµενος τῶν οἰκείων ἀγώνων εὐφροσύνης ἱερᾶς ἀποπληροῦται, καὶ 
σὺν ἡδονῆ πολλῇ πρὸς τὴν ὁδὸν ἐπιβαίνει τῆς ἱερᾶς παλιγγενεσίας. Οἱ δὲ τοῦ 
κοιµηθέντος οἰκεῖοι, κατὰ τὴν θείαν οἰκειότητα καὶ ὁµοτροπίαν, αὐτόν τε, ὅστις 
ἐστί, µακαρίζουσι, πρὸς τὸ νικηφόρον εὐκταίως ἀφικόµενον τέλος, καὶ τῷ τῆς νίκης 
αἰτίῳ χαριστηρίους ᾠδὰς ἀναπέµπουσι, προσέτι καὶ αὐτοὺς ἀφικέσθαι πρὸς τὴν 
ὁµοίαν εὐχόµενοι λῆξιν· λαβόντες δὲ αὐτόν, ἐπὶ τὸν ἱεράρχην ἄγουσιν, ὡς ἐπὶ 
στεφάνων ἱερῶν δόσιν· ὁ δὲ ἀσµένως ὑποδέχεται καὶ τελεῖ τὰ κατὰ θεσµὸν ἱερῶν ἐπὶ 
τοῖς ὁσίως κεκοιµηµένοις τελούµενα. 
 

Μυστήριον ἐπὶ τῶν ἱερῶς κεκοιµηµένων 
 
Συναγαγὼν ὁ θεῖος ἱεράρχης τὸν ἱερὸν χορόν, εἰ µὴν ἱερατικῆς ἐγεγόνει τάξεως ὁ 
κεκοιµηµένος, ἐπίπροσθεν τοῦ θείου θυσιαστηρίου κατακλίνας αὐτόν, ἀπάρχεται 
τῆς πρὸς Θεὸν εὐχῆς καὶ εὐχαριστίας. Εἰ δὲ τοῖ εὐαγέσι µοναχοῖς ἢ τῷ ἱερῷ λαῷ 
κατετέτακτο, παρὰ τὸ τίµιον ἱερατεῖον αὐτὸν κατακλίνει πρὸ τῆς ἱερατικῆς 
εἰσελεύσεως. Εἶτα τελεῖ τὴν πρὸς Θεὸν εὐχαριστήριον εὐχὴν ὁ ἱεράρχης· ἑξῆς δὲ οἱ 
λειτουργοὶ τὰς ἐν τοῖς θείοις Λογίοις ἐµφεροµένας ἀψευδεῖς ἐπαγγελίας περὶ τῆς 
ἱερᾶς ἡµῶν ἀναστάσεως ἀναγνόντες, ἱερῶς ᾄδουσι τὰς ὁµολόγους καὶ 
ταὐτοδυνάµους τῶν ψαλµικῶν Λογίων ᾠδάς. Εἶτα τῶν λειτουργῶν ὁ πρῶτος 
ἀπολύει τοὺς κατηχουµένους, καὶ ἀνακηρύττει τοὺς ἤδη κεκοιµηµένους ἁγίους, µεθ' 
ὧν ἀξιοῖ τὸν ἄρτι τελειωθέντα τῆς ὁµοταγοῦς ἀναῤῥήσεως, καὶ προτρέπεται πάντας 
αἰτῆσαι τὴν ἐν Χριστῷ µακαρίαν τελείωσιν. Εἶτα προσελθὼν ὁ θεῖος ἱεράρχης εὐχὴν 
ἱερωτάτην ἐπ' αὐτῷ ποιεῖται, καὶ µετὰ τὴν εὐχὴν αὐτός τε ὁ ἱεράρχης ἀσπάζεται τὸν 
κεκοιµηµένον, καὶ µετ' αὐτὸν οἱ παρόντες ἅπαντες. Ἀσπασαµένων δὲ πάντων, 
ἐπιχέει τῷ κεκοιµηµένῳ τὸ ἔλαιον ὁ ἱεράρχης, καὶ τὴν ὑπὲρ πάντων εὐχὴν ἱερὰν 
ποιησάµενος, ἀποτίθησιν ἐν οἴκῳ τιµίῳ τὸ σῶµα µεθ' ἑτέρων ὁµοταγῶν ἱερῶν 
σωµάτων.  
 

Θεωρία 
 
1. Ταῦτα µὲν εἴπερ ἴδοιεν ἢ ἀκούσοιιεν οἱ ἀνίεροι πρὸς ἡµῶν τελούµενα, πλατὺ 
γελάσουσιν, ὡς οἶµαι, καὶ τῆς πλανήσεως ἡµᾶς ἐλεήσουσιν. Οὐ δεῖ δὲ πρὸς τοῦτο 
θαυµάζειν· ἐὰν γὰρ µὴ πιστεύσωσιν, ὡς τὰ Λόγιά φησιν, οὐδὲ µὴ συνήσουσιν. Ἡµεῖς 
δὲ τὰ νοητὰ τῶν τελουµένων ἐποπτεύσαντες, Ἰησοῦ φωταγωγοῦντος, εἴπωµεν, ὡς 
οὐκ ἀλόγως ὁ ἱεράρχης ἐπὶ τὸν ὁµοταγῆ χῶρον εἰσάγει καὶ ἐπιτίθησι τὸν 
κεκοιµηµένον· ἐµφαίνει γὰρ ἱερῶς, ὡς κατ' ἐκείνας ἔσονται πάντες ἐν τῇ 

παλιγγενεσίᾳ τὰς ἀποκληρώσεις, καθ' ἃς ἐνθάδε τὴν οἰκείαν ζωὴν ἀπεκλήρωσαν. 
Οἷον, εἰ θεοειδῆ τις ἔσχεν ἐνθάδε καὶ ἱερωτάτην ζωήν, ὡς ἀνδρὶ τὸ θεοµίµητον 
ἐφικτόν, ἐν θείαις ἔσται κατὰ τὸν αἰῶνα τὸν µέλλοντα καὶ µακαρίαις λήξεσιν εἰ δὲ 
τῆς κατ' ἄκρον θεοειδοῦς ὑφειµένην, ἱερὰν δὲ ὅµως, ὁµοειδεῖς καὶ οὗτος ἀπολήψεται 
τὰς ἱερὰς ἀµοιβάς. Ὑπὲρ ταύτης τῆς θείας δικαιοσύνης ὁ ἱεράρχης εὐχαριστήσας, 
εὐχὴν ἱερὰν ποιεῖται, καὶ τὴν σεβασµίαν ὑµνεῖ θεαρχίαν, ὡς καθαιρετικὴν τοῦ κατὰ 
πάντων ἡµῶν ἀδίκου καὶ τυραννικοῦ κράτους, µεταγωγὸν δὲ ἡµῶν ἐπὶ τὰ οἰκεῖα 
δικαιότατα κρίµατα.  
2. Αἱ δὲ τῶν θεαρχικῶν ἐπαγγελιῶν ᾠδαὶ καὶ ἀναγνώσεις ἐκφαντορικαὶ µέν εἰσι τῶν 
µακαριωτάτων λήξεων, εἰς ἃς οἱ θείαν ἐσχηκότες τελείωσιν αἰωνίως 
καταταχθήσοντα· τοῦ δὲ κοιµηθέντος ἱερῶς ἀποδεκτικαί, τῶν ἔτι δὲ ζώντων 
προτρεπτικαὶ πρὸς τὴν ὁµοίαν τελείωσιν.  
3. Σκόπει δέ, ὅτι νῦν οὐ πᾶσαι κατὰ τὸ σύνηθες αἱ καθαιρόµεναι τάξεις ἀπολύονται, 
µόνοι δὲ τῶν ἱερῶν ἐκβάλλονται χώρων οἱ κατηχούµενοι, καὶ γὰρ αὕτη µὲν ἀµύητός 
ἐστι καθόλου πάσης ἱερᾶς τελετῆς, καὶ πρὸς οὐδέν, οὐ µικρόν, οὐ µέγα τῶν ἱερῶς 
τελουµένων ἐποπτεύειν αὐτῇ θεµιτόν, ὡς οὐδὲ τῆς τῶν ἱερῶν ὀπτικῆς δυνάµεως 
µετασχούση, διὰ τῆς ἀρχιφώτου καὶ φωτοδότιδος θεογενεσίας. Αἱ δὲ λοιπαὶ τῶν 
καθαιροµένων τάξεις ἐν µυήσει µὲν ἤδη γεγόνασιν ἱερᾶς παραδόσεως· ἀνοήτως δὲ 
πρὸς τὰ χείρω παλινδροµήσασαι, δέον ἐπὶ τὰ πρόσω τὴν οἰκεἴαν ἀναγωγὴν 
ἀποτελειῶσαι, τῶν θεαρχικῶν µέν, ὡς ἐν συµβόλοις ἱεροῖς, ἐποψιῶν καὶ κοινωνιῶν 
εὐλόγως ἀποδιαστέλλονται· βλαβήσονται γάρ ἀνιέρως οιὐτῶν µετέχουσαι καὶ πρὸς 
πλείονα τῶν θείων καὶ ἑαυτῶν ἐλεύσονται περιφρόνησιν. Οὐκ ἀπεικότως δὲ 
πάρεισιν ἐπὶ τοῖς νῦν τελουµένοις, ἐναργῶς ἐκδιδασκόµεναι καὶ ὁρῶσαι τὴν τοῦ 
καθ' ἡµᾶς ἀδειλίαν θανάτου, καὶ τὰ τῶν ἁγίων γέρα πρὸς τῶν ἀληθῶν Λογίων 
ὑµνούµενα, καὶ τὰς ἠπειληµένας ἔσεσθαι τοῖς κατ᾽ αὐτὰς ἀνιέροις ἀτελευτήτους 
ἀνίας. Ἔσται γὰρ αὐταῖς ἴσως ὄφελος ὁρώσαις τὸν ἱερῶς τετελειωµένον ὑπὸ τῆς 
λειτουργικῆς ἀναῤῥήσεως, ὡς κοινωνὸν ὄντως ὄντα τῶν ἀπ' αἰῶνος ἁγίων, ἱερῶς 
ἀνακηρυττόµενον· καὶ τὰχα καὶ αὐταὶ πρὸς τὴν ὁµοίαν ἔφεσιν ἥξουσι, καὶ πρὸς τῆς 
λειτουργικῆς ἐπιστήµης ἐκδιδαχθήσονται, µακαρίαν ἀληθῶς εἶναι τὴν ἐν Χριστῷ 
τελείωσιν.  
4. «Εἶτα προσελθὼν ὁ θεῖος ἱεράρχης εὐχὴν ἱερὰν ἐπὶ τῷ κεκοιµ ηµένῳ ποιεῖται, καὶ 
µετὰ τὴν εὐχήν αὐτός τε ὁ ἱεράρχης αὐτὸν ἀσπάζεται, καὶ ἑξῆς οἱ παρόντες 
ἅπαντες». Ἡ µὲν οὖν εὐχὴ τῆς θεαρχικῆς ἀγαθότητος δεῖται πάντα µὲν ἀφεῖναι τὰ δι' 
ἀνθρωπίνην ἀσθένειαν ἡµαρτηµένα τῷ κεκοιµηµένῳ, κατατάξαι δὲ αὐτὸν ἐν φωτὶ 
καὶ χώρᾳ ζώντων εἰς κόλπους Ἀβραάµ, καὶ Ἰσαάκ, καὶ Ἰακώβ, ἐν τόπῳ «οὗ ἀπέδρα 
ὀδύνη καὶ λύπη καὶ στεναγµός».  
5. Ταῦτα µὲν οὖν, ὡς οἶµαι, δῆλα τὰ τῶν ἁγίων µακαριώτατα γέρα. Τί γὰρ ἂν 
γένοιτο τῆς παντελῶς ἀλύπου καὶ φωτιστικῆς ἀθανασίας ἰσόῤῥοπον; Εἰ καὶ τὰ 
µάλιστα ταῖς ἡµῶν ἀναλόγοις σηµασίαις αἱ παντὸς ὑψηλότεραι νοὸς ἐπαγγελίαι 
σηµαινόµεναι, τῆς πραγµατικῆς αὐτῶν ἀληθείας ἀποδεούσας ἔχουσι τὰς ὀνοµασίας. 
Ἀληθὲς γὰρ εἶναι τὸ Λόγιον οἰητέον ὅτι «᾽Οφθαλµὸς οὐκ εἶδεν, καὶ οὖς οὐκ ἤκουσεν, 
καὶ ἐπὶ καρδίαν ἀνθρώπου οὐκ ἀνέβη ἃ ἡτοίµασεν ὁ Θεὸς τοῖς ἀγαπῶσιν αὐτόν». 
Κόλποι δὲ εἰσιν, ὡς οἶµαι, τῶν µακαρίων πατριαρχῶν καὶ τῶν λοιπῶν ἁγίων 

ἁπάντων αἱ θειόταται καὶ µακαρισταὶ λήξεις, αἱ τοὺς θεοειδεῖς ὑποδεχόµεναι 
πάντας εἰς τὴν ἐν αὐταῖς ἀγήρω καὶ µακαριωτάτην τελείωσιν.  
6. Φαίης δ' ἃν ἴσως, ταῦτα µὲν ὀρθῶς εἰρῆσθαι παρ' ἡµῶν, ἀπορεῖν δέ, ὅτου ἕνεκα 
τῆς θεαρχικῆς ἀγαθότητος ὁ ἱεράρχης δεῖται, τῶν ἡµαρτηµένων αἰτῶν τῷ 
κεκοιµηµένῳ τὴν ἄφεσιν, καὶ τὴν τοῖς θεοειδέσιν ὁµοταγῆ καὶ φανοτάτην 
ἀποκλήρωσιν, εἰ γὰρ ἀµοιβὰς ἀπο λήψεται πᾶς ὑπὸ τῆς θείας δικαιοσύνης ὧν ἐν τῇ 
παρούσῃ ζωῇ χρηστῶν ἢ ἑτέρων ἔδρασεν, ἐτέλεσε δὲ τὰς κατὰ τὸν τῇδε βίον οἰκείας 
ἐνεργείας ὁ κεκοιµηµένος, πρὸς τίνος ἱεραρχικῆς εὐχῆς ἐφ' ἑτέραν λῆξιν 
µεταταχθήσεται, παρὰ τὴν ἀξίαν αὐτοῦ καὶ τῆς ἐνθάδε ζωῆς ἀµοιβαίαντ; Εγὼ δέ, ὅτι 
µὲν ἀµοιβαίαν ἕξει τὴν ἀποκλήρωσιν ἕκαστος, εὖ οἶδα, τοῖς Λογίοις ἀκολουθῶν 
ἀπέκλεισε γάρ, φησιν, ὁ Κύριος κατ' αὐτοῦ, καὶ «κοµίσεται ἕκαστος τὰ διὰ τοῦ 
σώµατος πρὸς ἃ ἔπραξεν, εἴτε ἀγαθὸν εἴτε κακόν». Ὅτι δὲ καὶ τῶν δικαίων αἱ 
προσευχαὶ κατὰ τὸν τῆδε βίον, µήτι γε µετὸι θάνατον, εἰς τοὺς ἀξίους ἱερῶν εὐχῶν 
ἐνεργοῦσι µόνον, αἱ τῶν Λογίων ἡµᾶς ἐκδιδάσκουσιν ἀληθεῖς παραδόσεις. ῍Η τί 
πρὸς τοῦ Σαµουὴλ ὁ Σαοὺλ ἀπώνατο; Υί δὲ τὸν τῶν Ἑβραίων λαὸν ὤνησεν ἡ 
προφητικὴ προσευχή; Καὶ γὰρ ὡς εἴ τις, ἡλίου τὰ οἰκεῖα δωρουµένου φῶτα τοῖς 
ἀβλαβέσιν ὀφθαλµοῖς, ἐν µετουσίᾳ τοῦ ἡλιακοῦ φωτὸς αἰτεῖ γενέσθαι, τὰς οἰκείας 
ὄψεις ἐξαφανίζων· οὕτω πρὸς ἀδυνάτους ἤρτηται καὶ περιττὰς ἐλπίδας ὁ τὰς τῶν 
ἁγίων ἐξαιτῶν προσευχάς, καὶ τὰς κατὸι φύσιν αὐτῶν ἱερὰς ἐνεργείας ἐλαύνων, 
ἀπροσεξίᾳ τῶν θείων δώρων, καὶ τῶν φανοτάτων καὶ ἀγαθοδοτίδων ἐντολῶν 
ἀποφοιτήσει. Φηµὶ δέ, τοῖς Λογίοις ἑπόµενος, ὡς ὠφέλι µοι πάµπαν εἰσὶν ἐν τῷδε τῷ 
βίῳ τῶν ἁγίων αἱ προσευχαί, κατὰ τόνδε τὸν τρόπον· εἴ τις, ἱερῶν ἐφιέµενος δώρων, 
καὶ πρὸς µετοχὴν αὐτῶν ἕξιν ἱερὰν ἔχων, ὡς τῆς οἰκείας ἐπιγνώµων βραχύτητος, 
ἐλθὼν ἐπί τινα τῶν ὁσίων ἀνδρῶν ἀξιώσειεν αὐτόν, οἱ γενέσθαι συλλήπτορα, καὶ 
συνικέτην, ὠφεληθήσεται πάντως ἐκ τούτου τὴν πάσης ὑπερκειµένην ὠφέλειαν. 
Ἐπιτεύξεται γὰρ ὧν αἰτεῖ θειοτάτων δώρων, ἀποδεχοµένης αὐτὸν τῆς θεαρχικῆς 
ἀγαθότητος, τῆς τε οἰκείας εὐλαβοῦς ἐπιγνωµοσύνης, καὶ τῆς ἐπὶ τοῖς ὁσίοις αἰδοῦς, 
καὶ τῆς τῶν αἰτηθεισῶν ἱερῶν αἰτήσεων ἐπαινετῆς ἐφέσεως, καὶ καταλλήλου καὶ 
θεοειδοῦς ἕξεως. Ἔστι γὰρ καὶ τοῦτο τοῖς θεαρχικοῖς κρίµασι νενοµοθετηµένον, τὸ 
τὰ θεῖα δῶρα τοῖς ἀξίοις τοῦ µετασχεῖν ἐν τάξει θεοπρεπεστάτῃ δωρεῖσθαι διὰ τῶν 
ἀξίων τοῦ µεταδοῦναι. Ταύτην οὖν εἴ τις ἀτιµάσειε τὴν ἱερὰν εὐκοσµίαν, καὶ πρὸς 
ἀθλίαν οἴησιν ἐληλυθώς, ἱκανὸν ἑαυτὸν οἰηθείη πρὸς τὴν θεαρχικὴν ὁµιλίαν, καὶ 
τῶν ὁσίων ὑπερφρονήσοι· καὶ µήν, εἰ τὰς αἰτήσεις ἀναξίας τε Θεοῦ, καὶ µὴ ἱερὰς 
αἰτήσοι, καὶ τὴν ἔφεσιν τῶν θείων εἰ µὴ σύντονον ἔχοι καὶ ἑαυτῷ κατάλληλον, 
ἀποτεύξεται δι' ἑαυτὸν τῆς ἀνεπιστήµονος αἰτήσεως.  
Περὶ δὲ τῆς εἰρηµένης εὐχῆς, ἣν ὁ ἱεράρχης ἐπεύχεται τῷ κεκοιµηµένῳ τὴν εἰς ἡµᾶς 
ἐλθοῦσαν ἐκ τῶν ἐνθέων ἡµῶν καθηγεµόνων παράδοσιν εἰπεῖν ἀναγκαῖον.  
7. Ὁ θεῖος ἱεράρχης ἐκφαντορικός ἐστιν, ὡς τὰ Λόγιά φησι, τῶν θεαρχικῶν 
δικαιωµάτων· «ἄγγελος γὰρ Κυρίου παντοκράτορος Θεοῦ ἐστι». Μεµάθηκεν οὖν ἐκ 
τῶν θεοπαραδότων Λογίων, ὅτι τοῖς ὁσίως βιώσασιν ἡ φανοτάτη καὶ θεία ζωὴ κατ' 
ἀξίαν ὑπὸ τῶν δικαιοτάτων ζυγῶν ἀντιδίδοται, παρορώσης ἀγαθότητι τῆς 
θεαρχικῆς φιλανθρωπίας τὰς ἐγγενοµένας αὐτοῖς ἐξ ἀνθρωπίνης ἀσθενείας κηλῖδοις· 
ἐπείπερ οὐδείς, ὡς τὰ Λόγιά φησι, καθαρὸς ἀπὸ ῥύπου. Ταῦτα µὲν οὗν ὁ ἱεράρχης 

οἶδεν ἐπηγγελµένα πρὸς τῶν ἀληθῶν Λογίων· αἰτεῖ δὲ αὐτὰ γενέσθαι, καὶ δωρηθῆναι 
τοῖς ὁσίως βιώσασι τὰς ἱερὰς ἀντιδόσεις, ἅµα µὲν ἑπὶ τὸ θεοµίµητον ἀγαθοειδῶς 
ἐκτυπούµενος, καὶ τὰς ἑτέρων δωρεὰς ὡς οἰκείας ἐξαιτῶν χάριτας ἅµα δὲ καὶ τὰς 
ἀψευδεῖς ἐπαγγελίας εἰδὼς ἐσοµένας, καὶ τοῖς παροῦσιν ἐκφαντορικῶς ἐµφαίνων, 
ὅτι τὰ παρ' αὐτοῦ κατὰ θεσµὸν ἱερὸν ἐξαιτούµενα, πάντως ἔσται τοῖς κατὰ θείαν 
ζωὴν τετελειωµένοις. Οὐ γὰρ ἂν ὁ ἱεράρχης, ὁ τῆς θεαρχικῆς δικαιώσεως ὑποφήτης, 
ἐζήτει ποτὲ τὰ µὴ τῷ Θεῷ προσφιλέστατα, καὶ πρὸς αὐτοῦ δοθήσεσθαι θειωδῶς 
ἐπηγγελµένα. ∆ιὸ τοῖς ἀνιέροις οὐκ ἐπεύχεται ταῦτα κεκοιµηµένοις, οὐ µόνον ὅτι τῆς 
ὑποφητικῆς ἐν τούτῳ παρατραπήσεται τάξεως, καὶ τι τῶν ἱεραρχικῶν αὐθαδῶς 
τολµήσει, µὴ πρὸς τοῦ τελετάρχου κεκινηµένος, ἀλλ᾽ ὅτι καὶ τῆς ἐναγοῦς εὐχῆς 
ἀποτεύξεται, πρὸς τοῦ δικαίου Λογίου καὶ αὐτὸς οὐκ ἀπεικότως ἀκούων· «Αἰτεῖτε, 
καὶ οὐ λαµβάνετε, διότι κακῶς αἰτεῖτε». Οὐκοῦν ὁ θεῖος ἱεράρχης ἐξαιτεῖ τὰ θειωδῶς 
ἐπηγγελµένα καὶ φίλα Θεῷ καὶ πάντως δωρηθησόµενα· καὶ τὸ τῆς οἰκείας 
ἀγαθοειδοῦς ἕξεως ἐπιδεικνὺς τῷ φιλαγάθῳ Θεῷ καὶ τοῖς παροῦσιν ἐκφαντορικῶς 
ἐµφαίνων τὰ τοῖς ὁσίοις ἐσόµενα δῶρα.  
Οὕτω καὶ τὰς ἀφοριστικὰς ἔχουσιν οἱ ἱεράρχαι δυνάµεις, ὡς ἐκφαντορικοὶ τῶν 
θείων δικαιωµόιτων, οὐχ ὡς ταῖς αὐτῶν ἀλόγοις ὁρµαῖς τῆς πανσόφου θεαρχίας, 
εὐφήµως εἰπεῖν, ὑπηρετικῶς ἑποµένης, ἀλλ' ὡς αὐτῶν ὑποφητικῶς ὑποκινοῦντι τῷ 
τελεταρχικῷ πνεύµατι τοὺς κεκριµένους Θεῷ κατ' ἀξίαν ἀφοριζόντων. «Λάβετε» 
γάρ, φησί, «τὸ Πνεῦµα τὸ ῞Αγιον. Ἄν τινων ἀφῆτε τὰς ἁµαρτίας, ἀφίενται ἄν τινων 
κρατῆτε, κεκράτηνται». Καὶ τῷ τὰς θείας ἀποκαλύψεις τοῦ παναγεστάτου Πατρὸς 
ἐλλαµποµένῳ τὰ Λόγιά φησιν· «Ὅ ἐὰν δήσῃς ἐπὶ τῆς γῆς, ἔσται δεδεµένον ἐν τοῖς 
οὐρανοῖς· καὶ ὃ ἐὰν λύσῃς ἐπὶ τῆς γῆς, ἔσται λελυµένον ἐν τοῖς οὐρανοῖς»· ὡς ἐκείνου 
καὶ παντὸς τοῦ κατ' αὐτὸν ἱεράρχου, κατὰ τὰς ἐν αὐτῷ γενοµένας τῶς πατρικῶν 
δικαιωµάτων ἀποκαλύψεις, ἐκφαντορικῶς καὶ διαπορθµευτικῶς τούς τε θεοφιλεῖς 
προσιεµένου, καὶ τοὺς ἀθέους ἀποκληροῦντος. Καὶ τὴν ἱερὰν γὰρ ἐκείνην 
θεολογίαν, ὡς τὰ Λόγιά φησιν, οὐκ αὐτοκινήτως, οὐδὲ σαρκὸς καὶ οιἵµατος 
ἀποκαλυψάντων, ἀλλ' ὑπὸ Θεοῦ νοητῶς αὐτὸν τὰ θεῖα µυήσαντος ἀπεφθέγξατο. 
Τοὺς µὲν οὖν ἐνθέους ἱεράρχας, οὕτω τοῖς ἀφορισµοῖς, καὶ πάσαις ταῖς ἱεραρχικαῖς 
δυνάµεσι χρηστέον, ὅπως ἂν ἡ τελετάρχις αὐτοὺς θεαρχία κινήσοι· τοὺς δὲ ἄλλους 
οὕτω τοῖς ἱεράρχαις, ἐν οἷς ἂν δρῶσιν ἱεραρχικῶς, προσεκτέον, ὡς ὑπὸ Θεοῦ 
κεκινηµένους· «Ὁ ἀθετῶν γὰρ ὑµᾶς», φησίν, «ἐµὲ ἀθετεῖ».  
8. Ἀλλ' ἐπανέλθωµεν εἰς τὰς τῆς εἰρηµένης εὐχῆς ἀκόλουθα. Τελέσας γὰρ αὐτὴν ὁ 
ἱεράρχης, αὐτός τε ἀσπάζεται τὸν κεκοιµηµένον, καὶ ἑξῆς οἱ παρόντες ἅπαντες· ἡδὺς 
γάρ ἐστι καὶ τίµιος ἅπασι τοῖς θεοειδέσιν ὁ κατὰ θείαν ζωὴν τετελειωµένος. Μετὰ δὲ 
τὸν ἀσπασµὸν ἐπιχέει τῷ κεκοιµηµένῳ τὸ ἔλαιον ὁ ἱεράρχης. Μέµνησο δέ, ὅτι κατὰ 
τὴν ἱερὰν θεογενεσίαν πρὸ τοῦ θειοτάτου βαπτίσµατος πρώτη µέθεξις ἱεροῦ 
συµβόλου δωρεῖται τῷ τελουµένῳ µετὰ τὴν ὁλικὴν τῆς προτέρας ἐσθῆτος 
ἀπαµφίασιν, τὸ τῆς χρίσεως ἔλαιον ἐν τέλει δὲ νῦν ἁπάντων ἐπὶ τῷ κεκοιµηµένῳ τὸ 
ἔλαιον ἐπιχέεται, Καὶ τότε µὲν ἡ τοῦ ἐλαίου χρίσις ἐπὶ τοὺς ἱεροὺς ἀγῶνας ἐκάλει 
τὸν τελούµενον· νῦν δὲ τὸ ἐπιχεόµενον ἔλαιον ἐµφαίνει κατὰ τοὺς αὐτοὺς ἱεροὺς 
ἀγῶνας ἀθλήσαντα καὶ τελειωθέντα τὸν κεκοιµηµένον.  
9. Ταῦτα τελέσας ὁ ἱεράρχης, ἀποτίθησιν ἐν οἴκῳ τιµίῳ τὸ σῶµα µεθ' ἑτέρων 

ὁµοταγῶν ἱερῶν σωµάτων. Εἰ γὰρ ἐν ψυχῇ καὶ σώµατι τὴν θεοφιλῆ ζωὴν ὁ 
κεκοιµηµένος ἐβίω, τίµιον ἔσται µετὰ τῆς ὁσίας ψυχῆς καὶ τὸ συναθλῆσαν αὐτῆ 
σῶµα κατὰ τοὺς ἱεροὺς ἱδρῶτας. Ἔνθεν ἡ Θεία δικαιοσύνη µετὰ τοῦ σφετέρου 
σώµατος αὐτῇ δωρεῖται τὰς ἀµοιβαίας λήξεις, ὡς ὁµοπορεύτῳ καὶ συµµετόχῳ τῆς 
ὁσίας ἢ τῆς ἐναντίας ζωῆς. ∆ιὸ καἵ τῶν ἱερῶν ἡ θεία θεσµοθεσία τὰς θεαρχικὰς 
κοινωνίας ἀµφοῖν δωρεῖται· τῇ ψυχῇ µὲν ἐν καθαρᾷ θεωρίᾳ καὶ ἐν ἐπιστήµῃ τῶν 
τελουµένων· τῷ σώµατι δὲ κατὰ τὸ θειότατον ὡς ἐν εἰκόνι µύρον, καὶ τὰ τῆς 
θεαρχικῆς κοινωνίας ἱερώτατα σύµβολα, τὸν ὅλον ἄνθρωπον ἁγιάζουσα, καὶ τὴν 
ὁλικὴν αὐτοῦ σωτηρίαν ἱερουργοῦσα, καὶ τελειοτάτην αὐτοῦ τὴν ἀνάστασιν 
ἔσεσθαι διαγγέλλουσα ταῖς καθολικαῖς ἁγιστείαις.  
10. Τὰς δὲ τελεστικὰς ἐπικλήσεις οὐ θεµιτὸν ἐν γραφαῖς ἀφερµηνεύειν, οὐδὲ τὸ 
µυστικὸν αὐτῶν, ἢ τὰς ἐπ' αὐταῖς ἐνεργουµένας ἐκ Θεοῦ δυνάµεις ἐκ τοῦ κρυφίου 
πρὸς τὸ κοινὸν ἐξάγειν· ἀλλ' ὡς ἡ καθ' ἡµᾶς ἱερὰ παράδοσις ἔχει, ταῖς 
ἀνεκποµπεύτοις µυήσεσιν αὐτὰς ἐκµαθών, καὶ πρὸς θειοτέραν ἕξιν καὶ ἀναγωγὴν 
ἔρωτι θείῳ καὶ ἐνεργείαις ἱεραῖς ἀποτελεσθείς, ὑπὸ τῆς τελεταρχικῆς ἐλλάµψεως 
ἀναχθήσῃ πρὸς τὴν ὑπερτάτην αὐτῶν ἐπιστήµην.  
11. Τὸ δὲ καὶ παῖδας, οὔπω τὰ θεῖα συνιέναι δυναµένους, τῆς ἱερᾶς µετόχους 
γίνεσθαι θεογενεσίας, καὶ τῶν ἱερωτάτων τῆς θεαρχικῆς κοινωνίας συµβόλων, δοκεῖ 
µέν, ὡς φῄς, τοῖς ἀνιέροις εὐλόγου γέλωτος ἄξιον, εἰ τοὺς ἀκοῦσαι µὴ δυναµένους 
ἐκδιδάσκουσιν οἱ ἱεράρχαι τὰ θεῖα, καὶ τοῖς µὴ νοοῦσιν εἰκῆ παραδιδόασι τὰς ἱερὰς 
παραδόσεις. καὶ τὸ ἔτι γελοιότερον, ὡς ὑπὲρ αὐτῶν ἕτεροι τὰς ἀποταγάς φασι, καὶ 
τὰς ἱερὰς ὁµολογίας. ∆εῖ δὲ τὴν σὴν ἱεραρχικὴν σύνεσιν µὴ χαλεπαίνειν ἐπὶ τοῖς 
πεπλανηµένοις, ἀλλ' εὐλαβῶς τε ἅµα καὶ τῆς αὐτῶν φωταγωγίας χάριν ἀγαπητικῶς 
ἀπολογεῖσθαι πρὸς τὰς ὑπ' αὐτῶν προφεροµένας ἐνστάσεις προτιθέντα καὶ τοῦτο 
κατὰ θεσµὸν ἱερόν, ὡς οὐκ ἐν τῇ καθ' ἡµᾶς γνώσει πάντα τὰ θεῖα περιγράφεται, 
πολλὰ δὲ τῶν ὑφ' ἡµῶν ἀγνοουµένων, αἰτίας ἔχει θεοπρεπεῖς, ἡµῖν µὲν ἠγνοηµένας, 
ἐπιστητὰς δὲ ταῖς ἡµῶν κρείττοσι τάξεσιν. Πολλὰ δὲ καὶ τὰς ὑπερτάτας οὐσίας 
λέληθε, καὶ πρὸς µόνης ἀκριβῶς ἔγνωσται τῆς πανσόφου καὶ σοφοποιοῦ θεαρχίας, 
Πλήν γε, ὅτι καὶ περὶ τούτου ταῦτά φαµεν, ἅπερ οἱ θεοειδεῖς ἡµῶν ἱεροτελεσταί, 
πρὸς τῆς ἀρχαίας µυηθέντες παραδόσεως, εἰς ἡµᾶς προήγαγον.  
Φασὶ γάρ, ὅπερ ἐστὶ καὶ ἀληθές, ὅτι, κατὰ θεσµὸν ἱερὸν ἀναγόµενα τὰ βρέφη, πρὸς 
ἕξιν ἱερὰν ἥξουσι, πάσης ἀποτελούµενα πλάνης καὶ ἀνιέρου ζωῆς ἀπείρατα. Τοῦτο 
τοῖς θείοις ἡµῶν καθηγεµόσιν εἰς νοῦν ἐληλυθός, ἔδοξεν εἰσδέχεσθαι τὰ βρέφη κατὰ 
τόνδε τὸν ἱερὸν τρόπον, ὥστε τοὺς φυσικοὺς τοῦ προσαγοµένου παιδὸς γονέας 
παραδιδόναι τὸν παῖδά τινι τῶν µεµυηµένων ἀγαθῷ τὰ θεῖα παιδαγωγῷ καὶ τὸ 
λοιπὸν ὑπ' αὐτῷ τὸν παῖδα τελεῖν, ὡς ὑπὸ θείῳ πατρὶ καὶ σωτηρίας ἱερᾶς ἀναδόχῳ. 
Τοῦτον οὖν ὁ ἱεράρχης ὁµολογοῦντα κατὰ τὴν ἱερὰν ἀνάγειν τὸν παῖδα ζωήν, 
ἀπαιτεῖ τὰς ἀποταγὰς ὁµολογῆσαι, καὶ τὰς ἱερὰς ὁµολογίας, οὐχ, ὡς ἂν ἐκεῖνοι 
γελῶντες φαῖεν, ἄλλον ἀντ' ἄλλου τὰ θεῖα µυῶν· οὐδὲ γὰρ τοῦτ6 φησιν, ὡς «Ὑπὲρ 
τοῦ παιδὸς ἐγὼ τὰς ἀποταγάς, ἢ τὰς ἱερὰς ὁµολογίας ποιοῦµαι»· ἀλλ' ὅτι ὁ παῖς 
ἀποτάσσεται καὶ συντάσσεται· τοῦτ' ἔστιν· «Ὁµολογῶ τὸν παῖδα πείσειν εἰς νοῦν 
ἱερὸν ἰόντα, ταῖς ἐµαῖς ἐνθέοις ἀναγωγαῖς, ἀποτάξασθαι µὲν ὁλικῶς τοῖς ἐναντίοις, 
ὁµολογῆσαι δὲ καὶ ἐνεργῆσαι τὰς θεὶας ὁµολογίας».  

Οὐδὲν οὖν, ὡς οἶµαι, τὸ ἄτοπον, εἰ κατὰ θείαν ὁ παῖς ἀναγωγὴν ἀνάγεται, 
καθηγεµόνα καὶ ἀνάδοχον ἱερὸν ἔχων, ἕξιν αὐτῷ τῶν θείων ἐµποιοῦντα, καὶ 
φυλάττοντα τῶν ἐναντίων ἀπείρατον. Μεταδίδωσι δὲ τῷ παιδὶ τῶν ἱερῶν συµβόλων 
ὁ ἱεράρχης, ὅπως ἐν αὐτοῖς ἀνατραφείη, καὶ µηδὲ σχοίη ζωὴν ἑτέραν, εἰ µὴ τὴν τὰ 
θεῖα θεωροῦσαν ἀεί, καὶ κοινωνὸν αὐτῶν ἐν προκοπαῖς ἱεραῖς γινοµένην, ἕξιν τε 
ἱερὰν ἐν τούτοις ἴσχουσαν, ἀναγοµένην τε ἱεροπρεπῶς ὑπὸ τοῦ θεοειδοῦς ἀναδόχου.  
Τοσαῦτα, ὦ παῖ, καὶ οὕτω καλὰ τῆς καθ' ἡµᾶς ἱεραρχίας ὦπταί µοι τὰ ἑνοειδῆ 
θεάµατα, πρὸς ἄλλων δὲ ἴσως ὀπτικωτέρων νοῶν οὐ ταῦτα µόνον ἐθεωρήθη, 
φανερώτερα δὲ πολλῷ καὶ θεοειδέστερα. Καὶ σοὶ δέ, ὡς οἶµαι, πάντως ἐλλάµψει 
τηλαυγέστερα κάλλη καὶ θειότερα, τοῖς εἰρηµένοις ἐπαναβαθµοῖς χρωµένῳ πρὸς 
ὑπερτέραν ἀκτῖνα. Μετάδος οὖν, ὦ φίλε, καὶ αὐτὸς ἐµοὶ τελειοτέρας ἐλλάµψεως, καὶ 
δεῖξον ἑµοῖς ὀφθαλµοῖς ἅπερ ἂν ἰδεῖν δυνηθείης εὐπρεπέστερα κάλλη καὶ 
ἑνοειδέστερα. Θαῤῥῶ γάρ, ὅτι τοῖς εἰρηµένοις ἐγὼ τοὺς ἐναποκειµένους ἐν σοὶ τοῦ 
θείου πυρὸς ἀνασκαλεύσω σπινθῆρας. 

